
Verbatim Report NAS Sitting Wednesday 17th April 2024 
 

1 
 

NATIONAL ASSEMBLY OF 
SEYCHELLES 

 
Wednesday 17th April 2024 

 
The Assembly met at 0904 am 

 
National Anthem 

 
Moment of Reflection 

 
Mr Speaker in the Chair 

 
MR SPEAKER 
Bonzour Manm Onorab. 
Bonzour nou bann zofisye 
Lasanble, nou piblik a lekout. 
Byenveni pou nou travay 
ozordi, nou pou pran Third 
Reading Bill ki nou'n komans 
lo la yer. Madanm raporter i 
ava apel Vis-Prezidan avek 
delegasyon.  
 Bon, bonzour e byenveni 
ankor enn fwa Vis-Prezidan 
Mr Ahmed Afif e ozordi nou 
annan osi Mr Frank Ally 
Attorney General e osi 2 
Zofisye ki ti avek nou yer Mrs 
Kimberly D’Offay State 
Counsel AG’s Office Mrs Vania 
Marimba Legal Draftsperson 
AG’s Office.  
 Nou a pran Mosyon pou 
Third Reading? Nou a pas dan 
Committee Stage pou nou pran 
Mosyon pou Third Reading. 
Tre byen, mersi. Vice-Chair 
Bills Committee i pare pou diriz 
nou dan Committee Stage? 
 
HON JOHN HOAREAU 

Bonzour Mr Chair. Bonzour 
Minis avek ou lekip ki la devan 
e bonzour tou dimoun ki a 
lekout.  
 Nou ava komans avek 
bann lamannman dan 
Committee Stage of the Bill. 
Nou pou komans anba 
‘interpretation’’ Mr Speaker 2 
pti lamannman ki nou'n 
konstate nou'n vwar en pti pe, 
zis en pti limero avek en ‘s’ 
pou sanze. 

So i pou ganny trouve 
anba definisyon ‘‘Komite’’, 
‘‘Committee means a 
Committee established under 
section 9’’, nou retir sa ‘‘9’’ 
nou met li ‘‘7’’.  Akoz sa en pti 
fot tipografi. 
 Apre pli ba dan ‘‘registry’’ 
i dir; ‘‘registry means the 
registry of the Supreme Court 
or Magistrates Court’’ i annan 
en ‘‘s’’ anplis nou retir sa ‘‘s’’.   
 
MR SPEAKER 
Tre byen, Vice-Chair mon war 
Chairman Bills Committee in 
antre, mon pa konnen si antre 
zot lekel ki pou kontinyen avek 
bann amendment. Ou a 
kontinyen? Mersi.  
 
HON JOHN HOAREAU 
Ok Mr Speaker, nou a 
kontinyen. Nou al aprezan lo 
paz 6, anba clause 4(8) apre sa 
i vin en 4(9) ki nou'n azoute. 

Mr Speaker, i pa en 
lamannman sibstansyel si 
oule, i en lamannman plito 

consequential, akoz anba 8 i 
annan en seksyon ki dir ki 
fason si ou, ou apros AG’s 
Office pou demann en 
compounding of an offence, 
alor i pa'n met sa prosedir la 
nou’n zis met en prosedir ki 
nou apel li, ki nou'n nimerot li 
koman 9.  

So the procedure reads 
like this - procedural clause i 
read koumsa;  

‘’The request to 
compound under section 8 
shall specify; - 

(a) details of prescribed 
offence including the 
date and 
circumstances of 
alleged offence. 

(b) Any relevant 
documentation 
including a copy of 
the Fixed Penalty 
Notice were 
applicable.’’  

So sa in ganny azoute.  
 
MR SPEAKER 
Thank you, annou regard 
panel si panel i annord avek 
sa, Onorab ou kapab 
kontinyen.  
 
HON JOHN HOAREAU 
Apre Mr Speaker 
consequentially dan plas ‘‘9’’ 
akoz son numbering dan plas 
‘’9’’ i vin ‘’10’’ apre sa. Ok?  
 
MR SPEAKER 
Tre byen, wi, i kler.  

 
HON JOHN HOAREAU 
Prezan nou pou al lo 5(4) lo 
page 7. I annan en insertion la 
anba 5 (4)b i dir; - ‘‘pay the 
compounded amount within 
the time limit specified in the 
offer to compound or under this 
Act as applicable’’. So sa i en 
insertion.  
 
MR SPEAKER 
Panel i ok, wi. Ale, panel i 
dakor.  
 
HON JOHN HOAREAU 
Prezan nou kontinyen lo 
clause 5(4) sorry 5(5), 5(6). 5(6) 
‘‘where unAcceptance’’, so la 
nou pe retir sa capital ‘’A’’ nou 
pe met en small ‘’a’’. right.  
 Apre anba 6(2) nou 
komans li koumsa; 
‘‘notwithstanding subsection 
(1), comma’ apre i kontinyen 
leres keksoz, ‘‘the’’ i pou vin en 
small ‘‘t’’, ‘‘the Attorney’’ ok i 
pou vin en small ‘’t’’ i pou 
kontinyen larestan. Mr 
Speaker se tou lamannman ki 
nou ti annan.  
 
MR SPEAKER 
One minute please. Vis-
Prezidan.  
 
VICE-PRESIDENT AHMED 
AFIF 
Mersi bokou Mr Speaker. 
Bonzour Mr Speaker e tou 
bann Manm Lasanble. Zis 
anba 6(2) kot sa lamannman 

ki Onorab i fek lir i devret lir 
‘’the Attorney General’’ sa mo 
‘‘General’’ i manke, alor mon ti 
a propoze ki… 
 
HON JOHN HOAREAU 
Ok, Mr Speaker, yes i ok. 
 
MR SPEAKER 
Wi, mon krwar sa i kler.  
 
HON JOHN HOAREAU 
Nou propoze ki after the word 
‘‘Attorney’’ nou met ‘‘General’’ 
avek capital ‘’G’’ en.  
 
MR SPEAKER 
Thank you. Ou a kontinyen 
Onorab ou dir.  
 
HON JOHN HOAREAU 
Sa ti dernyen Mr Speaker. 
Mersi bokou.  
 
MR SPEAKER 
Mersi. Bon, napa okenn lot 
amendment ki pe ganny 
propoze? Alors nou a kapab 
prezan pran Mosyon pou Third 
Reading of the Bill. Nou 
bezwen repas dan Staz 
Lasanble pou fer sa. Onorab 
Arissol.  
 
HON SANDY ARISSOL 
Mr Speaker, mersi. Bonzour 
Mr Speaker, bonzour VP avek 
ou lekip, bonzour tou bann 
Manm Lasanble.  
 Mr Speaker, an vi ki 
nou'n al dan Committee Stage, 
alor mon ti a demande anba 

order 69(1), mon move ki Bill 
Compounding of Prescribed 
Offences Bill, 2024 as 
amended this time, i ganny lir 
en Trwazyenm Fwa. Mersi Mr 
Speaker.  
 
MR SPEAKER 
Mersi. Nou a ganny 
segonnman pou Mosyon? 
Onorab Naidu.  
 
HON SATHYA NAIDU 
Mosyon i ganny segonde Mr 
Speaker.  
 
MR SPEAKER 
Mersi. Nou a ganny vot lo 
Third Reading, Manm ki an 
faver lev lanmen silvouple. 
Mersi, Manm ki kont?  

Bon lo Formal Third 
Reading Compounding of 
Prescribed Offences Bill, 2024 
18 manm in vot pour, 0 kont e 
8 in abstain. Alors sa Bill in 
aprouve pou Third Reading e 
Madanm Clerk i a fer Formal 
Third Reading.  
 
MRS CLERK 
Mersi Mr Speaker. This Act 
may be cited as the 
Compounding of Prescribed 
Offences Act, 2024. Mersi Mr 
Speaker.  
 
MR SPEAKER 
Mersi Madanm Clerk. Bill in 
pase par Lasanble. Sa ti kourt. 
Mon pa ti pe prevwar ki i ti pou 

telman, kourt sansan nou ti'n 
kap fer li yer.  

Alor mersi bokou Vis-
Prezidan e ou delegasyon pou 
zot partisipasyon. Mon a swet 
zot bon depar e bonn 
kontinyasyon.  

Bon, nou a prosede avek 
lot item ki lo Order Paper e sa 
se en Mosyon dan non Onorab 
Churchill Gill. Onorab ou 
kapab soumet ou Mosyon.  
 
HON CHURCHILL GILL 
Mersi Mr Speaker. Bonzour 
tou manm e tou dimoun ki pe 
ekout nou. Mosyon i lir 
koumsa Mr Speaker; - 
 Prenon kont pri lavi ki tre 
ser lo Praslin ek La Digue, 
Lasanble pe demann 
Gouvernman pou imedyatman 
angaz li dan en demars kler e 
pran bann aksyon konkret, 
pou ede fer desann pri lavi lo 
sa de zil enkli pri materyo 
konstriksyon. 
 
MR SPEAKER 
Mersi. Mon a ganny 
segonnman? Onorab Cosgrow.  
 
HON WALLACE COSGROW 
Mersi Mr Speaker. Bonzour Mr 
Speaker. Bonzour tou dimoun. 
Mr Speaker, avek gran plezir 
an solidarite avek mon koleg ki 
sorti Baie Sainte Anne Praslin 
mon segonn sa Mosyon tre 
enportan ki devan Lasanble 
ozordi. Mersi.  
 

MR SPEAKER 
Mersi. Nou annan en 
amendment to Mosyon. Nou a 
prosede avek Onorab Gill. ou a 
komans prezantasyon lo ou 
Mosyon.  
 
HON CHURCHILL GILL 
Mersi Mr Speaker, ankor enn 
fwa pou donn mwan laparol.  
 Tou zabitan Praslin ek La 
Digue, sa Mosyon ozordi i pou 
zot, mersi pou swiv sa sesyon. 
Mersi tou Seselwa ki pe swiv 
sa sesyon e ki'n pare pou 
solider avek nou bann frer e 
ser lo Praslin ek La Digue. 
 Mr Speaker, kou pri lavi 
lo Praslin ek La Digue i en 
sityasyon reel avek lenpak tre 
serye. I annan nesesite irzan 
pou rod en solisyon rezonnab, 
pour ki zabitan sa 2 zil i kapab 
ganny en soulazman.  

Ozordi, tou fanmir lo sa 2 
zil i parmi sa poursantaz 
Seselwa ki pe pli ganny afekte 
direkteman avek sa problenm 
pri lavi. En konsern ki bezwen 
ganny ranverse.  

Plizyer fwa, mon'n 
anmenn sa problenm devan, 
malerezman okenn aksyon 
konkret pa'n ganny pran, ki ti 
a kapab fer en lenpak pozitiv 
dan lavi tou zabitan ek fanmir 
lo Praslin ek La Digue. I 
regretab Mr Speaker.  

Mon Mosyon ozordi, i 
demontre klerman ki mon 
reste angaze pou kontinyen sa 
demars, pou rod en solisyon 

dirab pou zabitan Praslin ek 
La Digue. Se sa rezon 
prensipal ki sa Mosyon in 
ganny anmenn devan dan 
Lasanble Nasyonal. Akoz 
zabitan Praslin ek La Digue, 
zot espekte ki Gouvernman 
LDS i pran sa size tre enportan 
o serye.  

Mr Speaker, mon 
konsyan ki pour bokou lannen 
in annan en fason fer, lafason 
ki sa 2 zil ti ganny zere lo nivo 
Gouvernman. Me ozordi 
realite sosyoekonomik i 
diferan. I fortman egziz 
nesesite pou Gouvernman 
revwar fason fer pou en 
diferan rezilta.  

Solisyon i la Sesel avek 
nou, nou pa bezwen al fer 
letour partou dan lemonn. 
Nou annan tou kapasite pou 
zer nou sityasyon lokal dan en 
fason ekitab, kot vre zistis i 
rennyen.  

Mr Speaker, eski pa in 
plis ki ler pou trouv en 
solisyon? Konbyen letan ankor 
ki zabitan sa 2 zil pou 
kontinyen sibir sa lenzistis? 
Lenpak pri lavi pe kontinyen 
annan lefe negatif direkteman 
dan Bidze sak fanmir, pe 
enport grander fanmir.  

Sa Mosyon pa bezwen 
okenn gran zistifikasyon akoz 
Gouvernman LDS i konn tre 
byen sirkonstans ki zabitan sa 
2 zil pe fer fas avek. Mr 
Speaker, saler minimum i 
parey partou dan Sesel, napa 

leksepsyon. I kler ki pouvwar 
aste pou tou zabitan Praslin 
ek La Digue i reste relativman 
pli mwens.   

Apard pouvwar aste, 
kapasite finans sak fanmir 
pou pey tou depans esansyel 
lafen dimwan, i kontinyen 
reste tre difisil. Mr Speaker 
zabitan pe demande alor pou 
konbyen letan ankor ki 
Egzekitiv pou reste lizye 
fermen lo sa sityasyon?  

Mazorite fanmir i 
kontinyen reste viktim, gran 
defisit finansyer zour apre 
zour, mwan apre mwan e 
lannen apre lannen. 

Lo Mahe personn pa 
bezwen pey pasaz avyon ser 
oubyen bato, pou ganny servis 
kot diferan Minister, pour 
ganny akse avek bann servis 
ministeryel enportan ki pa 
egziste oubyen pa pe donnen 
lo Praslin ek La Digue.  

Mr Speaker i lo rikord sa 
Lasanble ki dan plizyer 
lokazyon mon'n plede avek 
bann diferan Minis isi dan sa 
Lasanble pou servi laliny 
Bidze domestic travel, pou vin 
Praslin ek La Digue pou vwar 
bann zabitan. Pou evite ki zot 
desann Mahe - sa omwen ti 
ava koup en pe bann depans 
ekstra lo sak sa bann fanmir. 

Me ki'n arive? Zero rezilta 
Mr Speaker. Ozordi dan sa 
saler minimum zabitan sa 2 zil 
i oblize pey R25 port fees pou 
Praslin/Mahe, R15 port fees 

pou Praslin/La Digue, pey 
transpor ek manze ler zot vin 
lo Mahe.  

Kot lakour sak sa bann 
fanmir parey kot tou lezot 
fanmir, mazorite zot i oblize 
pey delo, elektrisite, gas, 
telefonn, lezot komodite 
konsonmasyon dan en fanmir. 

Prenon kont ki tou 
komodite i bezwen ganny 
transporte sorti Mahe par 
bann bato cargo pou al lo sa 2 
zil, egalman zot osi sa bann 
operater bato cargo, pe fer fas 
avek lezot kou adisyonnel pou 
zot loperasyon. Tel ki peyman 
bann lespas ki zot servi lo 
lasose ; peyman fre pou koste 
avek lasose, peyman pou met 
bato lo mouyaz.  

Mr Speaker, sa bann 
pekilyarite sosyete Seselwa 
dan konteks reste e viv lo 
Praslin ek La Digue, i fer li 
inevitab ki pri sa bann diferan 
kalite komodite ki sak fanmir i 
konsonmen i vin pli ser ki ler 
ou reste e viv lo Mahe. 

I domaz ki ziska prezan 4 
an dan lofis Gouvernman LDS 
pa'n vwar nesesite pou zot 
demontre zot konsern serye 
anver sa problenm tre 
pertinan. Soufrans ek difikilte 
bidzeter ki bann diferan 
fanmir pe oblize fer fas avek.  

I kler ki Gouvernman 
LDS pa'n zanmen serye dan 
okenn promes ki zot in fer lo 
size pri lavi. Mr Speaker, mon 
a donn legzanp konkret pou 

zabitan Praslin ek La Digue, 
vwar e ziz pou zot menm.  

Gouvernman LDS dan 
son manifesto ki zot ti al dan 
eleksyon an 2020, ti annan 
promes pou seryezman adres 
size pri lavi lo Praslin ek La 
Digue. Lo paz 16 paragraf 5 
dan zot manifesto i lir koumsa; 
-  

‘‘Holding down the cost of 
living, our government will take 
new measures to bring down 
the cost of commodities’’. 
Gouvernman pou pran nouvo 
mezir pou fer desann pri lavi.  

LDS i osi dir; - ‘‘we will 
also take measures to hold 
down cost of utilities, 
communication and banking 
services’’. Ki vedir 
Gouvernman pou osi pran 
mezir pou fer desann kou 
elektrisite ek delo pou telefonn 
e internet e kou tranzaksyon 
banker.  

Mr Speaker, zabitan 
Praslin ek La Digue pe 
demande oli sa bann promes, 
eski sa bann promes sete pou 
bat latet Seselwa pou ganny 
vot? I kler ki wi. Pa fini Mr 
Speaker, lo paz 16 paragraf 1 
lo zot manifesto i lir koumsa; - 

‘‘Improve salary and 
pensions, our Government will 
be committed to improving 
salaries in the public and 
private sector in line with 
economic growth’’.  

I vedir nou Gouvernman 
i fer komitman pou amelyor 

saler dan sekter piblik e sekter 
prive firanmezir ki lekonomi i 
grosi ki'n pase ki realite nou'n 
obzerve. Sekter prive in ganny 
kit ater dan plizyer repriz, 
ganny zet dan kannal e ganny 
demande pou rod zot fason 
naze pou ariv ater apre nou a 
gete.  

Lo paz 34 paragraf 3 dan 
manifesto LDS i lir koumsa; -

‘‘welfare of the elderly we will 
uphold the right to Social 
Security Pension and ensure 
that it increases in line with the 
cost of living’’. Byennet sosyal 
nou bann dimoun aze pou 
mentenir, drwa Sekirite Sosyal 
ek Pansyon e asire ki i 
ogmante kotakot avek 
dinamik pou pri lavi.  

Dimoun aze lo Praslin ek 
La Digue pe demande oli sa 
promes? Eski sa ti en lot bat 
latet, oli sa R10 mil? Mr 
Speaker, lo paz 3 boulet pwen 
limero 4, touzour dan 
manifesto LDS i lir koumsa; - 

‘‘Raise income and living 
standards’’. Donn 
logmantasyon saler e lev 
standar lavi.  

Gouvernman LDS i 
bezwen fer li en lobligasyon 
realiz deklarasyon son 
komitman fer dan son 
manifesto, delivre dan son 
promes eleksyon 2020. 
Zabitan Praslin ek La Digue 
zot ankor pe espere, eski zot in 
ganny met lo en bus stop kot 
bis pa pase? 

Lo paz 15 paragraf 5 dan 
manifesto LDS i dir koumsa; - 

‘‘Gouvernman LDS pou 
ouver Lofis Gouvernman lo 
Praslin ek La Digue pou 
desantraliz servis’’. Sa 
legzersis in komans fer me 
selman dan sa bann biro ki lo 
Praslin, okenn desizyon final 
pa kapab ganny pran, tou 
keksoz i bezwen ganny refer 
avek Mahe, me sa i selman 
pou serten lofis.  

Mr Speaker, ankor en lot 
promes ki pa'n ganny delivre, 
zabitan sa 2 zil pe demande 
dan konbyen letan ankor ki 
zot pou kontinyen depans 
bokou larzan pou monte, 
desann Mahe?  

Mr Speaker, pou konklir 
mon oule koz lo paz 36 
manifesto LDS ki lir koumsa; - 
‘‘LDS as The Government Party 
in The National Assembly voice 
of the people always’’. Se 
egzakteman sa ki zabitan 
Praslin ek La Digue pe 
demande ki Manm Lasanble ki 
sipoze lavwa sa pep donn 
Lasanble sipor, donn sa pep e 
delivre lo sa promes.  
 Paragraf 1 dan manifesto 
LDS; -  

‘‘The Seventh Assembly 
with an LDS majority must be 
forceful in raising questions 
about Government Policies and 
action as they were in the 
opposition’’. 

‘‘Question are meant to 
be put information in front of 

the people of Seychelles, 
Ministers will be committed to 
giving full and truthful 
answers to all questions’’.  
 Mr Speaker, ou dir 
mwan, eski sa 2 paragraf ki 
mon fek lir pe ganny respekte 
parey manifesto pe dir? Pa US 
ki'n ekrir sa manifesto LDS 
ki'n ekrir e prezant avek Lepep 
Seselwa an 2020. Eski sa ti 
ankor enn parmi sa bann 
plizyer mannev pou anbet 
Seselwa pou LDS ganny 
pouvwar Sesel?  

Mon napa okenn dout ki 
zabitan Praslin ek La Digue pe 
swiv sa deba tre, tre pros. Zot 
pe obzerve ki desizyon ki sak 
Manm Lasanble i pran lo sa 
size pri lavi lo sa 2 zil. Mon 
swete, ki sa Lasanble i 
konsyan dilenm zabitan sa 2 
zil an partikilye nou Manm 
Lasanble ki viv lo sa 2 zil.  

Si desizyon LDS se al 
kont sa Mosyon ozordi e zot 
servi zot mazorite pou fer 
letour lemonn avek sa 
Mosyon, angiz pou zot 
amande, kan saler pou sey evit 
lanbarasman zot Gouvernman 
zot lesey hijack sa Mosyon. 

Akoz apre preski 4 an o 
pouvwar okenn Manm LDS 
pa'n kapab anmenn en 
Mosyon parey zot in promet 
dan zot manifesto pou fer 
desann pri lavi lo sa 2 zil. 

 
(APPLAUSE) 
 

HON CHURCHILL GILL 
Menm si LDS i annan en 

Manm Elekte pou Grand Anse 
Praslin e en Manm 
Proporsyonnel dan Lasanble 
ki sipoze LDS the voice of the 
people always dapre zot 
manifesto, Mr Speaker mon 
plito krwar ki United 
Seychelles is the voice of the 
people always!  

 
(APPLAUSE) 
 

HON CHURCHILL GILL 
Akoz Parti United Seychelles ki 
pe pouse pou sa bann pep ki 
la deor.  

Mr Speaker, sa 
amannman ki'n ganny 
propoze i irelevan e pa fer 
okenn sans, o kontrer i montre 
klerman ki mannyer LDS in 
dekonekte avek son Egzekitiv, 
son Manm Lasanble enkli son 
siporter. Akoz sa Mosyon pe 
demann sa ki zot menm in 
promet dan zot prop 
manifesto.  

Sa lamannman ki'n 
ganny propoze, i en depar total 
avek zot promes ki zot ti met 
devan sa pep an 2020. Mon 
asir zot ki son konsekans lo 
LDS pou tre grav. Mr Speaker 
fodre sa Gouvernman LDS i 
aret zwe avek santiman voter 
dan sa pei espesyalman ler zot 
anvi ganny pouvwar politik.  

Seselwa an 2020 ti donn 
LDS en mazorite politik absoli, 
me tou Seselwa i dir ou ozordi 

ki ler zot analiz sa preski 4 an 
travay ki Gouvernman LDS in 
fer avek sa mazorite absoli pou 
Sesel e Seselwa zot konklizyon 
se ki Gouvernman LDS i by far 
below average.  

 
(APPLAUSE) 
 

HON CHURCHILL GILL 
Rezon gran lenkonpetans 
serye pou diriz nou pei Sesel. 
Seselwa in fini deside 2025 
pou vot zot out. Espesyalman 
zabitan Praslin ek La Digue 
pou promes bat latet in ganny 
fer me pa'n ganny delivre. 
Mersi Mr Speaker.  
 
(APPLAUSE) 
 
MR SPEAKER 
Mersi Onorab. Segonder 
Mosyon eski ou pare pou 
adrese la? Onorab Cosgrow.  
 
HON WALLACE COSGROW 
Bonzour Mr Speaker. Ankor 
enn fwa bonzour tou Manm 
Onorab. Mersi Mr Speaker pou 
donn mwan laparol. Parey 
mon'n dir boner ler mon ti pe 
segonn Mosyon pou mwan 
kapab segonn e koz lo sa 
Mosyon tre, tre enportan dan 
Lasanble Nasyonal ozordi 
bomaten zour dernyen zour 
nou sesyon travay pou premye 
trimes.  
 En Mosyon Mr Speaker, 
ki mon santi i annan en 
kantite merit, en kantite merit 

akoz sityasyon laba deor i enn 
ki tre efreyan, tre trakasan e ki 
ziske aprezan nou santi ki 
poudir Gouvernman pa pe fer 
le neseser pou soulaz lavi 
zabitan Praslin, La Digue e 
bann Zil Pros.  
 Mr Speaker, mon pran 
laparol bomaten pou segonn 
sa Mosyon, anmennen par 
mon koleg Onorab Gill an 
solidarite parey mon'n dir avek 
mon koleg Onorab Gill e osi an 
solidarite avek mon koleg 
Rocky Uranie ki ozordi pa 
prezan avek nou pou rezon 
lasante. 

Me 2 koleg Onorab ki, 
depi ki mon'n zwenn sa 
Lasanble Nasyonal e mon 
konnen Onorab Gill depi 
menm avan dan Sizyenm 
Lasanble in en dimoun ki'n 
pouse in en Manm Lasanble 
ki'n pouse kontinyen pouse 
pou war diferans lo son zil, 
sirtou son distrik Baie Sainte 
Anne Praslin. 

Zot in 2 Onorab ki'n lager 
sanses Mr Speaker, sanses 
mon kapab dir pour ki zot 
bann zabitan, tou zabitan 
irespektiv of ki zot lopinyon 
politik, ki zot in vote, ki zot 
pwennvi lager sanses pour ki 
tou zot bann zabitan i kapab 
enjoy en meyer lavi ki zot 
kapab malgre zot detase 
fizikman avek main zil kot 
lekonomi mazorite lekonomi 
aktivite ekonomi ki pase. 

Me zot in lager sanses 
pou zot kapab sey anmenn en 
meyer lavi pou zot bann 
zabitan.  

Parey in ganny dir Mr 
Speaker, dan prezantasyon 
Mosyon, i en Mosyon ki tre, tre 
enportan pou sa bann zabitan. 
Tre enportan, akoz zot bezwen 
ganny ekoute, zot bezwen 
ganny ekoute zot bann 
santiman ozordi Mr Speaker, 
plis ki zanmen i bezwen ganny 
ekoute, akoz zot pe pas dan 
bokou difikilte, zot pe pas dan 
bokou soufrans Mr Speaker. 

E kantite soufrans, me 
ozordi enn zot bann soufrans 
primordyal se kou lavi ki pe 
tap zot, tap zot pos, tap zot 
fanmir, tap zot lakour, tap zot 
kominote tre, tre for. 

E mwan Mr Speaker, 
koman en dimoun ki preski 
tou le wikenn, toulezour, mon 
lo teren mon devan laport 
dimoun mon'n menm ganny 
sans, loportinite koz lo zabitan 
Praslin, zabitan La Gigue, dan 
bann enteraksyon ki mon'n fer 
dan bann vizit ki mon'n fer.  

Sa zafer kou lavi i en 
topik ki mont premye dan 
konversasyon. I annan en 
kantite lezot topik me sa zafer 
kou lavi i enn ki mont premye 
dan tou konversasyon.  

E nou'n war tou 
dernyerman dan enn bann 
progranm United Seychelles 
Mr Speaker, kot dimoun lo zil 
lo sa bann zil pe koz lo difikilte 

kou lavi. Me ziska prezan Mr 
Speaker, nou pa ankor war 
naryen parey mon’n dir ki 
Gouvernman LDS in fer pou 
soulaz lavi zabitan sa 2 zil.  

Nou'n ganny bokou 
promes e Onorab Gill dan son 
prezantasyon - en 
prezantasyon ki mon kapab 
dir tre ekselan, in elabor lo tou 
sa bann promes ki ti ganny fer 
avan e an 2020 pour zabitan 
sa bann zil, tou sa bann 
promes. E sa bann promes ti'n 
ganny elabore avan eleksyon 
dan en manifesto. 

Manifesto avek en bokou 
koze - nou ti tande Seselwa i 
tande nou pou sekwe pye, nou 
pou met larzan dan zot pos, 
nou pou fer desann pri lavi, 
nou pou amelyor zot lavi, 
Gouvernman LDS pou fer isi 
pou fer laba, me ziska prezan 
Mr Speaker pou sa 2 zil e Zil 
Pros bann lezot Zil Pros 
naryen. Ankor enn fwa mon 
repete, i enportan mon repete 
akoz naryen Mr Speaker pa 
ankor ganny fer.  

Kou lavi Mr Speaker lo sa 
2 zil; komodite, ozordi tou 
dimoun pou dakor avek 
mwan, ki pri marsandiz lo 
Praslin avek La Digue i a en pri 
egzorbitan, en pri egzorbitan e 
konpletman diferan avek lo 
Mahe. Me sepourtan Mr 
Speaker, sepourtan ozordi 
minimum wage lo Praslin, La 
Digue, Mahe i parey.  

Lapey Mr Speaker i 
preski parey. E pour ki zot, 
pou mwan kapab met sa dan 
en pli bon perspektiv lo Praslin 
avek La Digue sekter dominan 
kot dimoun i travay ladan se 
Sekter Tourizm. E ler mon get 
bilten statistik Biro Statistik 
pou employment and earnings 
i montre nou ki poudir lapey 
dan sekter prive i sekter kot 
lapey i pli ba.  

Mazorite bann dimoun lo 
Praslin avek La Digue pe 
travay dan Sekter Tourizm, 
sekter prive ki kategorize par 
bann lapey bokou pli ba ki dan 
bann lezot sekter.  

Deza Mr Speaker, sa 
bann dimoun i war zot dan en 
sityasyon dezavantaze akoz 
zot pa kapab benefisye avek 
par egzanp bann schemes 
bann logmantasyon, bann 
diferan keksoz ki bann lezot 
sekter par egzanp sekter 
parastatal dan sekter 
Gouvernman i donnen.  

Otomatikman la zot 
dezavantaze an term saler. E 
zot al dan menm laboutik 
parey tou dimoun, pri 
komodite in pet plafon, sa ki 
ou ti kapab aste Mr Speaker 
avek R500, R1000 detrwa 
lannen pase lo Praslin avek La 
Digue, ozordi lanmwatye ou 
sak i lanmwatye plen or 
lanmwatye vid Mr Speaker, 
akoz pouvwar d’achat sa bann 
fanmir, sa bann dimoun lo zil 

in ganny redwir 
konsiderableman.  

E ler mon pe koz 
komodite Mr Speaker, mon pa 
pe koz sa ki nou apel bann lux, 
bann luxury - mon pe koz 
komodite debaz manze, diri, 
delwil, dipen, disik, lay, 
zenzanm, lantir; basic 
komodite Mr Speaker, ozordi 
pri in pet plafon. 

Ti ganny proteze avan Mr 
Speaker, atraver bann 
lentervansyon Gouvernman, 
me ozordi nou war avek en 
lideal liberal kapitalis kot tou 
keksoz i ganny large e nou ti 
ganny warn sa Mr Speaker - 
nou ti ganny warn. Me 

malerezman pa tou dimoun 
ki'n pran sa o serye e ozordi sa 
bann dimoun i war zot pe viv 
preski dir lo borderline 
lamizer.  

E i annan ki preski dir 
dan lamizer Mr Speaker; dan 
lamizer akoz Polisi 
Gouvernman LDS ozordi pa pe 
cater pou zot, malgre dan zot 
manifesto zot ti mete ki zot pou 
cater pou sa kategori dimoun.  

Elektrisite avek delo Mr 
Speaker bomaten nou pe fer e 
konversasyon lo elektrisite 
avek delo pri in monte, Mahe, 
Praslin parey pri in monte. pri 
i egzorbitan e bokou fanmir 
ozordi malgre ki LDS ti promet 
ki poudir i pou rod fason pou 
fer desann e stabiliz pri litilite 
dan pei me ki nou war Mr 
Speaker, napa naryen ki'n 

ganny, fer napa en sou 
naryen.  
 Ozordi zot ankor pe 
operate lo menm mekanizm, 
menm mekanizm ki ti ganny 
fer par Gouvernman United 
Seychelles avan 2020. Naryen 
zot pa'n fer, so si zot ti serye 
dan sa demars pou kapab 
revwar tarif, revwar pri 
elektrisite, fer desann pri 
elektrisite, share en pe sa 
bann cost elektrisite then nou 
ti ava war en diferans dan pri.  
 Me non ki zot fer, sak fwa 
i monte, fuel i monte, zot pran 
leskiz lo fuel zot fer monte e 
saler Seselwa i reste parey. Ler 
ti vin sa zafer logmantasyon 
saler dan Bidze si mon pa 
tronpe Mr Speaker nou ti koz 
lo nesesite, mwan mon ti koz 
lo nesesite pou annan 
logmantasyon saler pou 
revwar saler dan sekter prive. 
I annan en fason fer li. 
 I annan en fason fer li se 
ki ou revwar lapey mwayenn 
lapey minimum wage e ki sa ki 
anba i pous en pti pe pli o e ou 
tant pou pous sa bann diferan 
lesel pli o ki fer ki dimoun i 
ganny en logmantasyon 
gradyel, i annan fason ki fer li.  

Me Gouvernman LDS in 
reste trankil e ler zot reste 
trankil an sa ki konsern 
minimum wage zot in kit 
mazorite zabitan Praslin avek 
La Digue deryer an term 
earnings, an term saler.  

Akoz zot travay dan 
sekter prive e si ou pa ganny 
en promosyon, si ou pa sey sot 
dan en lot louvraz ki pey en pti 
pe pli byen, ou reste lanmenm 
ou pri e ou pa ganny en 
logmantasyon dan ou saler. E 
Gouvernman pa fer li son 
devwar pou li vwar bann 
mekanizm, ki mannyer i 
kapab fer monte saler sa bann 
dimoun dan sekter prive.  

Deza Mr Speaker, zot war 
zot dezavantaze vizavi bann 
lezot travayer dan bann lezot 
sekter. En lot landrwa Mr 
Speaker, kot i met presyon lo 
Bidze pos lafanmir bann 
dimoun lo Praslin avek La 
Digue, se dan kou servis 
transportasyon Mr Speaker.  

Sa kalite lenzistis ki zot 
in fer atraver sa Lalwa kot zot 
in ogmant fees pour port bann 
port fees, port dues. Mr 
Speaker, sa pou mwan sa i en 
lenzistis terib, fermal kot zot 
napa en sou regar pou zabitan 
sa 2 zil en sou regar.  

Ki mannyer marsandiz i 
ariv lo Praslin avek La Digue? 
Atraver bato Mr Speaker, an 
gran mazorite atraver bato 
apard enn ant, ant ki ava vin 
lo Air Seychelles, me selman 
negligible. Mazorite se atraver 
bato. 

E le moman ki ou deside 
ogmant tou sa bann kalite fees 
lo por li swa pou cargo, ki swa 

pou stor cargo, ki swa pou 
materyo konstriksyon, ki swa 

pou anmenn cargo lo zil, 
definitivman ou pe enpakte lo 
kou fer biznes lo kou 
loperasyon lo Praslin.  

E tou dimoun i konnen 
Mr Speaker, zour kou 
loperasyon, kou fer biznes i 
monte i annan zis en kategori 
dimoun en group dimoun ki 
peye e sa se konsonmater. Tou 
sa burden i ganny tire lo sa 
biznesmenn ki i normal, i tire i 
anvoy lo konsonmater. 

E konsonmater li parey 
mon'n dir napa naryen ki'n 
sanze pou li Mr Speaker, napa 
naryen ki'n sanze pou li. Li son 
saler i reste parey, son Bidze 
lakour i plizoumwen reste 
parey kantmenm i a sey rod en 
fason kot pou kas, kas isi kas 
laba pou fer savings me i 
plizoumwen i reste parey. 

Akoz i bezwen manze, i 
bezwen pey delo, elektrisite i 
bezwen pey bis, bezwen donn 
son zanfan manze pou al lekol, 
so son sityasyon lakour i reste 
plizoumwen parey. Me lot kote 
tou keksoz ki otour li in 
ogmante.  

So sa lenzistis Mr 
Speaker, ki ler Leader 
Lopozisyon ti anmenn Mosyon 
pou quash sa S.I. pou tir sa 
bann fees sa bann port dues ki 
zot in mete e lot kote latab Mr 
Speaker ki zot ti fer? Zot ti vot 
kont.  

Zot ti vot kont pou soulaz 
lavi zabitan lo sa 2 zil, zot ti fer 
toudsort kalite letour me 

finalman Mr Speaker, end 
result se ki zot in vot kont e 
ozordi sa bann fees pe aplike e 
kou materyo konstriksyon, 
kou manze tousala lo La 
Digue, lo Praslin in monte Mr 
Speaker. 

Pou fer matters worse 
parey Onorab Gill in dir 
mazorite servis Gouvernman, 
gouvernmantal i lo Mahe ok i 
lo Mahe.  

E bann dimoun Praslin 
La Digue, bann dimoun Zil 
Pros i bezwen desann Mahe 
pou zot kapab al akse mazorite 
sa bann servis. I annan en pe 
sa bann servis i lo Praslin me 
parey in ganny dir i desizyon i 
bezwen ganny fer Mahe e 
inevitableman bann dimoun i 
bezwen desann Mahe pou al 
servi sa bann servis.  

Prezan ki ou fer ou, ou 
konnen poudir sa bann 
zabitan i bezwen desann a sak 
fwa ki i bezwen desann ou bag 
li avek en gro fees lo son tiket 
pou ogmant son tiket, pou fer 
li pli difisil pou li desann pou 
li al akse sa bann servis. Non, 
be si ou pa malis si ou pa- 
konmsi si ou annan en regar 
ou annan en leker pou ou 
zabitan eski ou fer sa Mr 
Speaker?  

Zis pou ou kapab anmas 
serten pti larzan pou ou kapab 
al fund en proze lo Mahe pou 
kapab ganny ase kapital pou 
aranz ou balance sheet pou 
montre labank ki ou kapab 

repey loan. Lo ledo dimoun 
Praslin avek dimoun La Digue 
Mr Speaker, an gran mazorite.  

Napa problenm mwan 
mon sorti Mahe mon pe mont 
Praslin mon fer li en one-off 
enn fwa letan mon peye napa 
problenm mon konpran i ok. 
Me sa bann dimoun ki servi 
bato Cat Cocos, Cat Roses 
parey en, mon pa pou dir en 
bis TATA me solman en 
transpor esansyel pou zot 
kapab ariv lo main island 
Mahe - ou konpran?  

So i montre poudir zot pa 
mazin lwen, avan zot fer bann 
desizyon zot pa mazinen zot pa 
mazin sa dimoun la ater ki pe 
ganny difikilte pou fer 2 bout 
zwenn, zot pa mazin ditou Mr 
Speaker.  

Akoz si zot ti mazinen la, 
ti pou napa nesesite ozordi 
pou annan sa Mosyon e ti pou 
napa nesesite tou sa bann 
kalite Lalwa ki zot in met an 
plas e zot ti pou onor zot 
promes dan manifesto Mr 
Speaker, zot ti pou onor zot 
promes e rod diferan fason ki 
mannyer pou fer desann kou 
lavi.  

Sekter Telekominikasyon 
Mr Speaker sa osi zot ti dir dan 
zot manifesto, me ki zot in fer 
ziska aprezan, naryen o konter 
zot rod fason ki mannyer zot 
pez en lakonpannyen 
telekominikasyon pou li pa 
kapab bouze pou li pa kapab 
anmenn servis akoz, akoz i 

annan en problenm avek son 
met.  

Sekter Telekominikasyon 
i osi enportan Mr Speaker, 
sirtou atraver servis internet, 
ozordi internet i en nesesite 
pou zabitan, nenport ki 
zabitan.  

E Praslin, La Digue pa en 
leksepsyon, zot osi zot bezwen 
servis internet, servis 
telekominikasyon pou reste 
azour pou fer bann travay 
zanfan i bezwen 
telekominikasyon pou kapab 
fer bann travay neseser, ki 
annan pou fer avek zot letid. 
Me ki zot in fer zot? Naryen! 
Zot pa'n fer gran keksoz. 

Mon rapel Vis-Prezidan ti 
la bomaten, mon rapel 
konbyen fwa, konbyen tapaz 
in fer dan Sizyenm Lasanble, 
me ozordi nou war li comme 
dir Franse i reste ‘‘bouche bée’’ 
i pa koz ditou lo la pa koze lo 
la sa. Ok, i dir ou i pe sey isi i 
pe sey laba lot, lot i pa kapab 
Mr Speaker.  

Mr Speaker, lefe i reste ki 
zabitan Praslin avek La Digue 
i santi ki poudir Gouvernman 
in negliz zot, Gouvernman in 
abandonn zot e Gouvernman 
pa pe fer okenn zefor pou 
rektifye zot sityasyon.  

Parey mon'n dir sa i sorti 
fortman dan tou bann vizit, 
dan tou bann diskisyon ki nou 
fer nou lo Parti United 
Seychelles avek bann zabitan. 

E krwar mon ozordi nou, 
nou en parti ki pas devan 
laport dimoun ki pa ganny 
pouse avek personn, ki reste 
konekte avek bann dimoun e 
kot dimoun i koz avek nou, i 
dir avek nou zot bann 
soufrans e ki mannyer zot anvi 
war keksoz i sanze.  

Mwan Mr Speaker, pou 
al a lavan mon krwar ozordi 
plis ki zanmen, i bezwen 
annan serten reazisteman dan 
lafason ki Gouvernman i fer i 
vwar sa bann zil, dan lafason 
ki Gouvernman i fer son bann 
Polisi vizavi Praslin, La Digue 
e Zil Pros.  

I nepli en sityasyon kot 
one size i fit tou Mr Speaker, la 
i en loportinite kot one size pa 
fit all, akoz sansan si nou 
kontinyen les sa ale nou 
kontinyen blanm lo lager 
Ukraine, lager isi, blanm lo 
sityasyon mondyal, fer letour. 

E dayer mon konpran i 
annan e attempt pou revwar sa 
Mosyon - re-word sa Mosyon 
pou nou al rod tou sord kalite 
lipou deor, pou nou met sa 
sityasyon ki nou zabitan pe fer 
fas avek ozordi. 

Mr Speaker, napa naryen 
pou fer avek deor sa. I annan 
tou pou fer avek lavolonte en 
Gouvernman, ki ti ganny 
elekte lo en tiket pou fer 
sanzman, pou fer lavi Seselwa 
pli meyer, pou met larzan dan 
pos Seselwa pou sakouy pye 
pour ki nou tou nou kapab 

ganny en pe. Se la kot i annan 
keksoz pou fer Mr Speaker. 

Lavolonte pou zot vwar 
bann mekanizm, bann Polisi 
pou sanz lavi sa pep, ki swa lo 
Mahe, ouswa lo Praslin ek La 
Digue, kot i pli serye ankor.  

Se sa ki nou pe demann 
zot e se sa ki sa Mosyon pe 
demann zot, ki Gouvernman i 
rod bann solisyon- i rod bann 
solisyon pour kapab soulaz Mr 
Speaker, lavi e bann demars 
kler Mr Speaker, konkret pou 
kapab ede fer desann pri lavi 
lo sa 2 zil e soulaz lavi sa bann 
zabitan.  

So mwan Mr Speaker, 
mon pou - parey mon'n dir 
mon pour solider avek mon 2 
koleg Praslin avek La Digue, 
Onorab Gill avek Onorab 
Rocky Uranie, zot annan 
kouraz pou koz lo sa bann 
sityasyon, zot in annan kouraz 
pou reste konekte avek zot 
bann zabitan. 

Kouraz pou zot anmenn 
sa ki devret ganny anmennen 
isi dan Lasanble Nasyonal pou 
ganny diskite, malgre tou 
kalite defi, tou kalite difikilte 
ki zot pas avek isi. 
Malerezman ozordi nou 
annan- parey nou'n ganny dir 
nou annan Manm Lasanble 
Nasyonal lo lot kote latab, ki 
reprezant sa 2 zil, sirtou enn 
elekte. 

Nou annan enn elekte 
apre nou annan enn ki nou 
konpran i sorti laba, me 

selman nou pa konnen ki son 
status. Me solman i en Manm 
Lasanble Nasyonal, nou 
respekte li koman en Manm 
Lasanble Nasyonal.  

Souvandfwa ler Onorab 
Gill i sey pous en zafer, li i sey 
dir li ki ti leve ki ti met laba, 
me malerezman ni kouraz pou 
li anmenn en Mosyon parey 
Onorab Gill in anmennen 
zanmen in annan. Lala kot ou 
tous, lala kot ou tous zabitan 
ki swadizan ou dir ou annan 
leker pou zot. 

Sa ki ozordi Onorab Gill 
in fer Mr Speaker, i en listwar 
dan nou Lasanble Nasyonal. I 
montre Mr Speaker, son 
lanmour, son leker pou son zil 
Praslin e osi La Digue. 

E Mr Speaker, mwan 
Wallace Cosgrow, Onorab 
Cosgrow avek tou mon bann 
koleg la, nou pou montre li 
solidarite; nou pou montre 
Zabitan Zil Pros solidarite ki 
nou dan United Seychelles nou 
pou siport son Mosyon e nou 
pou fer tou sa ki nou kapab 
pou redres sa sityasyon lo sa 2 
zil e pou rod tou sa ki nou 
kapab pou nou fer sir ki zot 
lavi i amelyore ki swa met 
larzan dan zot pos. 

Ki swa revwar bann Polisi 
pour ki zot pa dezavantaze e 
fer zot lavi pli fasil.  

Mr Speaker, avek sa mon 
pou aret la e mon pou dir 
Onorab Gill tou mon sipor 
mon frer pou sa Mosyon e nou 

ava esper zot laba ki zot dir. 
Mersi bokou. 
 

(APPLAUSE) 
 
MR SPEAKER 
Mersi Onorab. Onorab Vidot i 
annan laparol.  
 
HON AUDREY VIDOT 
Mersi Mr Speaker. Bonzour Mr 
Speaker, tou Manm Onorab, 
tou manm piblik ki a lekout.  

E en bonzour spesyal 
pou bann zabitan Zil Pros, ki 
ozordi en Manm United 
Seychelles Onorab Churchill 
gill Manm Elekte pou distrik 
Baie Sainte Anne in anmenn 
en Mosyon zisteman pou li koz 
lo zot soufrans, zot bezwen e 
pour demann Gouvernman 
pou zis aret koze me fer 
aksyon.  

Mr Speaker, sa ki santi 
son soufrans lavi lo Praslin ek 
La Digue ki pou vreman 
konpran ki sityasyon ozordi i 
pe fer fas avek. Akoz United 
Seychelles pe dir atraver 
Mosyon anmennen par 
Onorab Churchill Gill, Manm 
Elekte pou Baie Sainte Anne 
Praslin pour ki zot bezwen 
sipor, zot bezwen led pour ki 
zot kapab fer fas avek 
sityasyon lavi lo zil.  

Mr Speaker, Zabitan Zil 
Pros in ganny promete en lalis 
promes dan eleksyon Oktob 
2020. In annan bokou koze 
pou adres problenm kartel ki 

ti osi en swadizan stratezi 
pour fer desann pri lavi. Sa pri 
lavi ki ozordi bokou nou 
espesyalman nou bann 
dimoun lo Zil Pros pe dir in pet 
plafon. 

E nou'n tann en Minis 
dan ladministrasyon LDS ki li 
in dir poudir i pa fasil pou fer 
pri lavi desann e ki sa i zis 
parol bann politisyen pou zot 
ganny vot. E sa Minis ki sorti 
dan sa ladministrasyon, i 
konfirmen ki parol en ansyen 
Dirizan Lopozisyon ki ozordi 
pe diriz pei dan 
Ladministrasyon ozordi ki sa 
bann parol pa  vre.   

I kler ki in vin zis o 
pouvwar ozordi, kantmenm i ti 
dir i pou fer pri lavi desann me 
malerezman ozordi i pa kapab 
prouv son lekor ki i pa kapab 
onor son bann lager ki i ti lager 
le ri ti Dirizan Lopozisyon sa 
letan.  

Realite ozordi olye tir 
middlemen man prezan ki 
middlemen pe ansarz e prezan 
ki en pti group Seselwa ki pe 
ranpli pos e ki bann ki pe fer 
tou pou fer 2 bout zwenn, i 
kontinyelman fer fas avek sa 
pri lavi.  

Mr Speaker, kestyon ki 
plizyer zabitan lo Zil Pros pe 
demande eski Prezidan ozordi 
ki ti lager pou dir fer pri lavi 
desann eski i ti senser dan son 
bann parol ler i ti Dirizan 
Lopozisyon? Akoz ki ozordi i 
pa kapab onor sa bann parol 

tre zoli ki i ti dir avek pep 
Seselwa?  

Mr Speaker, partou kot 
nou pase lo nou bann zil 
dimoun i zis koz son soufrans, 
zot dir ki pa sa sanzman ki zot 
ti demande pou en meyer lavi 
pou Sesel. En fason pli byen 
LDS pou zot ozordi pep 
Seselwa i dir ki LDS in zis 
koze, koze e zis koze e pep 
Seselwa in senpleman fatige 
tann zot zis koze me napa 
aksyon.  

Alors United Seychelles 
atraver Mosyon anmennen 
ozordi par Onorab Churchill 
Gill, pe senpleman dir avek 
ladministrasyon LDS ki olye 
zis koze Seselwa i oule war 
aksyon seryezman pou fer ki 
zabitan lo Praslin ek La Digue 
i war en pli meyer lavi, ki zot 
ava en pti pe war zot en pti pe 
pli eze akoz zot war zot depans 
i bokou fwa plis ki nou ki pe 
viv isi lo Mahe.  

Mr Speaker, si 
ladministrasyon LDS in kapab 
kre kondisyon pou bann ki 
deza annan ganny plis e 
menm dan moman kot zot ti 
dir nou bezwen fer sakrifis zot 
ladministrasyon in donn zot 
bann Minis bann gro 
allowance. 

Si zot in kapab esper 3 
an, 3 an pou zot kapab revwar 
saler bann dimoun dan 
Gouvernman e zot in met bann 
dimoun ki dan prive e nou 
bann pansyoner parey Onorab 

Gill in dir lo en bus stop kot bis 
pa pase, akoz ki zot pa kapab 
rod fason pou soulaz nou 
bann dimoun lo Praslin ek La 
Digue?  

Ladministrasyon LDS i 
annan en responsabilite pou 
onor zot bann promes; tou sa 
bann promes ki'n ganny site 
dan zot manifesto ki Onorab 
Churchill Gill in fer resorti 
bomaten, Mr Speaker sa 
ladministrasyon in ganny en 
mazorite dan Lasanble 
Nasyonal pou onor promes ki 
zot i mete kler dan zot 
manifesto, me i regretab ki zot 
in dezapwent pep Seselwa. 

Mon kapab konpran 
akoz ki Prezidan in donn son 
lekor en meday ; en meday 
pou failure e inefikasite son 
ladministrasyon LDS ozordi. 

Mr Speaker, si i annan 2 
Manm Lasanble ki a tou 
moman dan sa 4 an ki zot in la 
zot in koz pou zabitan Praslin 
ek La Digue se pa lot ki 
Onorab Churchill Gill Baie 
Sainte Anne Praslin ek Onorab 
Rocky Uranie pou La Digue.  

Sa 2 manm a plizyer 
repriz in fer resorti bann 
konsern zabitan Zil Pros. 
Demann Minis, mon rapel tre 
byen a sak fwa Onorab Gill 
dan Bidze i demann bann 
Minis pour ki zot fer letan lo zil 
pou zot kapab war sa bann 
dimoun, ki annan zot bann 
konsern olye fer zot bezwen 
pey en tiket desann Mahe pou 

vin rod fason pou rezourd zot 
bann problenm lo zil.  

Bidze i annan, me zot fer 
sir zot pa ale pou zot kapab 
asize fer letan donn sa bann 
dimoun en pe letan pou zot 
kapab koz zot problenm. Me 
lezot ki annan pou fer ek bann 
pti vizit, sa i ale. Be dimoun i 
anvi sa dimoun ki zot ti elekte, 
pou zot kapab ganny en sans 
pou zot devid zot problenm, 
zot difikilte li zot fer fas avek lo 
zil pour ki Gouvernman i 
konpran e vwar zot soufrans. 

Pou bann paran 
espesyalman ki zot zanfan 
premye lannen, ki'n depans 
sitan larzan pou zot zanfan ki 
pe al pos-segonder, bokou fwa 
zot ganny bokou difikilte pou 
zot kapab ganny en rekour. E 
by the time ki sa etidyan i 
ganny sa allowance, sa paran 
i deza war li in depans sitan 
bokou e i pa ganny soulazman 
avek ladministrasyon ozordi.  

Mr Speaker, sa bann kou 
adisyonnel ki ganny mete, 
pour ki fer ki bann zabitan 
oubyen bann dimoun ki pe al 
lo sa 2 zil, i war li pey an plis. 
Toultan nou war sa 
ladministrasyon i 
kontinyelman fer dimoun ki 
pli war li difisil pou fer 2 bout 
zwenn, rod ankor larzan pou li 
kapab pey plis kou adisyonnel 
ki sa ladministrasyon atraver 
zot bann regilasyon e 
kontinyelman enpoz lo zot.  

Mr Speaker, lo Praslin ek 
La Digue, dimoun pe demande 
kan ki zot pou kapab war en 
souf- en nouvo souf avek sa 
lavi ser lo zil? Onorab Gill i 
annan rezon dir anmenn 
konsern zabitan Zil Pros par 
dir ki 4 an zot ladministrasyon 
LDS pe perform below average. 

Si ou war STC ki ti sipoze 
pe soulaz pep Seselwa avek en 
meyer pri lavi ozordi pe fer 
profi lo ledo malere.  

Mr Speaker, ozordi mon 
bezwen met konsern ki serten 
bann dimoun Praslin 
espesyalman Grand Anse kot 
mon ti ganny en sans pou mon 
ale avek group United 
Seychelles kot sa madanm i 
eksplike, i dir; - 

Onorab R 48 en pti bout 
zenzanm dan en plastik 

5 latet zonnyon R 80 
ekek dan plastik.  

Seselwa lo zil i konpran 
prezan, akoz zot in ganny dir 
al mandyan en latet zonnyon 
kot zot bann vwazen, akoz 
ozordi zot pe war sa kantite ki 
zot depanse lo bann komodite 
debaz.  

Mr Speaker, pep Seselwa 
espesyalman nou bann 
dimoun lo Zil Pros in fatige, in 
perdi konfyans dan en 
ladministrasyon ki pa pe 
valoriz e konpran zot soufrans 
ki zot pe fer fas avek lo zil. 
Zabitan Zil Pros zot in dir ki 
zot, zot pou donn zot sipor 
United Seychelles, 

espesyalman nou bann MNA 
parey Onorab Churchill Gill e 
Onorab Rocky Uranie. 

Akoz se zot ki annan sa 
kouraz ek lafors pou koz pou 
zot avek ladministrasyon 
ozordi e zot konpran poudir 
avek ladministrasyon LDS i 
parey ki lekonomi i mars tre 
byen zis ler i dan zot faver, zis 
ler pou get dan zot welfare. Me 
ler in ariv ler pou regard dan 
byennet e bezwen zabitan Zil 
Pros, non, zot ganny zwe 
sourd lo la.  

Alors Mr Speaker, mwan 
mon pou aport sipor pou sa 
Mosyon e mon pou solider 
avek mon 2 koleg lo zil Onorab 
Gill ek Onorab Uranie pour ki 
nou kontinyen dan sa lalit pou 
nou koz pou pep Seselwa ki'n 
elekte nou la, pou nou koz pou 
zot e demann zot bann bezwen 
pour ki Gouvernman enn fwa 
pour tou i tande. Mersi Mr 
Speaker.  

 
(APPLAUSE) 

 
MR SPEAKER 
Mersi Onorab. Laparol i pour 
Onorab Henrie.  
 
HON GERVAIS HENRIE 
Mersi Mr Speaker. Bonzour 
tou bann dimoun ki pe ekoute 
espesyalman nou bann frer lo 
Praslin, La Digue ki a lekout 
ozordi bomaten. 
  Mr Speaker, mon ankoler 
e si mon ti kapab dir li dan en 

lot fason mon ti ava dir ; ou 
konnen lo lot kote latab i 
annan 2 Manm ki- e mon ava 
fer sa piblik, i annan 2 manm 
lot kote latab ki personnelman 
toultan mon ti annan gran 
estimasyon pou zot, se; 

Onorab Gill e Onorab 
Lemiel, pou la senp rezon Mr 
Speaker mon war zot 2 
dimoun rezonnab e ki 
souvandfwa mon ti panse- 
mon ti santi ki nou kapab 
vwar keksoz an komen lo 
serten pwen e rezonnen 
koman bann adilt e Manm 
Lasanble Nasyonal.  

Me bomaten letan mon'n 
ekout Onorab Gill, mon'n 
dezapwente e se sa ki mon 
ankoler, akoz ou konnen 
koman en Manm Lasanble 
nou bezwen, nou bezwen koz 
laverite, nou bezwen aksepte 
kot i annan dibyen, aplodir kot 
i mal nou donn solisyon pou 
amelyore.  

Me nou pa kapab vin la 
devan piblik Seselwa lo radyo, 
lo televizyon, lo internet e refize 
vwar bann keksoz ki pe arive e 
pa ed nou dimoun pou 
konpran ki pe arive, pou 
apresye ki pe arive e pou 
konpran e sezi konpleksite en 
sityasyon.  

E koman bann dirizan 
dan kominote, dir zot kwa ki 
nou kapab fer, kwa ki nou 
merit fer e avoue kw aki nou 
pa kapab fer. Pou permet pep 
Seselwa sezi sityasyon ki non 

selman Sesel i ladan me 
lemonn i ladan.  

Si nou dekrir dimoun 
Praslin koman La Digue viktim 
egalman dimoun lo Mahe i 
viktim. E alor ansanm lo en 
size parey pri lavi, mon ti a 
priye ki nou kapab le 2 kote 
politik met latet ansanm, pou 
trouv solisyon pou Sesel e i pa 
en size ki nou politiz li e 
komans trangle kanmarad 
byen bomaten 10 er 13 ler 
mon pe koze.  

Mr Speaker, e se sa alor 
ki mon ankoler e mon ti ava 
swete kapab dir li dan en lot 
fason.  

Loter Mosyon in dir nou 
ki pri lavi i tre ser lo Praslin 
avek La Digue ; tou dimoun i 
konnen Gervais Henrie pa 
reste ni lo Praslin ouswa La 
Digue, alor mon pa pou 
pretann ki mon konn zot 
realite filannegwir.  

Me lefe ki loter Mosyon 
pa'n kalifye son definisyon ‘’tre 
ser’’ in les mwan dir byen for 
ki mon dout - mon repete mon 
dout senserite sa deklarasyon, 
san pran kont son 
lentonasyon politiz sa size, kot 
in deside olye donn nou bann 
statistik, donn nou bann 
legzanp konparab in deside 
asiz dan manifesto LDS.  

Mon'n ekout loter 
Mosyon atantivman, pou vwar 
pou konpran e ganny persyade 
ki mannyer lavi lo nou 2 zil 
vwazen i ‘’tre ser’’, me Onorab 

in fail dan son largiman in kit 
mwan lo en bus stop kot bis pa 
pase.  

Selman koman en MNA 
rezonnab ansanm avek mon 
bann koleg lo sa kote latab, 
nou konpran douler nou 
nasyon pe pas atraver, non-
selman sa ki viv lo Praslin 
avek La Digue, me sa ki viv 
dan nou constituency ki nou 
reprezante e ki nou vizite sak 
semenn e nou santi pou zot 
avek zot fanmir. 

Kou lavi dan nou pei i 
tant pou eleve prensipalman 
akoz Sesel i lwen, i retire avek 
larestan lemonn, demann 
bann komodite enporte i o. 
Annefe nou enport omwen 
80poursan sa ki nou 
konsonmen e nou resours i 
limite.  

Par lao tousala bann sok 
eksteryer dan lekonomi global, 
i fer nou sityasyon toulezour 
reste enserten e enprevi. 
Okenn sok ki arive avek pri 
karbiran e manze lo marse 
enternasyonal par egzanp, i 
kapab anmenn presyon 
adisyonnel lo pri e ralanti nou 
lekonomi.   

Dan en lartik pibliye an 
2018 Labank Santral ti 
eksplike ki kou lavi i la kantite 
larzan ou bezwen pou soutenir 
ou standar lavi. Esansyelman 
sa i ki kantite larzan i neseser 
pou kouver ou bann depans 
debaz, parey manze, lenz, 

transpor, latizann, lokasyon, 
eksetera.  

Kou lavi i varye ant sak 
dimoun, par lefe ki i ganny 
enfliyanse par ou swa 
personnel koman en endividi. 
Alor menm ler, nou pe koz lo 
bann nesesite debaz ou gou e 
swa personnel pou enfliyans ki 
mannyer ou depans ou larzan 
par egzanp ou saler.  

Normalman kou lavi pou 
varye ant sak pei, ou menm 
rezyon dan en sel pei; savedir i 
pou varye ant Praslin, La 
Digue e Mahe. Alor sityasyon 
en zabitan Praslin avek en 
dimoun ki reste Mahe, pa pou 
parey. 

LDS dan son manifesto, 
wi, dan son manifesto pou 
eleksyon 2020, in koz lo son 
plan pou anpes kou lavi al an 
deor kontrol, pou reste senser 
avek son promes. 

Depi ki nou'n vin o 
pouvwar, ladministrasyon 
LDS in reste konsyan lo 
sityasyon global e kontinyen 
fer son mye pou asire ki pri 
komodite avek servis ki 
Gouvernman i responsab - 
mon repete kou komodite avek 
servis ki Gouvernman i 
responsab, i reste menm pri lo 
Mahe, Praslin avek La Digue.  

Mr Speaker, mon pou 
donn detrwa legzanp pou 
siport mon largiman; - 

STC; - 
Lo paz 16 nou manifesto 

LDS i koz lo revizyon pratik 

komers Seychelles Trade 
Company STC, pou redwir son 
kou loperasyon, rod sours 
komodite pli abordab ki 
anmenn lavantaz pri pli ba.  

E pou gard son parol an 
Avril 2022 STC ti anons 
rediksyon dan pri 69 item, ki i 
konsider koman semi 
esansyel, ki'n permet sak 
fanmir Seselwa fer en 
lekonomi 5 poursan dan zot 
sak konmisyon lafen dimwan. 
E sa i enkli Praslin avek La 
Digue.  

Pa fini, an Me 2023 sa 
lakonpannyen ti anons ankor 
rediksyon ant R2 a R 40 lo en 
lalis 31 komodite, pou asire ki 
lo Praslin avek La Digue sa 
bann komodite i vann menm 
pri avek Mahe STC i fer 
distribisyon gratwit.  

Me pour lenformasyon 
bann Pralinwa avek Digwa, i 
enportan ki zot konnen ki par 
lannen i kout STC an 
mwayenn R12 milyon e R4.8 
milyon respektivman lo sa 2 zil 
pou li zer son loperasyon e 
asire ki pri son komodite i 
reste abordab.  

An se ki konsern kou pou 
transportasyon, sa i kout STC 
R3.5 e R2.3 milyon par 
lannen, pou asire ki 
marsandiz i ariv lo zot zil. STC 
in osi fek komans en 
konpanny pri in desann kot 
premye komodite ki pri in 
desann i lo materyo 
konstriksyon par 10poursan e 

pandan lannen plis pri pou 
desann ankor.  

SEYPEC; - 
Disponibilite karbiran lo 

Praslin avek La Digue, i 
primordyal pou Sekter 
Domestik e Komersyal. Par 
mentenir en pri ki abordab e 
ede gard kou prodiksyon, 
transportasyon e komodite ba 
e se zisteman sa ki 
lakonpannyen SEYPEC i 
kontinyen fer.  

La ler mon pe koze pri 
karbiran lo laponp, i reste 
parey lo Praslin, lo Mahe e 
menm La Digue setadir partou 
dan Sesel.  

Se gras a dispozisyon 
SEYPEC, desizyon SEYPEC 
plito pou sibvansyonn son 
loperasyon lo Praslin e osi pou 
kouver kou pou 
transportasyon lo La Digue. 
Sa i kout sa lakonpannyen 
R29.8 milyon an 2023 ouswa 
lavaler R2.5 milyon par mwan. 

 Departman Komers; -  
Si mon reste lo size 

konsesyon karbiran, nou a 
rapel ki dan son rankont le 10 
Out 2022 Cabinet ti aprouv en 
konsesyon lo excise tax, kot 
bann vwalye cargo ki ofer 
servis ant Mahe, Praslin e La 
Digue i ganny en egzanpsyon 
25poursan lo karbiran ki 
servi ; savedir zot depanse 
avan apre zot ganny 
ranbourse.  

Sa mezir i form parti 
demars Gouvernman, pou 

kontrol kou lavi lo sa 2 zil, 
bann benefis sa konsesyon i 
sipoze pas lo konsonmater. 
Ziska la konmela i annan 2 
lakonpannyen ki'n benefisye 
anba sa scheme an 2023. Enn 
ti fer en claim R908 mil e sa lot 
R1 milyon 50 mil ki ti fer en 
total R1 milyon R959 mil, 285, 
94 sou.  

E fodre pa ki nou konfiz 
logmantasyon dan port fees, 
kot nou'n vwar en 
logmantasyon dan pri tiket 
pasaze. Ki pa'n dayer revize 
pandan 10 an. Tou dimoun ki 
servi bato pasaze vwalye enkli 
mwan nou bezwen peye sa. 

E nou konnen poudir 
SPA Seychelles Port Authority 
in anons en redevlopman lo 
Por La Digue, ki'n kout li 
R33.8 milyon, kote i pou tir 
larzan pou fer sa? Kote i pou 
tire si nou tou nou pa 
konsyansye ki nou bezwen sa 
fasilite e alor nou kontribye 
kot nou kapab.  

E taler mon'n koz lo 
konsesyon, lo excise tax, 
Gouvernman in prevwar 17 
milyon me nou vwar poudir 
bann bato vwalye pa pe claim 
sa kantite.  

SBC; - 
Menm ler prodwir medya 

pa en komodite esansyel, me 
prezans Medya Nasyonal lo 
nou 2 zil prensipal i ed 
vizibilite bann biznes, sanpyon 
lespri par lantreprenarya 
parmi zot popilasyon e 

promouvwar komers. E sa i 
ede pou akseler aktivite 
ekonomik lo sa 2 zil, kre 
larises e amelyor standar lavi 
parmi bann Zilwa.  

Zis pou lannen 2023 par 
egzanp, Seychelles 
Broadcasting Corporation in 
depans enn R1 milyon 471 mil 
dan son loperasyon lo Praslin 
avek La Digue prensipalman 
atraver saler staff, lokasyon 
lakaz, lokasyon biro, 
transportasyon e lezot depans 
toulezour.  

Air Seychelles; - 
Koneksyon avyon ant 

Mahe avek Praslin i esansyel, 
akoz lavites e konfor. Si 
lakonpannyen Aeryen 
Nasyonal Air Seychelles, ti pou 
vann en tiket avyon son vre pri 
ki i pa pe fer profi setadir 
breakeven sa ti pou kout R2 
mil 890.  

Me ozordi Air Seychelles 
pe sarz selman Rmil,117 e sa i 
vedir ki i pe sibvansyonn 
R1,773, sa lakonpannyen an 
2023 ti transport 27 mil 72 
pasaze lokal ki vedir in pey R 
48milyon koman sibvansyon 
lo pri tiket avyon.  

SPTC; - 
Fasilite transpor pou 

bann travayer Seselwa al 
travay dan bomaten e retourn 
se zot aswar e menm zafer pou 
bann zanfan lekol, i en servis 
ki Leta Sesel i met a 
dispozisyon piblik atraver 
lakonpannyen Seychelles 

Public Transport Company 
SPTC.   

Parey i leka lo Mahe, 
pasaz bis lo Praslin i reste 
menm pri R10 e pou asire ki 
napa okenn disparite ant sa 2 
zil. Akoz sa SPTC i fer en pert 
an mwayenn R255 mil par 
mwan lo Praslin, pou asire ki 
sa servis i ganny mentenir lo 
sa zil.  

Lasante; - 
Nou konnen ki Lazans 

Swen Lasante i responsab pou 
lopital lo Praslin, La Digue, 
Baie Sainte Anne setadir e 
Grand Anse. Anse la Blague i 
annan en klinik? Non, ok. 
Atraver Bidze ki Gouvernman i 
met dispozisyon son bann 
servis lasante parmi bann kou 
ki annan pou peye i enkli; -  

Evakyasyon medikal 
irzan,  

transportasyon byen 
avek servis sorti Mahe pou a lo 
sa 2 zil,  

transportasyon travayer 
akomodasyon e allowance pou 
zot deplasman ki relye avek 
zot travay, ouswa pou 
akonpanny pasyan.  

Pasyan ki ganny transfer 
e refer pou vin Mahe e 
retournen, bann fanmir ki pe 
akonpanny zot pros ki malad 
si en vizyon e vizit teknik bann 
staff senior lo management. 

ASP; - 
Rol Lazans Proteksyon 

Sosyal i la pou asir provizyon 
bann servis byennet e sipor 

sosyal konpreansiv kont 
lapovrete ouswa vilnerabilite, 
me dan konteks Konstitisyon 
pei, irespektiv ki ou tann 
dimoun dir malapropo, ASP i 
la e i ankor la pe soutenir sa ki 
dan bezwen.  

Pour lannen 2022, sa 
Lazans in fer en peyman total 
R104 milyon, 353 mil, 787 lo 
Praslin avek La Digue. Sa in 
enkli en peyman bann benefis 
anba Lalwa e osi en sonm 
R427 mil, 78 pou benefis 
welfare e en total R246 mil, 
329 pou bann manman ki ti pe 
al ganny baba.  

Mr Speaker, i osi annan 
bann lezot Antite parey PUC, 
Seychelles Fishing Authority, 
Home Finance Company e 
Minister Ledikasyon sa 4 
antite (mon en pe dezapwente 
akoz mon'n anvoy mon request 
byen boner pou lenformasyon 
zot pa'n donn mwan.  

I montre nou difikilte 
ankor ki nou annan dan servis 
piblik pou reazir lo bann size 
enportan.)  

Me nou konnen poudir 
tou sa bann antite zot donn 
bann sibvansyon dan zot 
loperasyon pou asire ki kou lo 
Praslin avek La Digue i reste 
ba.  

E avan 2 lentervansyon 
in koz lo kou 
telekominikasyon ; nou 
konnen poudir ti annan en S.I. 
apre presyon mete par 



Verbatim Report NAS Sitting Wednesday 17th April 2024 
 

25 
 

Lopozisyon LDS pour ki 
telefonn pri i desann. 

E enn bann rezon akoz 
Bidze DICT ti ganny bloke e 
apre S..I in vini gras a travay 
LDS. An Zanvye 2022 pri 
internet in redwir swivan 
negosyasyon avek bann 
lakonpannyen 
telekominikasyon ki Vis-
Prezidan ti fer.  

Alor bann ser ek frer ki 
pe ekoute, mon'n donn zot 
bann legzanp pou sezi kwa ki 
pe ganny fer, kwa ki nou 
kapab fer within mwayen ki 
nou annan e kwa ankor ki 
kapab ganny fer. Pou nou 
kapab kontinyen pey sa bann 
depans souvandfwa ki enprevi 
i enportan ki lekonomi pei i 
reste performan. 

Sa i vedir ki nou bezwen 
kontinyen travay 
konsyansyezman parey lartik 
40 nou Konstitisyon i demann 
nou.  

Si nou regard Rapor 
Anyel Komisyon Reveni Sesel 
(SRC) pou lannen 2021 nou 
konstate ki kontribisyon tax 
sorti lo Praslin avek La Digue, 
ti 3.5poursan, 3.57 poursan. 
sa ti reprezant 3.41 poursan 
sorti lo Praslin e 0.16poursan 
sorti La Digue. 

 Lo Praslin 90poursan sa 
larzan ti sorti dan Sekter 
Tourizm tandis ki lo La Digue 
tourizm ti kontribye 
59poursan dan son reveni 
total. 

Plis si sa performans i 
ogmante, pli nou kapab adres 
size kou lavi lo sa 2 zil. E dan 
nou manifesto, LDS i dir ki nou 
kapab redwir tax; setadir ki 
bann dimoun si zot pey zot fair 
share sa ki zot dwatet peye tou 
dimoun alor i kapab pey en pe 
pli mwens.  

E nou Gouvernman pe 
pran tou mezir pou li reasir 
kolekte tou tax reveni e lezot 
larzan ki tou bann antite i 
dwatet peye anba Lalwa.  

E la Mr Speaker, si nou 
pe koz logmantasyon saler dan 
public service Gouvernman i 
kapab rod lespas fiskal pou fer 
sa atraver Bidze pei, me pour 
sekter prive ki i vedir si nou 
obliz sekter prive fer monte 
pri? I fer monte pri son 
komodite i vin en serk visye an 
rezilta kou lavi i kontinyen 
monte. 

Me solman solisyon, 
solisyon, solisyon lot kote 
latab 3 entervenan in koze ki 
en solisyon nou'n kapab vin 
avek? Par egzanp lo La Digue 
enn bann keksoz ki fer La 
Digue ser, se lefet ki La Digue 
i en zil touristik e fer letour 
lemonn tou bann landrwa 
touristik i annan en tandans 
pou pri ser, akoz touris i plis 
ki ou. 

Alor ler nou war sa 
kantite dimoun ki pe anploye 
dan Sekter Tourizm, en 
solisyon se pou nou ankouraz 
sekter prive La Digue pou dir 

be ekoute si zot annan 
mwayen akoz, zot pa pey zot 
travayer en pe plis ? 

 Ouswa par egzanp zot 
kapab pey son kontribisyon 
pansyon volonter, ou kapab 
donn li en allowance R300 pou 
telefonn, ou aste en bisiklet 
pou li vin travay, i ganny lunch 
kot ou, ler ou fer ou annual 
return avek SRC le 31 Mars si 
i reste en larzan donn li en 
bonus apard sa Trezyenm 
Mwan ki ou pey li.  

These are solutions that 
we can propose to them, but we 
cannot force them to do so.  

 
(APPLAUSE) 

 
HON GERVAIS HENRIE 
Mr Speaker, an konklizyon 
mon oule met lanfaz ki i annan 
en seri Polisi an egzistans pou 
bann ki dan bezwen 
espesyalman bann dimoun ki 
saler pli ba. Gouvernman in 
ouver pou fer tou sa ki 
neseser, san ki son aksyon i 
anmenn en lenpak negativ lo 
Bidze pei,  

LDS i touzour antann e 
konpran sousi nou 
popilasyon, se pour sa rezon ki 
nou pe fer otan pou siport 
lepep Seselwa, pou pa santi sa 
gro lenpak logmantasyon dan 
pri komodite.  

Gouvernan i angaze pou 
kontinyen reviz son sipor 
regilyerman e fer le neseser 
pou donn sipor adisyonnel kot 

i merite donnen. E mon kapab 
donn Lasanble e lepep Seselwa 
legzanp; - 

Dan son premye Bidze an 
2021, ladministrasyon LDS ti 
redwir tax lo biznes pou donn 
zot en lespas pou rekomanse 
pandan kriz ekonomik koze 
par pandemik COVID-19; 

 
(APPLAUSE) 
 

HON GERVAIS HENRIE 
To tax pou bann biznes ki ti fer 
profi par lao R1 milyon ti 
redwir par 5poursan sorti 30 
pou vin 25poursan. 

An Zilyet 2022, 
Gouvernman ti anons en 
mezir tanporer pou soulaz 
saler bann dimoun ki saler pli 
ba ki R8500 sa peyman R500 
ti ale pou 6mwan ki ti osi aplik 
pou bann home carers, bann 
pansyoner, bann ki ganny 
pansyon envalidite ou benefis 
sosyal, e bann pansyoner ki 
zot reveni le mwan ti plis ki par 
anba R9 mil. 

 Dan sa menm mezir ti 
annan lasistans R300 pou 
bann dimoun ki saler i par 
anba R9 mil lo zot bil 
elektrisite.  

Gouvernman ti osi 
entrodwir konsep Maximum 
Retail Price (MRP) pou asire ki 
pi komodite lo Praslin avek La 
Digue i reste menm pri ki lo 
Mahe.  

Gouvernman ti osi 
rekomans peyman trezyenm 

mwan saler apre ki ti pa ti'n 
donnen pou 2 an e dan sa 
trezyenm mwan ti dir 
50poursan i bezwen 
mandatwar. Tou sa bann 
mezir ansanm Mr Speaker ti 
kout Gouvernman en sonm 
R130.6 milyon.  

Apartir Avril 2023, 
Gouvernman ti donn en 
logmantasyon an mwayenn 
10poursan tou travayer sekter 
piblik swivan konsolidasyon 
plizyer allowance. Sa 
logmantasyon ti kout 
Gouvernman R118 milyon e 
an 2024 konpare avek 158 
milyon an 2023. 

An se ki konsern byennet 
sosyal, depi ki sa 
ladministrasyon in vin o 
pouvwar in annan 2 revizyon 
dan peyman ASP; - 

 Premyerman apartir le 
01 Me 2022, welfare ti 
ogmante par 32poursan ; 
setadir ti annan en 
logmantasyon sorti R3 mil 945 
pou vin R5 mil 224.  

 
 
(APPLAUSE) 
 
 

HON GERVAIS HENRIE 
Sa ti en logmantasyon R1,279 
e i ti premye fwa dan 10 an ki 
ti annan en revizyon dan 
peyman. 

Dezyenmman, apartir 
Zanvye sa lannen 
Gouvernman in Anons 

revizyon dan peyman 7 benefis 
sosyal anba progranm ASP.  

Peyman pou zanfan ki'n 
perdi en paran in ogmante par 
R1300 pou ariv R2,350. 

Peyman pou zanfan ki'n 
ganny abandonnen, ouswa 
tou lede paran in mor in 
ogmante par R1594 pou ariv 
R3134. 

Peyman pour zanfan ki 
ganny adopte, in ogmante par 
R mil 834 pou ariv R3 mil 134. 

Peyman pou paran ki pe 
adopte zanfan in vin en sel 
peyman R25 mil. 

Peyman pou en dimoun 
ki'n perdi son konpanny ki ti 
pe resevwar en benefis sorti 
kot ASP in ogmante par R2 mil 
744 pou ariv R5 mil 224. 

Peyman pou bann 
madanm sorti lo Praslin avek 
La Digue ki bezwen vin donn 
nesans lo Mahe, in ogmante 
par R1500 pou ariv R5mil. 

Peyman pou benefis 
maternite ouswa paternite, 
pou bann paran ki anploy zot 
prop lekor ouswa ki travay lo 
baz tan parsyel in ogmante par 
R4 mil, 153 pou ariv R6 mil 
633. 

Gouvernman in osi 
entrodwir en nouvo peyman ki 
target spesifikman bann 
madanm ki donn nesans plis 
ki en zanfan alafwa sa peyman 
i en sel fwa e in ariv R3 mil 134 
mil pou sak zanfan e i en 
maksimonm R6 mil 635. 

Nou pe fer sa, e sa i aplik 
pou Praslin ek La Digue Mr 
Speaker, i aplik pou Seselwa 
akoz Sesel i pour tou son 
zanfan. Nou pe fer sa dan en 
mannyer i zis, efektiv e 
soutenab pou zenerasyon 
aktyel e lavenir.  

E mon priye ki 
Lopozisyon i rekonnet, 
Lopozisyon i rekonnet e 
apresye sa zefor ki 
kolektivman Lepep Seselwa ki 
pe fer e pe peye.  

Mr Speaker, zis yer, zis 
yer Lopozisyon ti dan 
Gouvernman e kou lavi Sesel 
sirtou lo Praslin avek La Digue 
pa fek vin tre ser an Oktob 
2020.  

An realite an Fevriye 
2020 ler zot, zot ti dan 
Gouvernman Seychelles News 
Agency ti pibliy en lartik ki ti 
liste Sesel koman parmi 20 pei 
ouswa destinasyon pli ser dan 
lemonn. Nou prop Seychelles 
News Agency. 

E parey ladministrasyon 
LDS in annan kouraz e 
konpasyon pou fer, ansyen 
ladministrasyon osi ti pran 
plizyer mezir pou abzorb en pe 
sa sok, ki letan pri i tro o. 
Akoz? Se Lepep Seselwa ki 
peye. Ki mannyer nou kapab 
vin la e pa war ki naryen in 
ganny fer? Ki mannyer?  

 
(APPLAUSE) 
 
 

HON GERVAIS HENRIE 
Mon a dir zot ki zot ti fer. Mr 
Speaker, permet mwan - ti 
annan tax ki ti tire lo lenz 
enporte, tax lo lokasyon lakaz 
ti redwir par 3 poursan, en 
sonm R750 ti entrodwir 
koman sibvansyon ki vey dan 
daycare ; atraver STC e PUC ti 
annan en progranm pou asiste 
bann fanmir pli vilnerab. 

Kart STC ti ganny 
entrodwir e ASP ti pey PUC 
direkteman apard proze 
lenstalasyon bann pano 
photovoltaic lo plizyer lakour. 

 Ti osi annan lasistans 
atraver SPTC pou asiste sirtou 
bann zenn avek dimoun aze. 
Lepep Seselwa ki peye sa. Nou 
konnen letan dimoun i an 
difikilte e nou pare pou vin 
devan nenport ki 
ladministrasyon ki la. 

 
(APPLAUSE) 
 

HON GERVAIS HENRIE 
Avek sanzman 
ladministrasyon pei, 
Gouvernman pe kontinyen 
asire ki bann bezwen debaz 
pei parey ledikasyon, lasante, 
lakaz, transportasyon piblik i 
reste aksesib e abordab pou 
tou Seselwa.  

Zis an se ki konsern 
lasante depans ki Lazans pou 
swen lasante i fer pou bann 
staff pasyan ek zot fanmir lo 
Praslin avek La Digue lo sa 
lalis ki mon'n site pli boner 

pou lannen 2023 in ariv R6 
milyon, 885 mil, R947. 45 sou 
e pou La Digue in ariv R1 
milyon, 719 mil, 739 mil 
respektivman Mr Speaker.  

E sa i par lao kou ki zer 
Klinik Grand Anse Praslin e 
Lopital Baie Sainte Anne e 
Lopital Saint Mary’s. Nou 
bezwen pran kont e apresye 
lefe ki tou dimoun ki kapab 
resevwar kek lasistans baze lo 
son bezwen spesifik anliny 
avek Polisi, regilasyon ouswa 
Lalwa egzistans.  

Me bann ki annan 
mwens, i resevwar plis sipor e 
sa i en sistenm ki zis me pli 
enportan imen.  Alor Mr 
Speaker, mesaz ki ou devret pe 
anvoye ozordi se enn; 
bipartisan kot tou lede kote 
latab i kapab met latet 
ansanm pou trouv en solisyon 
pou en problenm difisil ki apel 
kou lavi.  

Si nou pa atak sa kriz ki 
pou anmenn plis lapovrete 
dan nou sosyete e enpakte 
negativman lo bann loportinite 
ki nou'n kree ansanm koman 
en nasyon depi nou 
lendepandans, nou bezwen 
koz dan en larmoni avek en sel 
lavwa lo 3 laspe lavi a mon 
lopinyon ki mon krwar i 
enportan, pou nou konbat 
lapovrete e vilnerabilite dan 
nou sosyete.  

Premye, se kre bann 
fanmir for e solid ki kapab 
siport kanmarad,  

2) ankouraz en kiltir 
travay dir avek bann travayer 
responsab e  

3) pou nou kre en sosyete 
modern ki avanse 
teknolozikman ki lib e 
demokratik nou bezwen 
annan e krwar dan en sistenm 
ledikasyon performan. 

Sa a ed nou gard 
lekonomi Sesel konpetitiv, kot 
i a kre ase louvraz pou tou 
Seselwa ki oule travay e 
soutenir nou lagrandisman 
koman en pti Leta Zil 
egzanpler.  

E la mon rapel parol 
Prezidan Larepiblik Mr Wavel 
Ramkalawan, dan son diskour 
Leta Lanasyon, ki i ti dir nou 
ki menm letan nou pti nou 
kapab vin e gran nasyon, vin 
en gran nasyon annou 
komans ozordi mon bann 
koleg dan Lasanble.  

Annou trouv solisyon 
pou bann problenm konpleks 
ansanm. Mon persyade ki nou 
kapab ed nou pei ariv lo sa 
destinasyon koman en gran 
nasyon pli vit si nou vin 
ansanm lo size pri lavi. 

Alor Mr Speaker, eski 
nou rekonnet ki pri lavi i en 
konsern atraver lemonn? 
Larepons i wi. Solisyon ki nou 
pe propoze i se ki Gouvernman 
i kontinyen angaz li dan en 
demars kler e pran bann 
aksyon konkret, pou ede fer 
pri abordab enkli pri materyo 

konstriksyon sirtou lo Praslin 
avek La Digue.  

Me sa ki nou pe dir osi e 
aotvwa i se ki fodre pa sa bann 
demars ouswa aksyon i annan 
lenpak negativ lo Bidze pei, i 
reste mwan 5 pti paragraf mon 
fini. 

Nou pa pou kapab par 
egzanp adopte bann Polisi 
popilis lavey en eleksyon, par 
entis piblik avek larzan, faver 
e promes ki pou fini par met 
fardo e det finansyel lo 
zenerasyon fitir.  

Avek sa detrwa mo, mon 
ti a kontan move anba Order 
44(1) Mr Speaker, ki nou 
amann Mosyon table par 
Onorab Churchill Gill pou lir 
koumsa;  

“Lasanble Nasyonal i 
rekonnet, ki pri lavi i en 
konsern atraver lemonn e pe 
demann Gouvernman pou 
kontinyen angaz li dan en 
demars kler e pran bann 
aksyon konkret, pou ede fer 
pri abordab enkli pri materyo 
konstriksyon lo Praslin avek 
La Digue san lenpak negativ lo 
Bidze pei”. 

Rezon pou move sa 
lamannman, mon'n fini etale 
pli boner dan mon 
lentervansyon. Me pou mwan 
rezimen Sesel koman en Leta 
in touzour pran swen e rod 
fason pou asiste bann ki pli 
bezwen lasistans e ki pe fer fas 
avek difikilte lavi, baze lo zot 
vilnerabilite ouswa spesifisite 

tel comme bann Pralinwa e osi 
Digwa ki reste lo 2 zil retire 
avek Mahe.  

Sa bann lasistans i 
senpleman kapab kontinyen 
atraver bann demars kler e 
aksyon konkret, san ki i 
enpakte abilite e kapasite pei 
negativman.  

 
(APPLAUSE) 

 
HON GERVAIS HENRIE 
Se sa lamannman mon ti ava 
kontan propoze Mr Speaker. 
Mersi.  
 
MR SPEAKER 
Bon, lamannman in ganny 
propoze. Petet i neseser fer 
kler poudir desizyon pou pran 
en lamannman, i pa desizyon 
Speaker i desizyon Lasanble. 
Speaker anba Order 44 i 
annan drwa obzekte en 
lamannman zis si mon a lir; - 
 “It represents a direct 
negative of the question 
proposed”  

Si zis i al dan en sans 
negativ avek kestyon dan 
Mosyon orizinal e sa i pa leka. 
I pou depan lo manm pou 
aksepte sa lamannman. 

 Nou a pran - 
lamannman in ganny propoze, 
nou a pran segonnman 
silvouple? Onorab Woodcock. 
 
HON WAVEL WOODCOCK 

Mr Speaker, mon segonn 
lamannman ki pe ganny 
propoze. Mersi.  
 
MR SPEAKER 
Mersi. Bon, nou pou bezwen - 
ok, zot pe lev lanmen, mon 
sipoze zot oule adres sa, nou 
ava adres sa lamannman, me 
selman nou pou bezwen fer li 
dan en letan limite.  

Nou a pran poz la, nou a 
pran poz nou a repran 
Lasanble 11 er 15 e nou a dil 
avek sa lamannman premye, 
apre pou deside si sa 
lamannman in ganny aksepte 
nou kontinyen avek sa 
lamannman oubyen si i ganny 
rezete nou kontinyen avek 
Mosyon orizinal.  
 Dapre mon 
enterpretasyon Standing 
Order la i la prosedir. Bon, nou 
a pran poz e nou a repran 11 
er 15. Mersi. 
 

 
(BREAK) 

 
 
MR SPEAKER  
Bon, nou a repran. Parey 
mon'n dir premye nou a 
bezwen dil avek sa amannman 
alor mon pe propoze ki nou a 
pran 2 entervenan sak kote e 
apre nou a vot lo amannman 
pou nou kapab kontinyen lo 
Mosyon.  
 E anba Order 46 i annan 
en prosedir ki Speaker i devret 

fer kler kisisa ki pe sanze dan 
lamannman e dir ki mo ki pe 
ganny tire e ki mo ki pe ganny 
azoute. Alor pou fer kler, mon 
oule zis repas lo sa amannman 
e dir bann mo i annan 3 pwen 
ki'n sanze dan sa amended 
motion,  

Premye sa bann mo in 
ganny retire; - ‘‘prenon kont 
pri lavi ki tre ser lo Praslin ek 
La Digue’’ in ganny retire, e 
lezot mo in ganny ensere apre 
sa e sa premye morso i lir 
koumsa; - 
 ‘‘Lasanble i rekonnet ki 
pri lavi i en konsern atraver 
lemonn’’  

Dezyenm mo 
‘‘imedyatman’’ in ganny retire 
e dan son plas sa amannman i 
dir ‘‘pou kontinyen demann 
Gouvernman pou kontinyen 
angaz li.’’ 

E trwazyenm sa bann mo 
in ganny azoute a lafen sa 
Mosyon apre ‘’konstriksyon’’ - 
‘‘san ki i annan lenpak negativ 
lo Bidze pei’’.  

Donk la i la sa bann 
amannman. Donk mon a donn 
laparol segonder amannman 
premye e nou a pran 2 
entervenan isi e ankor en 
entervenan lo kote LDS. 
Onorab Woodcock ou annan 
laparol. E annou pa bliye nou 
pe, la nou pe koz lo 
lamannman, ok?   
 
HON WAVEL WOODCOCK 

Mersi Mr Speaker. Mr 
Speaker, mon krwar i 
enportan pou fer resorti ki la 
fason ki loter Mosyon Onorab 
Gill in anmenn sa Mosyon, 
mon santi Mr Speaker ki sa 
kalite lenpresyon ki i pe 
donnen lo size pri lavi e 
aksyon ki Gouvernman dizour 
pe pran pou ede amelyor kou 
lavi, pou pran bann aksyon 
avek bann desizyon pou 
soulaz zabitan nou zil, mon 
santi ki lafason ki in drafte sa 
Mosyon e lenpresyon ki i pe 
donnen Mr Speaker ki 
ladministrasyon LDS Mr 
Speaker pa'n fer okenn 
demars Mr Speaker. 

Lenpresyon ki i pe 
donnen dapre sa Mosyon e 
dapre lafason ki bann lezot 
entervenan lo lot kote latab in 
koze, zot pe sey donn en kalite 
lenpresyon ki fo Mr Speaker, 
ki ladministrasyon LDS in pa'n 
fer naryen, pou ede soulaz kou 
lavi, pou ede donn sipor bann 
zabitan Praslin. 

E i pe menm donn 
lenpresyon ki Praslin ek La 
Digue ozordi Seselwa e 
Pralinwa ozordi pe viv dan 
lamizer nwanr Mr Speaker, ki 
Mr Speaker i fo, i pa realite. 

Akoz parey Mosyon ki 
lamannman ki Onorab Henrie 
pe propoze ozordi, ki mwan 
mon pe siport sa lamannman; 
Onorab Henrie pe demann 
Gouvernman pou kontinyen 
angaz li. 

 Savedir i deza annan 
serten travay ki Gouvernman 
in fer e i pe demann 
Gouvernman pou kontinyen 
angaz li dan en demars kler, e 
pran bann aksyon konkret 
pou ede fer pri abordab, enkli 
pri materyo konstriksyon 
sirtou lo Praslin avek La 
Digue, san ki i anmenn lenpak 
negativ lo Bidze pei.  
 Tou keksoz ki ganny fer 
ki en Gouvernman, en 
ladministrasyon ki o pouvwar 
i bezwen fer li dan en fason 
rezonnab. Okenn desizyon ki 
Ladministrasyon LDS in pran 
depi ler nou'n antre o pouvwar 
depi ler nou ti ganny elekte an 
2020, Mr Speaker i enportan 
ki nou met keksoz an konteks.  

Kwa ki Gouvernman kwa 
ki nou ladministrasyon in fer 
pou sa pei e byensir kwa ankor 
ki Ladministrasyon LDS pe al 
fer e i anvizaze fer.  

Dan en pti pe plis ki 3 
mwan Onorab Gill i pou admet 
avek mwan nou'n la dan 
Sizyenm Lasanble ansanm e 
kekfwa son Leader pa konn sa, 
nou ti annan en konversasyon 
dan Sizyenm Lasanble kot nou 
ti dir nou de nou pou travay 
pou byennet Praslin. 

Menm si i sorti Baie 
Sainte Anne mwan mon sorti 
Grand Anse nou'n toultan dan 
Parti Opoze, me selman nou ti 
annan en lagreman ki nou pou 
travay pou byennet Praslin.  



Verbatim Report NAS Sitting Wednesday 17th April 2024 
 

33 
 

E sanmenm sa ki mon 
anvi fer Mr Speaker mon anvi 
travay pou byennet Praslin i 
pa en konpetisyon mon pa pe 
compete avek Onorab 
Churchill Gill e mon pa pe 
compete avek Onorab Uranie 
mon pa pe compete avek 
Doyace, nou tou nou bann 
rasin Praslin, nou bann 
zabitan Praslin e sa ki nou fer, 
sa ki nou dir i pou annan en 
lenpak lo nou zabitan. 

E nou bezwen vin 
ansanm la sirtou dan sa 
sitasyon mondyal ki lemonn 
pe fer fas avek, nou bezwen 
siport nou zabitan ansanm it’s 
not about Grand Anse, Baie 

Sainte Anne, La Digue it’s 
about nou tou koman bann 
zabitan Praslin.  

Mr Speaker, fodre pa 
zanmen bliye kot nou pei ti ete 
ler LDS ti antre dan 
Gouvernman. 
 

(Interruptions) 
 
MR SPEAKER  
I ankor korek, i pe koz lo 
amannman, mon war son 
entervansyon i ankor annord. 
Onorab Woodcock, ou kapab 
kontinyen.  
 
HON WAVEL WOODCOCK 
Mr Speaker, mon pe koz lo sa 
lamannman, lo sa lamannman 
i koz lo kou lavi i koz lo pri lavi 
lo zil e mon pe met keksoz an 

konteks akoz ki mwan mon 
krwar ki sa lamannman i bon. 

E mon bezwen klarifye sa 
Mr Speaker, mon bezwen koz 
lo sityasyon pei dan lepase e 
kwa ki pe ganny fer la ozordi 
pou nou vwar ki Gouvernman 
in fer Mr Speaker pou fer 
desann kou lavi.  
 Mr Speaker, parey mon'n 
dir fodre pa zanmen bliye 
sityasyon ekonomik ki nou pei 
ti ladan, ler LDS ti antre dan 
ladministrasyon. Onorab Gill, 
Onorab Uranie i pa la dan 
Lasanble ozordi pou rezon 
lasante, ou rapel poudir 
sityasyon ekonomik letan 
COVID nou lekonomi tourism 
sector ti ater konpletman. 
  Anviron 50poursan 
popilasyon Praslin, La Digue ti 
ganny fer swa redundant, 
ouswa zot ti bezwen take a pay 
cut Mr Speaker. Akoz kriz 
ekonomik ki nou pei ti ladan 
mannyer Praslin ek La Digue ti 
ganny afekte bokou akoz nou 
depan bokou Mr Speaker, an 
gran poursantaz Mr Speaker, 
lo Lendistri Tourism.  
 Biznes Praslin, La Digue 
ti ater, leta lamazorite bann 
fasilite Gouvernman ti dan 
move leta, en bon pe bann 
fasilite ki ozordi ti pou 
benefisye bann zabitan 
Praslin, menm biznes de avek 
kou lavi sa bann fasilite Mr 
Speaker, swa ti dan bann 
move leta swa pa ti ankor 
ganny konstrir.  

Ti bann promes ki ti pe 
ganny fer ki Onorab Gill 
ansanm avek mon nou'n 
attend plizyer miting pou sa 
bann fasilite, ki zanmen in vin 
en realite ki ti pou ede Mr 
Speaker, dan sa 
transformasyon ki nou ti anvi 
war lo Praslin.  

Koripsyon, vol, gaspiyaz 
larzan, nepotism, ek nou pa ek 
nou, faver ek preferans ti lord 
dizour Mr Speaker. Apre ki 
LDS in antre dan Gouvernman 
en pei ki ti lo son zenou en 
kales kase parey sa term ti 
ganny coin pou dekrir 
sitasyon Sesel avek en kof vid 
LDS en ladministrasyon LDS 
Mr Speaker ti relans lekonomi 
nou pei.  

Atraver progranm 
vaksinasyon, akoz nou pe ti pe 
ganny drwa travel dan plizyer 
lezot pei e nou osi nou ti'n 
ferm nou lafrontyer nou ti 
reouver nou Airport ki menm 
siporter US sa letan ti kont ti 
boycott sa.  

Mr Speaker, si nou 
Gouvernman pa ti pran 
desizyon pou re ouver nou 
Airport e relans nou lekonomi 
nou pa ti pou kot nou ti ete, 
nou pa ti pou la kot nou ete 
ozordi Mr Speaker.  

Zot toultan bliye Mr 
Speaker, ler LDS ti antre dan 
Gouvernman an 2020 ler nou 
ti vin 2020 avek mwens ki 115 
mil viziter,  

2021 atraver desizyon 
bon zesyon nou lekonomi, in 
ogmante 2020, en pti pe plis ki 
177 mil viziter 2022 e 334 mil 
viziter pres 335 mil viziter,  

2023 lannen pase 350 
mil pres 351 mil viziter. E 
rikord Sesel fodre pa bliye an 
2019 i 384 mil viziter, plis 
viziter ki'n antre dan nou pei.  

Mr Speaker, annou gete 
si nou Gouvernman pa'n fer 
naryen pou ede amelyor lavi 
nou pep atraver bann 
desizyon, atraver lekonomi, 
atraver tourism ki'n relanse. E 
la ozordi dan premye 3 mwan 
2024 nou'n ganny anviron 10 
mil viziter anplis ki 2023 to be 
precise 9950 viziter anplis dan 
premye 3 mwan ki lannen 
pase.  

Onorab Uranie i pa la 
ozordi, kontrerman ki son 
Leader ti dir dan entervansyon 
semenn pase, i ti mansyonnen 
poudir lans La Digue o 
saturated avek touris, napa 
plas pou Seselwa lo lans. 

E ozordi bokou lotel bann 
pti guest house La Digue, pe 
benefisye avek bann touris Mr 
Speaker, akoz nou tou nou 
konnen bokou bann fanmir lo 
La Digue in fer en pti guest 
house, en pti lasanm kot i lwe 
kot i kapab ganny en reveni e 
sa pe ed zabitan La Digue ek 
bann zabitan Praslin osi.  

Mr Speaker, menm avek 
tou defi ki nou pei pe fer fas 
avek, nou lekonomi in refer. 

Nou Lendistri Tourism nou 
dipen ek nou diber Mr 
Speaker, nou war ki pe arive 
ozordi dan nou pti pei Sesel. 

E despite tou sa bann 
defi lekonomi mondyal avek 
COVID, freight cargo ki'n 
monte, kou komodite materyo 
debaz ki nou bezwen enporte 
sirtou pou prodiksyon, dile, 
delwil, dile pti baba, lagrenn, 
lafarin, karbiran tousala in 
monte Mr Speaker. Globalman 
i annan en lenpak direk lo nou 
pei, menm si Onorab i dir sa ki 
arive eksteryer napa naryen 
pou fer avek Sesel e pa pou 
afekte nou Mr Speaker.  

 
MR SPEAKER  
Mon kapab aret ou en pti 
moman Onorab zis pou... 
 
HON WAVEL WOODCOCK 
Yes, sir.  
 
MR SPEAKER  
Mon ti a kontan donn en pe 
gidans lo ki mannyer nou pe 
prosede avek lamannman. 
Mon rezon akoz mon zistifye 
Onorab Woodcock, se ki mon 
konpran i ti pe adres sa bout 
ki Gouvernman ‘’i kontinyen 
fer’’, so sa i annord. 

 Me selman deba lo sa 
amannman i devret focus lo sa 
3 bout ki'n sanze.  

 
(comments off-mic) 
 

MR SPEAKER  

Non, mon konpran sa ki i pe 
fer, mon soz, i annan 3 bout e 
lo sa 3 bout ki'n sanze e sa se 
sa 3 mo ki'n ganny tir - bann 
mo ki'n ganny azoute e dan 
dernyen bout sa fraz ki'n 
ganny azoute.  

So mon konpran sa ki ou 
pe dir, i anliny avek akoz 
Gouvernman i devret 
kontinyen fer sa ki i pe fer, me 
selman mon zis anvi fer kler 
pou tou dimoun, ki la i la ki 
mannyer mon ekspekte deba 
lo amannman i prosede. 
Mersi, kontinyen Onorab 
Woodcock.  
 
HON WAVEL WOODCOCK 
Mr Speaker, mwan mon pe fer 
en largiman lo sa lamannman 
e tou sa bann pwen ki'n ganny 
fer resorti dan sa Mosyon, dan 
sa lamannman sa Mosyon ki 
Onorab Henrie in met devan. 

Me anvi ki mon pe al dan 
bokou detay, si i ok Mr 
Speaker mon kapab al 
konklizyon mon entervansyon 
lo sa lamannman e pli tar 
kontinyen koz lo Mosyon as 
amended if amended 
obviously, si i ganny 
laprouvasyon pou 
lamannman.  

Alor Mr Speaker, parey 
mon'n dir mon ava aret la mon 
ava kontinyen mon 
entervansyon apre ki Mosyon 
in ganny amande, ki dan mon 
lopinyon pou ganny amande. 

Me sa ki mon bezwen dir 
Mr Speaker, se ki i kler poudir 
i annan en attempt par 
Lopozisyon pou zis donn en 
move lenpresyon, ki nou 
Gouvernman pa'n fer naryen 
ki i pa la realite ditou.  

Par lefe ki Onorab Henrie 
in vini, ki kontrerman avek 
bann Manm US ki pa'n vin 
avek okenn statistik okenn 
data pou zistifye tou sa ki zot 
in dir, Onorab Henrie in vini 
avek bann statistik avek bann 
data kler, pou tou Lepep 
Seselwa kapab sirtou zabitan 
Praslin La Digue kapab zize 
deor.  

So Mr Speaker, san tarde 

mon pou segonn sa 
lamannman e siport sa 
lamannman anmennen par 
Onorab Gervais Henrie e mon 
pou demann lezot Manm dan 
sa Lasanble pou siport sa 
lamannman. Avek sa 2 mo 
mon dir ou mersi Mr Speaker.  
 
MR SPEAKER  
Mersi. Onorab Lemiel, ou ti'n 
demann laparol mon krwar an 
relasyon avek sa amannman. 
Konfirm mwan ki sa i leka e…  
 
HON SYLVANNE LEMIEL 
Wi, Mr Speaker.  
 
MR SPEAKER  
Ok, ou kapab adrese lo sa 
amannman.  
 
HON SYLVANNE LEMIEL 

Mr Speaker, sa ki mwan mon 
annan pou mon dir an sa ki 
konsern sa lamannman.  

Mon vwar ki lamannman 
ki mannyer in ganny 
anmennen, i en lamannman ki 
annan aliterasyon sibstansyel 
ladan. I sanz sans sa Mosyon 
antye letan ou regarde.  

 
(APPLAUSE) 

 
HON SYLVANNE LEMIEL 
So Mosyon in al pli vast e i pa 
sa ki Onorab Gill li menm i ti 
anvi targete, son dimoun 
Praslin, La Digue Onorab 
Henrie in al, pe koz lo 
lekonomi dan lemonn, me ki. 
  
(comments off-mic) 
 
HON SYLVANNE LEMIEL 
Silvouple les mwan koze! Me - 
(Onorab Larue ou a koze ler ou 
ganny ou sans)! 
 So i fer ki Mr Speaker, 
Mosyon li menm i sanz sa ki 
Onorab Gill ki loter Mosyon 
orizinal ti'n anmennen. So i fer 
ki nou lo nou kote nou mon 
santi ki Onorab Henrie si ti 
vreman annan Lepep Praslin e 
La Digue aker, i ti'n merit li 
depi oparavan anmenn son 
Mosyon.  

E sanmenm sa ki ou 
vwar ki i annan de letan ki 
parey in dir i ankoler, i war ki 
nou pa en bann dimoun 
rezonnab. Nou rezonnab ler i 
neseser rezonnab Mr Speaker. 

Onorab Henrie ek LDS i pa 
kapab krwar poudir nou, nou 
dir mwan oubyen Onorab Gill 
nou poudir sa ki zot, zot anvi 
tande toultan. I pa leka sa! 

Mwan mon dan 
Lopozisyon mon, mon ziz 
keksoz drwat e mon dir keksoz 
mannyer i ganny dir. Nou 
kominik ek dimoun nou koz ek 
dimoun, nou la pou anmenn 
pwennvi dimoun la - pa vin dir 
sa ki LDS i anvi tande. Mon 
byen eskize! 
  
(APPLAUSE) 
 
HON SYLVANNE LEMIEL 
Mr Speaker, mwan mon santi 
ki sa Mosyon mannyer in 
anmennen nou, nou pa pou 
dakor avek sa Mosyon nou, 
avek sa amannman dan sa 
Mosyon li menm. Nou pa 
dakor avek sa bann 
amannman ki in anmennen e 
mwan mon santi mon pou dir 
avek LDS e Onorab Henrie 
anmenn ou prop Mosyon.  

 
(APPLAUSE) 
 
HON SYLVANNE LEMIEL 
Nou, nou'n anmenn sa ki pou 
nou. Nou'n deliber lo sa ki pou 
nou e nou pa pe enterese pou 
nou partisip dan sa 
amannman okenn Mosyon 
ki'n ganny anmennen. 

(Pa ou ki pou dir ou walk 
out Onorab Larue)! Nou, nou 
konnen ki nou annan pou nou 

fer lo kote US ! Nou pa pran 
lord avek Caucus LDS nou. 
Caucus US nou ki konnen ki 
nou annan pou nou fer, ler 
zot, zot koze nou, nou reste 
trankil nou ekout zot Mr 
Speaker. 

Be pa rode lekel ki non, 
zot tou zot annan en fason zot 
disturb. Nou, nou ekout zot, 
zot osi zot kapab ekout nou. 
Zot sipoze toleran nou tou nou 
kapab toleran anver 
kanmarad, ekout kanmarad 
akoz ki ler nou, nou koze…  

 
MR SPEAKER  
Onorab! 
 
HON SYLVANNE LEMIEL 
Mwan mon pe koze ou pou vin 
koup mwan?  
 
MR SPEAKER  
Onorab, silvouple kontinyen, 
kontinyen avek ou diskour e 
ou a les mwan adres lo kote 
LDS silvouple.  
 
HON SYLVANNE LEMIEL 
Mr Speaker, mersi, me ou 
tande LDS pe fer son bann 
problenm ou pa pe adrese ; 
sanmenm sa ki mon pe dir, 
akoz ou pa pe adrese!  

So mon napa plis ki sa 
pou mon dir! Mwan sa ki 
mon'n dir la i se ki nou, nou 
pa pe enterese avek sa 
lamannman ki LDS in 
anmennen, LDS anmenn ou 
prop Mosyon. Mersi.  



Verbatim Report NAS Sitting Wednesday 17th April 2024 
 

38 
 

 
(APPLAUSE) 
 
MR SPEAKER  
Mersi. Wi, mon a rekonnet 
Onorab Gill.  
 
HON CHURCHILL GILL 
Mersi Mr Speaker. Bon, pou sa 
amannman vi ki mon loter 
Mosyon taler sa manm ki'n 
anmenn sa amannman in dir i 
ankoler.  

Be dimoun Praslin i dir 
mwan dir li i reste Mont 
Buxton li, i annan 2 dimoun 
sorti Praslin dan sa Lasanble, 
ki sipoze pe reprezant dimoun 
Praslin zot ti a pli vomye sa 2 
dimoun anmenn sa 
amannman dan en mannyer i 
pa ti pou ankoler li i ti pou 
asize i ti ava ekoute.  

Mr Speaker, sa 
lamannman ki Onorab in 
anmennen li ki ti ekri, zot ki ti 
ekrir zot manifesto - si li i pa 
konnen poudir zot ti dir zot 
pou fer sa, sa i son problenm. 

Me selman tou sa bann 
keksoz ki li in dir Gouvernman 
in fer in donn statistik parey 
dapre li in dir, eski sa bann 
keksoz ki mannyer in kapab 
fer si ou pe dir nou poudir 
sirkonstans an deor Sesel, i 
such ki LDS pa kapab fer sa ki 
sa Mosyon pe demande? Ki 
mannyer sa lot bann in 
kapab?  

I kler ki sa ki i pe dir li 
menm li i pa kler ki i pe dir - i 

pe zis rod en leskiz, ou 
konpran?  

So nou, nou pa pe 
aksepte sa amannman e nou 
pa pare pou nou form par dan 
diskisyon sa amannman, si 
zot deside pou pase akoz 
dimoun Praslin in dir tou sa ki 
sa bann Manm LDS in dir, pa 
pe sanz naryen zot sityasyon 
ki zot pe fer fas avek Praslin 
ozordi. Mersi Mr Speaker.  
 
MR SPEAKER  
Mersi. lo kote LDS Onorab 
Arissol ou kapab adres sa 
lamannman.  
 
HON SANDY ARISSOL 
Mersi Mr Speaker. Ou'n donn 
sakenn 2 Manm pou koz lo la. 
 
MR SPEAKER  
Wi.  
 
HON SANDY ARISSOL 
La mwan mon dezyenm Manm 
lo nou kote pou adres 
lamannman ki devan nou. 
Mon kontan letan Onorab 
Chief Whip in fer resorti, US in 
fer resorti poudir i pa pran lord 
avek nou, pou okenn demars, 
oubyen okenn desizyon ki zot 
pran laba as en Caucus US. 

Me mon anvi osi remind 
Onorab Churchill Gill lo son 
kote, poudir pa Onorab Gill ki 
donn nou lord lekel ki anmenn 
amannman… 

(APPLAUSE) 
 

HON SANDY ARISSOL 
… si lamannman akoz en 
Manm ki sorti Praslin in 
anmenn Mosyon prezan i 
bezwen en lot Manm ki sorti 
Praslin i bezwen anmenn 
amannman Mosyon. Dan 
Standing Orders, pa sa ki fer 
provizyon Mr Speaker.  

Nou tou nou lib dan sa 
Lasanble Nasyonal, pou nou 
adres okenn size, nenport ki 
size ki nou santi nou anvi 
adrese. Tou Manm lo mon kote 
zot lib pou zot koz lo en size, 
anmenn en kestyon anmenn 
en Mosyon, anmenn 
lamannman zis parey nou fer 
letan i annan Bills Committee.  

E la Onorab Henrie in 
santi ki i annan sa 
lamannman ki li in propoze e 
son lamannman i fer referans 
avek Praslin, La Digue ladan e 
Praslin ek La Digue Mr 
Speaker, zot 2 zil ki form parti 
nou larsipel nou - Sesel. E 
nou, nou bann Manm 
Lasanble Nasyonal Sesel.  

Praslin ek La Digue zot 
napa zot repiblik zot, zot form 
parti later Sesel ki nou, tou 
nou viv lo la enkli Onorab Gill 
Mr Speaker.  

Alor nou lo sa kote latab, 
nou'n prezant nou 
lamannman nou pe al vot lo sa 
lamannman pou nou koz lo sa 
Mosyon as amended. Swa 

avek US swa san US Mr 
Speaker. Mersi bokou.  
 
(APPLAUSE) 
 
MR SPEAKER  
Mersi. Bon, mon demann…  
 
(Interruptions) 
 
MR SPEAKER  
Order! Silvouple! Wi, Onorab 
Cosgrow?  
 
HON WALLACE COSGROW 
Mr Speaker, anba 44(2) i dir ki 
tou lamannman i devret 
relevan avek Mosyon orizinal. 
Sa lamannman…  
 
(Interruptions) 
 
MR SPEAKER  
Order! Silvouple!  
 
HON WALLACE COSGROW 
Sa lamannman ki Onorab 
Henrie in propoze, i alter 
konpletman Mosyon ki 
Onorab Gill in anmennen.  
 
MR SPEAKER  
Ok.  
 
HON WALLACE COSGROW 
Mr Speaker, mon a fini… 
 
(Interruptions) 
 
MR SPEAKER  
Order!  

HON WALLACE COSGROW 
Me nou, nou pa pare pou form 
par sa travesty ! Ou pe les en 
labi lo Standing Order. 
 
(Interruptions) 
 
MR SPEAKER  
Order! Ou pa pe, ou pe koz lo 
amannman ou'n demann 
laparol pou en point of order 
ou pa pe koz lo en point of 
order.  

 
(Interruptions) 
 
MR SPEAKER  
Manm i a vot lo sa amannman. 
Manm ki an faver lev lanmen 
silvouple? Mersi. Manm ki 
kont? Mersi.  
 
HON JOHAN LOZE 
(Off-Mic)  
Koz zot tousel, koz ziske dimen 
bomate… 
 
(Interruptions) 
 
MR SPEAKER  
Lo amended motion par 
Onorab Gervais Henrie, ki 
amann Mosyon under 
Standing Order 44(1).  

18 manm in vot pour, 8 
in vot kont, 0 in abstain. Sa 
amannman in aksepte par 
Lasanble.  

 
(APPLAUSE) 
 
(Interruptions) 

 
 (US Members walked 

out) 
 

MR SPEAKER  
Bon, mon a demann ki deba i 
kontinyen lo Mosyon as 
amended. Wi, Manm ki koz lo 
amannman i annan drwa koze 
lo Mosyon, Onorab Woodcock 
si oule laparol ou kapab 
kontinyen.  
 
HON WAVEL WOODCOCK 
Mr Speaker, mon bezwen dir 
sa ki pe arive la i montre 
klerman lentansyon United 
Seychelles.  Lentansyon 
United Seychelles Mr Speaker, 

ti napa naryen pou fer avek get 
pri lavi zabitan Gran Anse 
Praslin, Baie Sainte Anne 
Praslin e La Digue.  
 Zot lentansyon comme 
d’habitude Mr Speaker, se zis 
pou fer bann politik bon 
marse; vin avek en Mosyon 
san okenn fe sans, okenn 
statistik zis pou vin maltret 
ladministrasyon LDS, zis pou 
vin kraz tou keksoz ki sa 
Gouvernman aktyel pe fer Mr 
Speaker. Zot pa zanmen vin 
avek en keksoz avek bon 
lentansyon. 

Akoz si zot ti annan bon 
lentansyon, si ou pou get sa 
lamannman Mr Speaker, napa 
gran, gran, napa vreman gran 
sanzman ler ou konpar li avek 
Mosyon avan. Mon ava relir sa 
lamannman Mr Speaker, nou 

still pe debat e koz dan lentere 
zabitan Praslin La Digue. 
 ‘Lasanble Nasyonal i 
rekonnet ki pti lavi i en 
konsern atraver lemonn e pe 
demann Gouvernman pou 
kontinyen angaz lo dan en 
demars kler e pran bann 
aksyon konkret pou ede e fer 
pri abordab enkli pri materyo, 
materyo konstriksyon sirtou 
Praslin avek La Digue, san ki i 
anmenn lenpak negativ lo 
Bidze pei’.  
 Mr Speaker, sa bout 
dernyen i vreman, vreman 
enportan, akoz whatever 
desizyon ki en Gouvernman i 
pran, i bezwen fer sir i pa 
anmenn lenpak negativ lo pei. 

E ziska prezan levidans i 
montre ki tou desizyon ki 
Gouvernman in pran, despite 
tou bann challenge, bann defi 
mondyal nou vwar poudir nou 
lekonomi in refer en kantite, 
depi ler ki LDS in antre dan 
ladministrasyon, depi ler ki 
LDS in antre dan 
Gouvernman.  
 Mr Speaker, pou 
kontinyen en pti pe lo 
largiman ki mon ti pe fer ler 
mon ti segonn lamannman 
Onorab Henrie, mon ti koz lo 
bann defi mondyal. E dayer i 
pa afekte zis Sesel, me i pe 
afekte lemon antye.   

Kou bann komodite, nou 
tou nou konn lenpak ki lager 
Ukraine La Russie in annan lo 
nou. Nou tou nou konn lenpak 

ki lager Israel avek Hamas in 
anmennen lo nou, nou tou 
nou konnen ki kriz dan Red 
Sea ki mannyer in afekte 
cargo, shipping line, tousala. 

E tou sa bann keksoz in 
annan lenpak lo nou pei. 
Menm avek sa bann defi kot 
nou perdi bann kliyan Israel, 
nou perdi bann kliyan 
Ukrainian, still nou tourism 
sector pe perform par lao 
lekspektasyon, ki ti rikord 
arrival prozeksyon in bokou 
plis ki nou ti pe ekspekte 
lannen pase. E sa lannen 
ankor nou pe sirpas 
lekspektasyon e nou pou 
kontinyen progrese !  
 Mr Speaker, despite tou 
sa ki pe arive a leksteryer, 
enkli tou sa ki pe arive dan 
nou pei Sesel Mr Speaker en 
keksoz ki montre se ki Seselwa 
nou en nasyon ki rezilyan nou 
annan en Gouvernman ki 
rezilyan.  

E Mr Speaker, e i montre 
vreman poudir koman en pep 
nenport ki defi ki zot anvoye, 
swa defi natirel ouswa bann 
defi manmade menm si nou fer 
fas avek plizyer bann 
sirkonstans drol ki'n arive dan 
nou pei ase resaman. 

 E bann ki pa sitan drol, 
size Ali, Ali dezas, leksplozyon 
kot CCCL, bonm dan stasyon 
petrol Grand Anse Mahe, 
latanta pou met bonm, menm 
avek plizyer lezot latanta Mr 
Speaker, par bann kapon -la 



Verbatim Report NAS Sitting Wednesday 17th April 2024 
 

42 
 

zot pe servi sa pou target nou 
zanfan - nou koman en pep Mr 
Speaker nou rezilyan! 

 E nou pou sirmont 
tousala pat lagras Bondye. 
Nou reste solid koman en pep, 
koman en nasyon e Mr 
Speaker nou pou ganny 
lazistis.  
 Mr Speaker, nou 
Gouvernman in fer en bon pe 
pou soulaz nou pep, pou ed 
nou zabitan Praslin, La Digue 
pou cope avek pri lavi, pou ede 
osi fer desann kou lavi e menm 
kre loportinite pou bann 
Pralinwa.  

Pou kre plis louvraz, 
donn loportinite pou Pralinwa 
ganny akse avek teren, avek 
later ek lespas e fasilite pou 
biznes Mr Speaker.  
 Si Onorab Gill in bliye 
tou sa ki sa Gouvernman in 
fer, ki i ti la ansanm avek 
mwan Mr Speaker dan 
Sizyenm Lasanble, kot mon'n 
demann son Gouvernman 
mon ti demann son 
ladministrasyon US sa letan e 
i ti demande li osi, Setyenm 
Lasanble in vini nou'n 
kontinyen demande. 

Me selman diferans ant 
sa ladministrasyon ek 
Ladministrasyon avan, ler 
Onorab Gill in demande, 
mwan mon'n demande la 
Onorab Porice in vini in 
demande sa Ladministrasyon 
ozordi in ekout nou Mr 
Speaker, zot pe pran aksyon. 

 I pe koz lo 
desantralizasyon servis Mr 
Speaker? Mon fatige koz lo la 
anba US Mr Speaker. Akoz 
kou Pralinwa pou bezwen 
deplase pou al Mahe wi, i 
annan en kantite zot servis 
mou bezwen lo Praslin, me 
selman i bezwen annan en 
komansman Mr Speaker.  
 Ozordi ou kapab 
anrezistre ou biznes ou later lo 
Praslin, i annan en biro Survey 

Praslin, licensing ozordi kot 
Licensing ou kapab fer ou, olye 
mont Mahe pou fer license ou 
kapab fer ou license Praslin; 
biro IEA in ouver Praslin, SIB 
e plizyer lezot lofis in ganny 
desantralize e nou annan sa 
bann lofis Praslin.  

En kantite servis ki nou 
ti bezwen vin Mahe, pey tiket 
po vin Mahe pou nou gannyen, 
ozordi Mr Speaker in ganny 
desantralize e i annan Praslin. 
I en komansman nou bezwen 
admet poudir i annan serten 
keksoz ki pe ganny fer, me non 
pa zis vini dir napa naryen ki 
Gouvernman ladministrasyon 
ozordi pa'n fer naryen. 
 Mr Speaker, en senp 
legzanp, dan dernyen Bidze ti 
ganny anonse prezante par 
Minis Hassan, pou bann 
etidyan youth hostel Praslin 
Mr Speaker. Bann etidyan 
youth hostel Mr Speaker, pou 
bokou lannen mwan mon'n 
annan rankont ek- 

Mon'n fer bokou vizit 
youth hostel mon'n al ek 
Minis, mon'n koz ek bann 
paran, mon'n zwenn ek bann 
etidyan e zot to demann en 
logmantasyon Mr Speaker, ki 
mon'n koz lo la dan Lasanble, 
dan mon kapasite koman 
Chairman responsab pou 
lazenes; dan on kapasite 
koman MNA Mr Speaker. 

E ozordi i annan en 
logmantasyon R600 pou bann 
zanfan, pou bann etidyan Mr 
Speaker ki pe etidye e ki pe 
reste youth hostel sorti Praslin 
avek La Digue, Mahe, Mr 
Speaker!  

Eski pa en keksoz ki sa 
ladministrasyon in fer pou 
donn en soulazman nou bann 
dimoun Praslin?  
 Allowance bann 
manman lo zil ki al donn 
nesans lo Mahe - Onorab 
Henrie in koz lo a Mr Speaker, 
sorti R1500 pou ariv R5 mil 
ozordi Mr Speaker, ouswa 
bann manman ki annan 
konplikasyon ler pe donn 
nesans, ouswa ki pe al ganny 
en katriyenm zanfan, zot in 
ganny en logmantasyon. 
Tousala pou soulaz. 

 I bann keksoz ki nou 
zabitan in met devan nou, ki 
nou comme bann Onorab lo 
zil, Onorab Porice e mwan 
menm,  mon'n koze, mon met 
devan e i posib osi ki bann 
lezot Onorab osi in koz lo la. 
Me sa ladministrasyon ki la Mr 

Speaker, in ekoute, in 
aksyonn lo la e ozordi nou war 
en keksoz in ganny fer pou 
donn serten soulazman nou 
bann zabitan lo Zil Pros.  
 Mr Speaker, annou koz lo 
devlopman lo zil. Devlopman i 
ede dan kre larises; 
devlopman i vreman enportan. 
Parey mon'n dir mon enn dan 
Sizyenm Lasanble mon attend 
plizyer miting parti miting, 
plan parti plan, master plan 

parti master plan.  
Mr Speaker, mon’n la 

mon'n gete, i annan en bann 
parey mon dir sak fwa 
eleksyon i vini zot tir lo shelf 
zot tap lapousyer lo la, vin lo 
medya bat latet dimoun, 
zanmen in materyalize Mr 
Speaker!  
 E pour Bidze Praslin Mr 
Speaker Ile Eve ozordi Mr 
Speaker nou annan 
devlopman zil Kato Nwanr pe 
vini Ile Eve alokasyon 25 bout 
later apre sepa konbyen 
lannen in fek ganny fer, 
lannen pase.  

E dan detrwa semenn la, 
nou pou annan alokasyon 
ankor pou al lo tender pou 
ankor plis ki en 20tenn bout 
later, pou bann zabitan 
Praslin bann dimoun bann 
biznesmenn lo Praslin Mr 
Speaker.  
 Eski sa i pa pe ed nou 
lekonomi? I pa pou kre 
lanplwa? I pa pou ed bann 
biznes lo Praslin epanouir Mr 

speaker? Eski i pa bann bon 
keksoz ki nou'n fer?  

San oubliye sa bann 
kalite koripsyon ki ti annan Ile 
Eve, land speculation, lord ki 
nou'n mete nou'n tir koripsyon 
partou, sa osi i ede amelyor 
sityasyon lavi e gard larzan 
dan Kof Leta ki Gouvernman i 
a kapab servi, pou envestir 
dan son pep - pou envestir dan 
bann fasilite ki pou benefisye 
nou bann dimoun.  
 Zot in konplent lo port 
fees Mr Speaker - Mr Speaker 

nou konn tre byen port dues 
leta lasose avan mannyer i ti 
ete, leta nou lasose aktyel ki 
debark tou cargo Sesel ki tou 

zabitan Seselwa i servi leta ki i 
ladan. 

Nou bezwen envestir dan 
bann fasilite. Parey nou'n vwar 
Praslin, La Digue sa kantite 
devlopman ki non vwar lo 
lasose Mr Speaker, Ero, menm 
La Digue ki pe ed bann biznes 
lo La Digue bann bato cargo.  

Nou tou Mr Speaker, nou 
pe benefisye ek Proze Zil Kato 
Nwanr ki pe vini ankor Mr 
Speaker, i pou kre bokou plis 
loportinite, pou bann biznes e 
kre bokou plis lanplwa pou 
nou bann zabitan Mr Speaker.  
 Tou sa bann keksoz si 
ti’n ganny fer depi avan Mr 
Speaker, kekfwa nou ti pou 
bokou pli devan ozordi! Zot 
pa'n fer li pandan 43 an, la 
nou, nou'n vini dan 3 an nou 
pe fer sa bann keksoz, ki zot 

ti'n promet pou tou sa bann 
lannen!  

E si zot ti'n fer sa bann 
keksoz depi sa bann Mr 
Speaker, ozordi mon krwar 
nou ti pou lo en nivo 
devlopman en parti pe pli 
avanse.  
 Lopital La Digue Mr 
Speaker ler in ganny fer, eski i 
pa zwe en rol dan lekonomi La 
Digue? I zwe en rol Mr 
speaker, akoz i pou ofer bann 
servis ki avan pa ti pe ganny 
servi. Zabitan La Digue pa 
bezwen al Mahe prezan, 
ouswa pran en bato pou al 
Praslin lopital Baie Sainte 
Anne.  

So tousala i ede kit 
larzan dan pos Lepep Seselwa, 
olye ki zot bezwen al depanse 
pou al rod servis pli lwen.  

Mr Speaker, zis pou dir 
fek annan en pye devan 
Cabinet zisteman lo plizyer 
proze ki pe vini pou ed bann 
pti e mwayen antrepriz lo 
Praslin bann pti biznes lo 
Praslin.  

Nou Vilaz Artizanal pou 
bann ki pe benefisye bann 
artizan bann craftsman lo 
Praslin, in ganny 
laprouvasyon Cabinet e byento 
nou pou annan en proze ki pe 
komanse vizavi Airport Amitie, 
ki pou donn soulazman sa 
bann dimoun, ki dayer - mon 
rapel mwan personnelman 
dan Sizyenm Lasanble, mon i 
demann kestyon Onorab 

Cosgrow ki ti Minis sa letan, lo 
kan ki sa bann proze pou 
ganny fer, me zanmen in 
materyalize.  

E la ozordi sa bann proze 
in ganny aprouve, pe al 
materyalize in ganny aprouve 
par en Cabinet, en 
ladministrasyon LDS ki bann 
craftsman bann artizan i 
kapab benefisye.  

Microenterprise Center, 
konbyen lannen mon'n koz lo 
la Mr Speaker? Konbyen 
lannen mon'n demande Mr 
Speaker?  

La ankor laprouvasyon 
sa lannen 15 unit pe al 
komanse pou ban MSMEs Mr 

Speaker, pou bann obor Lekol 
Grand Anse Praslin Primer, ki 
bann pti antrepriz  -bann pti 
biznes i kapab ganny en 
alokasyon, en landrwa, kot zot 
kapab operate zot biznes.  

Sirtou bann pti cottage 
industries - bann dimoun ki fer 
bann pti biznes I don’t know - 
manze, koud whatever, zot 
annan en lespas ki zot kapab 
fer zot biznes. Tousala i pe ede 
i pou ede donn sipor nou 
zabitan lo Praslin Mr Speaker.  

Proze Lapes Mr Speaker, 
Onorab Gill pa trou kler? Sa 
gro devlopman ki'n arive Mr 
Speaker Baie Sainte Anne ki 
pe benefisye tou sa bann peser 
Baie Sainte Anne, ice plant, 
gear store lo Grand Anse osi 
Mr Speaker, konsesyon fuel 
zot gannyen, konsesyon lo 

masin bato. E plizyer lezot 
benefis ki ankor. 

 I annan keksoz ki wi, ti 
pe ganny donnen par 
Gouvernman avan, nou'n 
kontinyen nou'n anmenn li pli 
lwen Mr Speaker nou'n donn 
keksoz anplis.  

Mon pa krwar i 
lentansyon okenn 
Gouvernman ler ti antre o 
pouvwar pou fer soufer son 
dimoun. Nou ladministrasyon 
son lentansyon, se pou nou 
kontinyen donn en soulazman 
e soulaz nou bann zabitan Zil 
Pros Mr Speaker. Sa in ganny 
demontre atraver plizyer 
aksyon ki nou Gouvernman in 
pran. 

Onorab Henrie in koz lo 
MRP ki'n ganny entrodwir lo 
15 komodite debaz. E statistik 
i montre ki pri komodite STC 
Praslin in- lo Mahe i menm 
parey ki pe vann lo Praslin, 
akoz i annan en serten 
subsidy ki zabitan Praslin pe 
gannyen. 

Si ou pou konsider tou sa 
kou pou transport sa bann 
materyo, sa bann komodite 
sorti Mahe, pou vin Praslin 
still Praslin nou pe pey menm 
pri ek La Digue nou pe pey 
menm pri avek bann zabitan 
lo Mahe.  

25poursan tax exemption 

lo fuel pou bann bato cargo osi 
in ganny donnen Mr Speaker ; 
san oubliy logmantasyon ki'n 
ganny donnen, despite lefe ki 

nou pei i fek sorti dan en kriz 
ekonomik ki pou 2 lannen 
nou'n dan deficit, akoz nou 
lekonomi ti pe refer Mr 
Speaker ki nou Gouvernman 
menm si deficit in redwir en 
kantite Mr Speaker. 

Mazinen nou 
Gouvernman despite tousala, 
ler ti napa tou sa bann kriz 
mondyal Mr Speaker, lager 
Ukraine, Hamas avek Israel, 
COVID, Gouvernman avan zot 
ti la zot ti annan tou sa 
resours a zot dispozisyon, zot 
pa'n fer sa bann keksoz zot 
pa'n fer sa bann logmantasyon 
zot pa ti oule, nou, nou ti donn 
10poursan logmantasyon 
azout an sale avek allowance 
zot, zot ti don zis 5poursan Mr 
Speaker lo zis saler debaz.  

Nou despite tou sa bann 
challenge, tou sa bann difikilte 
ki pei pe fer fas avek Mr 
Speaker, Ladministrasyon in 
fer son mye Mr Speaker pou 
donn en sipor nou bann 
dimoun nou bann travayer 
dan Gouvernman.  

Tou sa bann proze ki pe 
arive lo Mahe, Praslin avek La 
Digue sirtou bann proze 
semen ki pe vini lo Mahe, 
Praslin i annan Pasquère la 
Plaine St. Andre Praslin ki nou 
pe kontinyen.  

E ler semen i bon Mr 
Speaker, mwan mon pe met 
bokou lanfaz lo Gouvernman 
pou refer semen Praslin antye, 
i pou benefisye bann transpor. 

Pou sorti Grand Anse pou vin 
Baie Sainte Anne i pou pran 
bokou pli mwens Mr Speaker. 
I pou koup kou ki zot bezwen 
depanse lo pyes.  

Sa bann proze tanporer 
an atandan ki ou pe esper 
bann pli gro proze Armoring 
Coast Management Praslin in 
ede pou anpes delo mont lo 
semen pou afekte bann 
transpor. Tousala i bann 
keksoz Mr Speaker, ki pe 
ganny fer par nou 
Gouvernman Mr Speaker, pou 
soulaz pou donn en soutyen 
nou zabitan nou pei.  

Parey mon'n dir en 
kantite proze master plan apre 
master plan pa'n zanmen 
materyalize ; ki ti pou anmenn 
en serten benefis pou nou 
dimoun. Bann proze dan 
diferan sekter, dan sport, dan 
lagrikiltir, dan tourism.  

An menm tan Mr 
Speaker, mon bezwen dir akoz 
ler mwan mon'n asize mon 
ekout bann entervenan lo lot 
kote latab, mon pa'n tann 
okenn zot fer okenn 
propozisyon bann keksoz ki 
nou kapab fer, pou ankor ede 
anmenn en soulazman ede 
redwir kou lavi, kre loportinite 
biznes, kre loportinite pou nou 
zabitan fer plis larises Mr 
Speaker e fer desann pri 
plizyer bann komodite, bann 
prodwi lo Praslin.  

Me les mwan koz en pti 
pe kwa, ki mon santi nou 

Gouvernman in kapab fer ki 
dayer mwan koman Onorab, 
koman Manm Elekte pou 
Grand Anse Praslin mon 
personnelman mon'n apros 
bann Minis mon'n koz avek 
zot, mon'n fer propozisyon dan 
Lasanble swa ek Minis swa ek 
mon Gouvernman e mon 
Minis  
 E nou bann Minis Mr 
Speaker, in ekout mon akoz 
monn koz ek zot.  E tou 
meeting ki ganny fer Mr 
Speaker, as fast possible mon 
al tou bann meeting me i 
malere ozordi Mr Speaker, ki 
Onorab Gill avek Onorab 
Uranie zot pe boycott bann 
meeting! Zot pa pe attend bann 

meeting Mr Speaker! 
 Mwan ler mon ti dan 
Lopozisyon, napa en meeting 
ki si mon ti Sesel ouswa mon 
pa ti okipe mon pa ti attend.  
Kantmenm i ti en Minis 
Lopozisyon en Minis sa letan 
US ki ti dan Gouvernman, 

mon ti attend meeting.  
 Prezidan ti vin vizit 
Praslin, Prezidan Faure sa 
letan mon ti avek Prezidan 
Faure, akoz i konsern mon 
distrik ; i konsern mon zil 
Praslin.  E menm La Digue 
ennler mon ti ale.  Akoz sa ki 
arive La Digue, i annan en 
lenpak lo Praslin.  Sa ki arive 
Praslin i annan en lenpak La 
Digue Mr Speaker.   
 Nou pa kapab viv dan en 
saylo konmsi nou akoz mon 

dan Lopozisyon, mon pou zis 
kraz Gouvernman; mon pa 
pou donn en sipor mon pa pou 
don en lankourazman, mon pa 
pou en propozisyon.  Opoze i 
ok Mr Speaker.  Me ennler 
donn - vin avek bann 
propozisyon konkret.   

Dir sa Gouvernman - 
Prezidan Ramkalawan ler i ti 
Lopozisyon, in avek plizyer 
bann propozisyon ki mannyer 
pou ede amelyor lavi Seselwa e 
lavi zabitan Praslin; en kantite 
in vin avek Mr Speaker. 
 Zis enn de legzanp mon 
ava donnen kwa ki mwan mon 
santi i kapab ede.  Soulaz en 
pe lavi nou bann dimoun e ed 
nou lekonomi Praslin Mr 
Speaker, enn en keksoz ki 
mon ti koz avek Minis. 

 Annefe ankor mon’n fek 
reafirm avek li pou nou bann 
etidyan ki al etidye lo Mahe,  
bann etidyan A Level, Cabinet 
in aprouve sa.  Bann keksoz 
pe ganny fer pou finaliz sa. 
Pou bann zanfan A Level olye 
ki zot bezwen vin Mahe, zot 
kapab al Lekol International 
School Praslin.   
 En propozisyon ki mwan 
mon ti met devan avek Minis 
Mr Speaker, apre ki bann 
paran Praslin personnelman 
in koz avek mwan.   
 Lenerzi renouvlab Mr 
Speaker, se lakle.  Lenerzi 
soley Mr Speaker.  E mon’n fer 
plizyer vizit avek Prezidan in 
vin Praslin, sa i enn son vizyon 

enn son rev pour Sesel vin 100 
poursan soutenab, kot nou pa 
depan lo karbiran Mr Speaker.  
E nou fer vizit plizyer landrwa, 
nou’n diskit lo bann floating 
PV - bann pano soler. 
 E en keksoz ki nou 
bezwen konsidere, sirtou lo zil 
pros akoz nou pli ptipti nou 
popilasyon i pli ptipti, si nou 
kapab come up avek en proze 
pou met pano soler lo bann 
lakaz, lo bann batiman 
Gouvernman. E menm dan 
bann landrwa nou’n diskite 
dan bann lagon dan plizyer 
landrwa.   

Sa i bann keksoz ki mon 
santi i direksyon ki nou pei i 
bezwen ale, ki pou ede koup 
kou endepandan ki nou annan 
ozordi lo karbiran Mr Speaker.   
 Lagrikiltir Mr Speaker; 
 Ki zot ti fer lagrikiltir Mr 
Speaker?  Mr Speaker, sa 
lagrikiltir Mr Speaker, i annan 
en landrwa Mr Speaker 
Praslin labatwar la la Cap 
Samy; labatwar ti benefisye 
bann fermye Praslin.  Ki zot ti 
fer Mr Speaker? Zot ti vann sa 
labatwar.  Vann sa labatwar 
Mr Speaker!   

Apre ler zot vwar fermye 
pe konplent, Gouvernman ti 
bezwen re aste sa labatwar e la 
bezwen rod lekipman pou 
ranplase pou benefisye bann 
fermye Praslin.  Nou 
Gouvernman pe fer Mr 
Speaker.   

An plis ki sa Mr Speaker, 
pou ed lagrikiltir Praslin, mon 
annan enn de konsern ki bann 
fermye in koz avek mon in met 
devan mwan Mr Speaker.   
 Enn I still annan en pe 
issue, en pe konsern lo 
provizyon manze zannimo lo 
Praslin, ki mon santi petet sa 
ki sa bann fermye pe 
demande, en keksoz ki 
Gouvernman i kapab 
konsidere pou ed nou Praslin.   
 Kot Biro Lagrikiltir 
Praslin ex SAA,  mon krwar 
nou kapab met de ou trwa 
container kot nou met nou stor 
bann manze zannimo lo 
Praslin, kot bann fermye ki fer 
elevaz zannimo zot kapab 
ganny akse avek, olye ki zot 
bezwen al Mahe pou aste.   
 Sa i en keksoz en lapel 
mon fer avek Minis Lagrikiltir, 
ki bokou bann fermye ki’n koz 
avek mwan i dir mwan sey koz 
avek Minis, met sa devan li 
pou son konsiderasyon Mr 
Speaker, e sa Gouvernman i 
ava konsidere.   
 Akse avek finans - avek 
finans enn bann challenge lo 
Praslin sirtou DBS, mon vwar i 
vreman, vreman konplike pou 
ou ganny akse avek loan.   
 Mon konpran dan lepase 
in annan bann koripsyon ki’n 
arive parey SBFA kot dimoun 
ki’n mor in ganny loan, bann 
dimoun ki’n travay laba in fer 
koripsyon e la zot pe ganny 
zize devan Lakour.   

 Me si nou kapab nou pe 
koz ease of doing business, fer 
li pli fasil pou bann dimoun 
ganny akse avek loan atraver 
labank, menm atraver DBS Mr 
Speaker, akoz i difisil 
nowadays pou ganny akse 
avek sa loan.   
 Petet sa en kestyon mon 
kapab rod en modalite pou fer 
li pli fasil, pou nou bann 
zabitan lo Praslin ganny akse 
avek loan avek finansman, 
pou zot enzekte dan zot 
biznes.   
 Fas de spor Mr Speaker, 
Mr Speaker, bann klib lo 
Praslin i depans bokou larzan 
akoz nou napa bann fasilite 
adekwat lo Mahe.  
Gouvernman avan i pa’n 
envestir ladan. Zot in koze pou 
fer sport complex, zot in koze 
pou fer indoor gymnasium, me 
i pa’n ganny fer dan tou sa 
bann lannen.   
 Tou bann klib Lo Mahe 
ozordi basketball, volleyball, 
nou bezwen al zwe tou nou 
match Mahe.  Akoz nou napa 

en proper indoor gymnasium.   
 Si nou Gouvernman i 
kapab envestir dan en proper 
indoor gymnasium Mr 
Speaker, lanmwatye nou bann 
match nou kapab zwe Praslin 
Mr Speaker.  E ki pou  ede 
koup kou ki bann klib, bann 
spor bann zenn i bezwen peye 
pou zot al partisip dan bann 
konpetisyon lo Mahe Mr 
Speaker.   

Mon pa pe koz zis- I 
annan bann lezot fasilite ki si 
nou kapab met Praslin, i pou 
ede pou devlop nou bann atlet 
e osi anpese ki zot bezwen al 
Mahe pou ganny training, 
parey si nou ganny tartan 
track avek dojo, ki sa i dan 
diskisyon pou 2025 Mr 
Speaker, i pou ed en kantite.   
 La Digue Sport Complex 
ozordi match pa kapab zwe La 
Digue Mr Speaker, akoz 
laplenn pa bon zot bezwen vin 
zwe lo Praslin, akoz sa bann 
devlopman pa’n ganny fer lo 
La Digue! 
 Nou Gouvernman in 
konmanse e mon konnen 
going forward, nou pou ganny 
nou en proper playing field lo 
La Digue Mr Speaker.  
Firanmezir nou lekonomi i 
kontinyen refer, i annan 
devlopman pe arive e pou 
annan ankor devlopman ki 
nou Gouvernman pou 
anmennen ankor Mr Speaker.   
 Onorab Cosgrow in koz lo 
telekominikasyon.  I dir nou 
Gouvernman ti dir i pou fer 
desann kou telekominikasyon. 
 Mr Speaker, be Onorab 
Cosgrow pa viv Sesel!  In 
annan en gran improvement 
dan kou telekominikasyon.  
Konmela pou en call, ou ganny 
sarze par segonn me pa par 
minit.   
 Lontan si ou ti koz 10 
segonn, ou ti pou ganny sarze 
par minit Mr Speaker! Si ou ti 

koz 10 segonn ou pa ganny 
sarze 10 segonn ou ti ganny 
sarze par minit.  Savedir si en 
minit i kout R 4 ou koz zis 
segonn ou pey R 4.  La 
konmela savedir se  se en 
minit R 4 si ou koz 10 segonn 
ou pou pey ou zis 67 sou.  Be 
pa pe ede sa Mr Speaker ?   
 Ozordi i annan bokou 
bann packaging internet ki’n 
ganny entrodwir, tanzantan 
ou ganny bann pti mesaz bann 
diferan package ki vreman 
abordab konpare avek avan.   
 Mr Speaker, i annan en 
kantite keksoz ki nou 
ladministrasyon ki nou 
Gouvernman in fer.  Fodre ou 
pa vwar kler, ouswa ou zwe pa 
vwar kler Mr Speaker.  
 E dimoun Praslin i vwar 
li. Dimoun Praslin i vwar sa 
bann kalite devlopman ki pe 
arive lo sa de zil - zot konnen 
zot. I pa vedir ki tou keksoz i 
parfe.  
 Mr Speaker, i annan en 
konmansman e i bezwen 
annan en kontinite. Nou 
bezwen kontinyen sa ki nou’n 
konmanse.   
 Sa Mosyon ki la, i pa en 
Mosyon pou nou vin fer politik 
bonmarse Mr Speaker.  I en 
Mosyon pou nou vin koz lo 
larealite, fer propozisyon Mr 
Speaker, pou ki lavi zabitan 
Praslin avek La Digue i vin pli 
meyer. 
 En mwan mon pou siport 
sa Mosyon Mr Speaker, menm 

mwan mon sagren, mon en pe 
dezapwente ki Onorab Gill in 
walk out - sa lamannman pa’n 
vreman fer okenn ditor.  
Lentansyon ki nou annan pou 
vwar lavi pli meyer, pou 
zabitan Praslin avek La Digue.   
 Me Mr Speaker, comme 
zot labitid, i malere poudir zot 
pa la ozordi, me mwan mon 
pou koz avek mon bann koleg 
ki la ozordi, annou siport sa 
Mosyon. Annou kontinyen sa 
travay - sa lalit pou nou 
anmenn en lavi pli abordab - 
non selman pou zabitan 
Praslin, La Digue, me osi pou 
tou Lepep Seselwa.   
 Avek sa de mo mon dir 
ou mersi Mr Speaker.   
 

(APPLAUSE) 
 
MR SPEAKER 
Onorab Bistoquet. 
 
HON ANNE BISTOQUET 
Mersi Mr Speaker.  Mr 
Speaker, i en loner pou adres 
lamannman sa Mosyon par 
Onorab Gervais Henrie.  Me i 
domaz ki Caucus US pa la 
prezan an vi ki nou pe koz en 
size sitan enportan pou nou 
pei e nou LDS nou pe tous tou 
Seselwa an antye, ki osi konpri 
Praslin e La Digue.  Me i 
domaz ki menm bann Onorab 
ki’n ganny elekte dan bann 
lezot distrik, zot pa la pou koz 
lo zot zabitan.   

 Mr Speaker, sa size pri 
lavi i enn ki konsern Sesel e 
lemonn antye.   
 I annan 4 eleman 
prensipal ki enpakte pri lavi.  
Sa bann eleman i comme 
swivan;  

Gouvernman ki kree 
Polisi, biznes prive dan en 
marse lib, konsonmater ki 
determinen kwa ki enportan 
pou son konsonmasyon e 
fakter eksteryer 
enternasyonal. 
 Mr Speaker, konman en 
Pralinwaz ne e grandi Praslin, 
mon konn tre byen nou stil 
lavi lo sa lo Praslin  e La Digue, 
ki enn byen diferan konpare 
avek Mahe.   
 Komodite pou Praslin e 
La Digue dezyenm e 
Trwazyenm zil avek plis 
zabitan i ganny enporte sorti 
Mahe.   
 E osi vi ki nou Por e 
Airport debarkasyon prensipal 
ki konpri Ladwann i sitye lo zil 
prensipal ki Mahe, alors tou 
bann prodwir ki biznesmenn 
lo sa de zil i enporte sorti 
enternasyonal, i bezwen pas 
prosedir debarkasyon lo Mahe 
avan ki zot pas dir pou ganny 
transporte lo sa de zil.   
 Mr Speaker, Seel i 
vreman vilnerab an vi ki nou 
depandan lo bann prosedir 
enporte ki fer nou vreman 
ekspoze an ver bann sok 
eksteryer.   

 Dapre premye rapor WTO 
2021, baze lo en revi Polisi 
Komers Sesel, i demontre ki 
nou enport plis ki 90 poursan, 
nou bann prodwir primer e 
segonder avek komers 
marsandiz 109.6poursan nou 
GDP ant 2018 a 2020.   
 Sa i fer ki komers 
enternasyonal i zwe en rol 
ekstrememan enportan dan 
lekonomi nou pei. 
 Wi Mr Speaker, 
pandemik COVID-19 lager La 
Russie ek Ukraine e latak rebel 
Houthis dan Lanmer Rouz e 
Gulf Aden pe kontinyelman 
enpakte nou lekonomi, ki met 
en sarz lo kou lavi nou 
sitwayen.   
 To lenflasyon anyel 2015 
2020, ti a mwayenn 2.1 
poursan e sa ti mont 9.8 
poursan an 2021 avek COVID.   
 An Septanm 2023 dapre 
rapor Labank Santral, Sesel in 
fer en reisi signifikan kot in 
annan en deflasyon pou ariv 
mwen de poursan an Fevriye 
2024 e an Fevriye 2024 in 
ogmante pou ariv 0. 
17poursan,   
 Mr Speaker, i enportan 
pou lendikasyon piblik 
konnen ki lenpak to lenflasyon 
i annan lo pri lavi .   
 Avek en to 2.1 poursan, i 
vedir ki logmantasyon pri lavi 
i relativman a en ritm modest 
e konsonmater pou remark en 
logmantasyon leze dan pri 
marsandiz e servis.   

 Avek en to 9.8 poursan,  i 
vedir ki logmantasyon pri lavi 
i ogmant rapidman, ki i fer en 
lenpak siginifikan lo 
konsonmater.   
 Par kont en deflasyon  
mwen 2.5 poursan i vedir ki i 
napa nanryen dan nou 
lekonomi ki pe enpakte pri 
marsandiz negativman, e 
konsonmater i kapab vwar en 
diminasyon dan pri marsandiz 
ki ede fer pri lav desann, 
amwen ki i annan en 
logmantasyon lo pri 
marsandiz lo marse 
enternasyonal.   
 E en to lenflasyon sorti 
mwen 2.5 poursan pou ariv 
0.17 poursan dan selman 6 
mwan, i vedir ki i annan en 
logmantasyon e pri marsandiz 
pe gradyelman re ogmante.   
 Mr Speaker, 
Gouvernman anba 
ladministrasyon LDS, pe fer 
bokou zefor pou stabiliz pri 
lavi Sesel, touzour anliny avek 
prensip manifesto LDS 2020.  
 Apartir le 01 Zanvye 
2022, Gouvernman ti amann 
sa bann business tax swivan; 
bann antite fermye ti ganny 
egzanpsyon lo nenport reveni 
relye avek zot bann aktivite 
laferm, ki konpri prodiksyon 
lagrikiltir pou 1 an.   
 Dezyenmman, bann 
biznes antreprener endividyel 
e an partener ki fer profi par 
lao R1 milyon, zot repeyman 

tax in desann sorti 30 poursan 
pou ariv 25 poursan.   
 Bann ki profi i ant R102 
mil 660 - en sou in sorti 
25poursan pou ariv 
15poursan.   
 E lo zot premye R102 mil 
666 in annan en egzanpsyon 0 
poursan tax.   
 Bann lakonpannyen 
profi par lao en R1 milyon, zot 
repeyman tax in desann sorti 
30 poursan pou ariv 25 
poursan.  E en repeyman sorti 
25 poursan pou desann 15 
poursan lo zot premye en R1 
milyon eksepte Sekter 
Kominikasyon Banker e 
Lasirans ki zot repeyman i 33 
poursan.   
 Sa in redwir accelerated 
depreciation rate sorti 145 
poursan pou ariv 100 
poursan.   
 Touzour anliny avek nou 
manifesto 2020, le 13 Avril 
2022, Gouvernman ti konsider 
bann mezir vize ver fer desann 
kou lavi pou nou sitwayen.   
 Egzekitiv ti aprouv sa 8 
mezir swivan.   
 Premyerman 25poursan 
rediksyon dan custom duty lo 
lenportasyon dite nwanr.   
 Dezyenmman, pou STC  
fer en revi son striktir pri avek 
bi pou donn konsonmater en 
pli gran swa prodwir afordab 
ki pou revwar en rediksyon 
20poursan a mwayenn par 
pannyen. 

 Trwazyenmman, lans en 
lapel a bann antite komers 
pou partisip dan zefor 
nasyonal pou fer desann kou 
lavi.   
 Katriyenmman, 
propozisyon pou ogmant 
allowance welfare par 32 
poursan, an plis ki sa sonm ki 
ti pe ganny donnen pou sa 
dernyen 10 an, efektiv Me 
2022.   
 Senkyenmman, pandan 
stabilite ekonomik, peyman 
bonus performance-based 
incentive pou sekter piblik e 
prive apartir 2020.  
 Sizyenmman, en nouvo 
Polisi pou administre Disabled 
Trust Fund depandan lo Bidze, 
lasistans pou vize lo sipor 
aplikan avek bann lekipman 
labaz ansanm avek sipor 
kominote.   
 Setyenmman, louvertir 
nouvo farmasi STC ki ava ede 
annan en pli gran swa 
medikaman lo kontwar. E 
finalman louvertir en nouvo 
retail outlet STC lo Praslin, 
akote son wholesale 
distribution depot, avek bi pou 
fourni konsonmater lo Praslin 
en opsyon pou aste bann 
komodite esansyel a en pri 
redwir anba nouvo pri striktir 
RRP.  
 Mr Speaker, an Septanm 
2022 Direkter Zeneral pou 
Komers ti enform dan kad 
plan Gouvernman desizyon in 
ganny pran pou kontinyen 

redwir lenpak lo logmantasyon 
pri marsandiz global.   
 Desizyon ti ganny pran 
avek led sipervizyon FTC pou 
Gouvernman entrodwir 
sistenm MRP (Maximum Retail 
Price) apartir le 01 Oktob 2022 
pou 1 an lo bann komodite ki 
ganny kategorize klas 1.   
 Sa bann komodite i 
konpri delwil, diri, disik, dile 
anpoud, e dile pti baba, lantir, 
disel, margarin, lafarin, papye 
twalet, zonnyon, ponmdeter, 
ponm ek zoranz.   
 Mr Speaker, i enportan 
pou note ki depi an 2013 letan 
ki SNP pa ti prezan dan 
Lasanble, me ti  plito ganny 
okipe par Parti Lepep 33 sez e 
Parti PDM en sez, Sesel in 
liberaliz lekonomi marse lib, 
kot pri marsandiz e servis in 
ganny determinen par marse 
ouver e konsonmater e 
prodikter zot lib pou fer zot 
prop desizyon ekonomik.   
 Dan en ekonomik marse 
lib, i annan minimum 
lentervansyon e regilasyon par 
Gouvernman sa pou permet 
konpetisyon e inovasyon pou 
stimil krwasans nou 
lekonomi. 
 Mr Speaker, an Oktob 
2022 touzour avek lentansyon 
redwir pran transportasyon 
marsandiz e minimiz lenpak 
pri lavi lo bann zabitan Zil 
Pros, Gouvernman ti 
entrodwir en konsesyon 25 
poursan exile tax lo fuel pou 

bann bato kargo ki fer larout 
ant Mahe e Zil Pros, 
espesyalman pandan letan ki 
pri fuel ti’n ogmante.   
 Sa konsesyon ti sipoze 
pou en peryod 1 an ziska 
Oktob 2023.  Me malerezman 
zis 2 propriyeter bato ki ti pe 
servi benefis  sa konsesyon.   
 Alors Gouvernman an 
Oktob 2023, in deside pou 
prolonz sa konsesyon.  E la 
mon lans en lapel avek bann 
propriyeter bato kargo, pou 
silvouple vin servi sa benefis e 
pas li avek sa bann zabitan.   
 Apartir Zanvye 2023 non- 
monetary income tax rate in 
desann sorti 20poursan pou 
ariv 15 poursan, avek bi 
propriyete e lozman i ava vin 
pli afordab.   
 Tou sa ki mon’n 
mansyonnen i lendikasyon 
kler ki Gouvernman in 
kontinyelman pe regard sa 
size pri lavi avek bi soulaz nou 
pep. Sa pa aplik zis pou 
zabitan Mahe.  Me partou dan 
Sesel.   

Dan moman difisil, nou’n 
vwar Gouvernman donn nou 
pansyoner ki depann zis lo 
Sekirite Sosyal e ki napa 
pansyon, R500.   
 Bann home carers i osi i 
ganny R500.  Zanfan lekol 
primer e segonder pe 
kontinyelman ganny goute e 
dezennen e lasistans uniform 
pou paran ki mwen fortinen.   

 Lazans Proteksyon 
Sosyal in ogmant ankor bann 
benefis, ki zot asiste diferan 
kategori dimoun dan bezwen. 
 Bann etidyan pos-
segonder Praslin e La Digue in 
osi ganny en logmantasyon 
R600 lo zot allowance.   
 Gouvernman atraver 
Minister Ledikasyon e 
Minister Finans, pou pey lekol 
pos-segonder A Level kot VJAY 
International School, Praslin, 
pou benefis sa bann zanfan e 
parey bann etidyan ki pe swiv 
progranm TVET.   
 Tousala, se bann keksoz 
konkret ki Gouvernman in fer 
san oubliy logmantasyon 
lapey 10 poursan pou travayer 
Gouvernman,  Gouvernman 
pe kontinyelman met zefor 
pou asiste. 
 Mr Speaker, semenn 
pase monn fer letour pou 
konpar pri serten komodite 
debaz dan STC en magazen 
prive lo Mahe e en magazen 
Baie Sainte Anne Praslin.   
 Mon analiz i montre ki 
pri komodite debaz lo sa de zil, 
i plizoumwen lo menm laliny, 
e serten komodite i pli meyer 
marse lo Praslin ki Mahe.   
 Mon pou mansyonn pri 5 
komodite lo sa lalis, lantir, kot 
STC i kout R15, sa magazen 
prive lo Mahe i R17.50 a R 
19.50.  Lo Praslin i R17 a R19.   
 Zonnyon STC i R15 ek 
R18 kilo.  Sa magazen prive lo 

Mahe i R25 kilo e lo Praslin i  
R18. 
 Lafarin STC i R16.10 
kilo.  Sa magazen prive R20 
kilo, e lo Praslin R12 kilo.   
 Ponm STC R61.48 kilo.  
Sa magazen prive lo Mahe i 
R85 kilo.  E lo Praslin R18 kilo.   
 Zoranz STC i R17.25 kilo, 
sa magazen prive lo Mahe R60 
kilo R18.   
 Mr Speaker, mon pa ou 
fer plis komanter.  Akoz bann 
pri ki monn mansyonnen i koz 
pou zot menm.   
 Mon konklizyon se ki 
Mosyon orizinal Onorab Gill, ti 
a pe fer zis propagann avek bi 
pou fer dimoun fristre e pran 
lakoler.  Me letan nou ofer en 
bon analiz e dekouver ki 
keksoz pa neseserman 
koumsa.   

Petet mon ava dir ki 
dimoun pa regard ase bann 
lezot benefis ki zot gannyen e 
realize ki sa i permet zot met 
plis larzan dan zot pos.   
 Malerezman sa kiltir met 
larzan de kote, pa’n byen 
rantre dan nou kiltir e 
mazorite Seselwa i tant pou 
depans tou benefis ki zot 
gannyen.   
 Nou bezwen sanz sa 
fason fer pou nou pli byen fer 
fas avek lavi lemonn.  E sa i 
ava osi permet nou pli byen 
idantifye nou priyorite.   
 Avek sa Mr Speaker, mon 
pou donn tou mon sipor sa 
Mosyon amande par Onorab 

Gervais Henrie, pou ki 
Gouvernman i kontinyen met 
bann mezir an plas pou 
minimiz lenpak kou lavi lo nou 
bann sitwayen e ki bann 
biznes an retour zot osi pas sa 
bann benefis lo zot 
konsonmater.  Mersi Mr 
Speaker.   
 

(APPLAUSE) 
 
 
MR SPEAKER 
Mersi Onorab.  Mon ava donn 
laparol onorab Doyace Porice.   
 
HON DOYACE PORICE 
Mersi Mr Speaker.  Bonn apre 
midi a tous.  Mr Speaker, sa 
Mosyon anmenn par Onorab 
Gill i zis en mannev politik bon 
marse.   
 Akoz in fail mwan menm 
ek Lepep Pralinwaz 
espesyalman zabitan Baie 
Sainte Anne.   
 

(APPLAUSE) 
 
HON DOYACE PORICE 
Olye vin koz lo son Mosyon, e 
solider kou lavi lo zil i vin koz 
lo manifesto LDS.   

Zabitan Baie Sainte Anne 
sorti lo sa bus stop kot Onorab 
Gill in kit zot.  E ekout mon tre 
byen, zot ava konn  mon resers 
lo zil.  Akoz nou Gouvernman 
nou ladministrasyon LDS i 
vreman care pou nou pep 
Pralinwaz ek Digwaz.  

(APPLAUSE) 
 
HON DOYACE PORICE 
Mr Speaker, mon byen kontan 
ki sa Mosyon in ganny 
amande, par Onorab Henrie.  
E segonde par mon koleg 
Onorab Pralinwaz Onorab 
Woodcock, ki lir koumsa, nou 
bezwen kontinyen repete akoz 
pou lepep la deor e Pralinwaz 
e Digwa konn byen kwa ki nou 
pe koz lo la.   
 Sa Lasanble Nasyonal i 
rekonnet ki pri lavi i en 
konsern atraver lemonn e pe 
demann Gouvernman pou 
kontinyen angaz li dan en 
demars kler e pran aksyon 
konkret pou ede fer pri 
abordab enkli pri materyo 
konstriksyon sirtou lo Praslin 
avek La Digue san lenpak 
negativ lo Bidze pei.   
 Akoz in amande?  Set 
akoz kou lavi i konsern tou 
dimoun dan Sesel e osi dan 
lemonn antye.  Non pa zis lo 
Praslin ek Zil Pros.   
 Pou lenformasyon 
Lasanble, lo nou zil in pas 
bokou lanmor, ki par aksidan, 
serten ek maladi ouswa vyeyes 
dan mon resers napa okenn 
zabitan ki’n mor avek lafengal.   
 

(APPLAUSE) 
 
HON DOYACE PORICE 

E mwan mon solider ek lepep 
Pralinwaz ek Digwa, akoz zot 
leve e zot debourye pou ganny 
zot lavi.   
 Mr Speaker, tou travayer 
dan Gouvernman lo mon zil e 
Zil Pros in benefisye parey 
travayer lo Mahe. 
 Premye, se trezyenm 
mwan saler,  

Dezyenm, 10 poursan lo 
lapey le mwan  

Trwazyenm, en 
logmantasyon pou bann 
etidyan ki al pos-segonder lo 
Mahe,  

Katriyenm, 
logmantasyon lo bann 
madanm ki pe al ganny baba 
lo Mahe.  Plizyer 
logmantasyon dan plizyer 
lasistans sosyal kot ASP e osi 
Servis Sosyal.   
 Tou zanfan lekol i pe 
benefisye avek breakfast e osi 
lunch.  Lekol i osi annan en 
Dedicated Fund ki asiste bann 
zanfan ki paran i annan 
problenm sirtou kot i konsern 
uniform, stationaries, eksetera.   
 An plis ki sa plizyer proze 
ki Praslin in benefisye nou 
zabitan i akey sa bokou.  E pa 
bliye Mr Speaker, Praslin pe 
benefisye par en Bidze R45 
milyon zis pou fer proze 
semen, ki pou ed nou bokou lo 
zil.  Napa en distrik lo Mahe 
ki’n ganny sa tel Bidze parey.  
Pa zis sa, 37.5 milyon pou 
lezot proze 2024.   

 Nou proze parey nouvo 
Lasose Ero, nouvo landrwa 
pou peser rock armouring kot 
nou zil ti pe degrade en pe 
partou avek sanzman klima, 
nou zoli round about dan nou 
zoli lavil Baie Sainte Anne;  
plizyer lenfrastriktir ki’n 
ganny fer ankor lo nou zil.   
 E la konmela konman 
mon pe koze Mr Speaker, sa 
zoli sirfas semen ki 
konmansman Vallée de  Mai 
ziska Baie Sainte Anne in 
konmanse ozordi.   
 E La Digue pe benefisye 
par R336 milyon pou sewage 
PUC ek lekol pou lannen 2024.   
 Tousala Mr Speaker, 
zabitan lo zil lo mon zil ek Zil 
Pros in benefisye.  Par sa 
nouvo ladministrasyon LDS ki 
ler zot in vin o pouvwar zot ti 
vwar ki pou amelyor lavi Lepep 
Seselwa zis dan en lespas 2 
an,  apre ki nou’n sorti dan 
COVID-19.  Pou mwan mon 
pou felisit sa nouvo 
ladministrasyon LDS, pou 
bann desizyon brav ki zot in 
pran pou sa pei kot nou distrik 
Baie Sainte Anne pa’n ganny 
eparnye.   
 E mwan osi mon enn sa 
Manm Lasanble, mon sa 
Manm Proporsyonnel ki’n ede 
ek sa Gouvernman LDS.   
  

(APPLAUSE) 
 
HON DOYACE PORICE 

Mr Speaker, depi mon’n arive 
lo mon zil an 2018, pri 
komodite napa diferans ek 
ozordi.  O kontrer la i annan 
komodite ki’n desann.   
 Parfwa nou menm nou ki 
fer lavi ser oubyen nou santi ki 
lavi i ser akoz nou pa konn 
nou priyorite. 
 Mr Speaker, napa 
nanryen pou kasyet, parfwa 
nou Seselwa nou bezwen nou 
konn priyorite pou nou pa 
tonm an rin.   
 I annan nou ki bezwen 
dan en lanplwa kontinyel.  
Nou bezwen balans nou Bidze, 
mars an de avan nou fer en 
depans.  Nou bezwen rod 
solisyon pou anpes nou tonm 
an rin.   
 Mon resers lo Praslin, 
nou annan bokou zabitan ki 
fer sa tre byen e petet fer li pili 
byen ankor.   
 Mr Speaker, zis dan Baie 
Sainte Anne nou annan 25 
laboutik e azout STC tousala i 
vann komodite manze e 
sakenn i vann son pri.   
 Laboutik materyo 
konstriksyon i annan 8, ki zot 
osi vann lekipman hardware e 
pake pou met dan lakaz.   
 Nou osi annan 5 
wholesalers. Mazinen Mr 
Speaker, i annan wholesale lo 
Praslin kot nou kapab aste an 
gro.  I menm pri avek Mahe.   
 Laboutik lenz nou annan 
6 kot ankor bonmarse.  Menm 
i annan zabitan ki vin vakans 



Verbatim Report NAS Sitting Wednesday 17th April 2024 
 

58 
 

sorti Mahe vin Praslin, i vin fer 
shopping pou anmenn Mahe.   
 

(APPLAUSE) 
 
HON DOYACE PORICE 
Pa zis  sa zot fer shopping pou 
zot revann osi akoz zot tro bon 
marse.   
 4 laboutik pyes transpor, 
e 4 farmasi.  Pou fer Lepep 
Seselwa sirtou zabitan lo 
Praslin e Zil Pros ki STC, pri 
gas, karbiran pou transpor 
tousala i menm pri avek Mahe, 
napa diferans Mr Speaker!  
 Mon lobzervasyon i 
menm annan laboutik lo 
Praslin ki pli bon marse ki lo 
Mahe.   
 Mon get laboutik Monica 
Prea, Maryline - tou Laboutik 
Farish ki ganny dirize par 
Bashir.  Kannus  e nou famous 
Kot Loulou Anse Kerlan.   
 Praslin nou vreman 
sanse, pou ganny sekter prive 
ki ed nou zabitan avek bann 
afordab.  En resers ki mon’n 
fer avek ASP e Social Affairs, i 
montre nou ki pa bokou 
zabitan ki al kot sa bann 
lazans konsernen.   
 Nou annan nou apepre 4 
mil 200 zabitan pour Baie 
Sainte Anne e selman 27 
aplikan pou ASP e 55 pour 
Social ffairs depi Zanvye ziska 
Mars sa lannen.   
 Mr Speaker, sa i montre 
nou ki distrik Baie Sainte 
Anne i konsyan kot i konsern 

travay pou ganny en saler pou 
ed zot fanmir, kot lavi i 
konsernen. 
 Bann problenm sosyal 
Baie Sainte Anne i baze bokou 
lo labi seksyel, lavi zanfan kot 
lakour, frekantasyon lo bann 
aksyon ilegal, eksetera.  Sa 
zofisye sosyal, i fer mwan 
konnen ki pa neseserman zot 
lafen ouswa napa larzan e ki 
lavi i ser. 
 Mr Speaker, kou lavi lo 
zil, wi. Me zabitan i konn tre 
byen, ki nou zil ouswa Sesel 
nou pa prodwir nanryen apard 
lagrikiltir, lapoud ros, 
makadanm.  Tou keksoz dan 
sa pei nou enporte.  E nou 
bezwen mazin son kou 
lenportasyon.   
 Onorab Elekte poor Baie 
Sainte Anne i konn tre byen sa 
Mr Speaker! I pe zis fer krwar 
i pa konn nanryen, zis pou bat 
latet Pralinwaz espesyalman 
Baie Sainte Anne.   
 E i osi konnen ki kou 
materyo konstriksyon lontan 
pe tous plafon Mr Speaker, lo 
zil.  Depi son Gouvernman ti o 
pouvwar.   
 Lanmod sa msye ek sa 
madanm aze lo Praslin - mon 
pa pou mansyonn zot non, ti 
dir avek mwan si i prezan ki sa 
Onorab Elekte i vwar lavi i ser 
lo zil, kot li menm li pa konnen 
ki savedir lavi ser.  Akoz in viv 
dan roz dan lepase letan i ti 
manager lotel.   

Ou konnen Mr Speaker, 
ler tou pe ganny fer e napa 
nanryen pou koz lo la, olye dir 
mersi sa ladministrasyon pou 
tou sa ki zot pe fer pou 
amelyor  kou lavi Seselwa 
sirtou lo mon zil,  nou plito al 
sey rod lipou lo en latet raze.  
Dan plas rod lipou lo bann ki 
annan seve.   
 Nou ki MNA lo zil, annou 
donn lanmen sa 
ladministrasyon. Koz ek prive 
pou fer pri materyo desann e 
ede pou fer vin lavi amelyore.  
 Ou konnen Mr Speaker, 
parfwa nou zabitan nou pa 
konn nou priyorite.  Mwan 
mon mars tou lazournen, e 
dan lannwit osi.  Nou kontan 
parties, casinos, discotheque. 
Parfwa nou menm napa plas 
pou antre dan sa bann 
landrwa.  Tou pti keksoz nou 
mazin gro gro parti.  Menm pa 
mazin demen.   

Mwan mon pa dir zabitan 
pa anmize.  Mon repet ankor - 
mon pa dir zabitan pa anmize.  
Me nou bezwen konn nou 
priyorite. Lavi sirtou ler nou 
annan zanfan, lakaz pou peye, 
loan, delo, elektrisite.  Mon ti a 
kontan konnen fason ki 
Onorab Elekte Baie Sainte 
Anne, i oule Gouvernman fer 
desann pri lavi lo zil.  I malere 
i pa la pou reponn mwan sa 
kestyon.   
 Si nou pe koz lo sa R25 lo 
bato, wi, nou bezwen peye, 
akoz nou bezwen kontinyen 

gard sa bann lenfrastriktir lo 
sa Lasose Ero prop e annord.  
Akoz nou ladministrasyon i 
serye e pa ti ava kontan les zot 
vin tonm an rin.  
 Si nou pe koz lo sa levy 
pou touris, wi, ankor, ankor 
nou bezwen peye.  Touris i 
bezwen peye, akoz nou bezwen 
gard lanvironnman prop e zoli.   
 Bokou propriyete pti 
guest house in dir mwan Mr 
Speaker, ki touris i peye e zot 
pa ganny okenn problenm lo 
zil.   
 Dan lavi nou bezwen rod 
byen lenformasyon valab, 
avan nou anmenn en tel 
Mosyon pou kestyonn e 
kestyon dan sa Lasanble. 
 Letan tou keksoz pe 
ganny fer e nou santi nou pe 
fail nou siporter, prezan nou 
bezwen rod fason pou 
kontinyen lapes ek pti ouswa 
gro laliny, pou kapab ganny 
plis pwason pou nou met dan 
nou pti deep pou letan dir.   
 Mr Speaker, avek sa 
detrwa mo, non avek sa 
detrwa mo mon pou dir mersi.  
Mersi tou bann zabitan Baie 
Sainte Anne ki’n donn mwan 
sa sipor pou sa premye term e 
donn mon lenformasyon lo sa 
Mosyon ki swadizan Onorab 
Gill in anmennen.   
 Mon remersi zot bokou 
akoz san zot petet ti annan mo 
ki mon pa ti pou kapab dir.   
 E mon remersi tou mon 
bann koleg Onorab ki la avek 

mon dan LDS, mersi pou tou 
sa sipor ki zot pe donn mon.  
Avek sa de mo mon pou siport 
sa Mosyon ki’n ganny amande 
par Onorab Henrie.  Mersi.    
 
(APPLAUSE) 
 
MR SPEAKER 
 Bon, mersi Onorab.  In 
ariv ler pou nou pran poz lo 
deba, nou ava repran deba 2 
er apre midi.  Mersi.   
 
 
(BREAK) 
 
 
MR SPEAKER 
Bonn apre midi tou Manm 
Onorab, staff, e nou piblik 
ankor.  Nou ava kontinyen lo 
deba mon annan Onorab 
Naddy Zialor pou pran laparol.   
 
HON NADDY ZIALOR 
Mersi Mr Speaker.  Bonn apre 
midi Mr Speaker, bonn apre 
midi Lepep Seselwa.   
 Mr Speaker, a sak fwa ki 
en Mosyon i vin devan nou 
Lasanble, parey mon toultan 
dir, ki ozordi i pa en 
leksepsyon, set en loportinite 
pou nou konman bann dirizan 
asiz otour latab e annan en 
diskisyon partaz nide, fer 
refleksyon vizavi Sesel e vizavi 
sa Mosyon ki devan nou.   
 Ozordi pou nou dernyen 
zour sesyon, i pa en 
leksepsyon.  I pa en 

leksepsyon kot nou Lasanble i 
zwenn pou nou diskite, pou 
nou agree, pou nou dezagree.   
 E la fodre mon fer resorti, 
ki souvandfwa isi dan nou 
Lasanble, nou’n tann dir ki i 
annan 25 sez vid, pa pe travay, 
napa rannman, serten i dir zot 
pe travay. 
 Me sak fwa ki i ariv en 
moman pou nou diskit serten 
size ki ase serye, mon demann 
ek Lepep Seselwa oubyen mon 
direk Lepep Seselwa oubyen 
mon dir ek Lepep Seselwa zis 
regard lot kote 10 sez vid Mr 
Speaker.  Zot pa la. 
 Zis parey letan nou ti pou 
diskit lo size ki ase pertinan - 
tel konman Air Seychelles, Mr 
Speaker ti annan 10 sez vid.  
 Zour ti pou nou diskit lo 
habour fees san leksepsyon ti 
annan 10 sez vid.  E ozordi i 
pa en leksepsyon Mr Speaker.   
 Par kont mon pa la pou 
vin fer politik bonmarse, me 
mon ti ava kontan ankor enn 
fwa, sezi sa loportinite pou 
nou konman Lasanble ki 
prezan, lo kote LDS kontinyen 
nou travay pou nou diskit 
konsern.  Konsern e partaz 
nide vizavi kontinite e travay 
ki annan pou fer pou nou pei.   
 Lamannman ki devan 
nou, nou rekonnet, wi, nou 
rekonnet ki pri lavi i en 
konsern; in toultan en 
konsern. I en konsern atraver 
lemonn e Sesel i form parti 
lemonn Mr Speaker.   

 Pou bann ki vwayaze zot 
pou dir ou sa Maurice ki 
lanmenm la obor nou, pri ki ti 
ete yer e pri ki i ete ozordi in 
ogmante.  Sa Dubai ki 
souvandfwa nou vwayaze 
souvan Sesel, Seselwa pri ki i 
ti ete yer e pri ki ti i ete ozordi 
in ogmante. 
 L’Inde ki nou zanmi, pri 
ki ti ete yer e pri ki ti ete ozordi 
in ogmante.  
 Sesel, parey Onorab ki’n 
koze avan mon Onorab Porice 
in fer resorti nou pa en 
leksepsyon Mr Speaker.   
 Lo sa ki enportan, sa ki 
enportan se ki parey 
lamannman dan Mosyon pe 
dir se ki Gouvernman i ede 
pou fer aksyon konkret, pou ki 
pri i reste abordab.  E sa e sa 
enkli Praslin avek La Digue Mr 
Speaker.   
 Me si ou permet mwan 
annou regarde depi 2008 letan 
ki nou ti antre dan reform 
ekonomik, tranzisyon e 
transformasyon ki’n arive, 
apre zis avan 2020 kou ki 
Sesel ti ganny tape avek 
COVID e transformasyon e 
travay ki’n annan ziske ozordi 
Mr Speaker.  
 LDS mon’n tann koz lo 
manifesto bomaten, ennler ou 
a krwar sa Mosyon ti lo 
manifesto LDS ! Ennler 
konmsi ou a krwar sa 
manifesto i zot Labib dan plas 
nou Labib.  Ennler mwan mon 
ava dir zot petet vin dan LDS, 

si zot santi poudir nou 
manifesto i en manifesto ki 
bon pou Sesel.  Parske mon pa 
ankor tann zot nonm 
manifesto US depi ler zot dan 
Lasanble depi 2020.   
 Mr Speaker, ankor enn 
fwa mon pou dir mon pa vin 
fer politik bomaten, parske 
(apre midi)  parske 
souvandfwa nou annan bann 
keksoz ki si ou konman en 
Seselwa sa Seselwa ki leve 
bomaten, sa Pralinwa, sa 
Digwa, ki li in leve bomaten i 
travay i pe fer sir ki i pe 
anmenn manze lo latab; i pe 
fer sir ki sa touris ki son ganny 
pen i toultan gard en sourir lo 
zot figir;  i annan en pti group 
dimoun ki li i rod tou fason 
pou rod bann keksoz 
sansasyonnel, pou fer zot 
deroute e fer zot krwar poudir 
napa nanryen ki pe ganny fer.  
Be annou fer en pti tour 
d’orizon depi 2020.   
 Mon bann koleg ki sorti 
Praslin pou konn sa tre byen.  
Nou’n vwar en devlopman ki 
zanmen nou’n deza vwar lo 
Praslin avek La Digue pandan 
sa dernyen 4 an Mr Speaker. 
 Por in ganny fer.  Ice 
plant ki ti la pou plizyer lannen 
pase lo progranm, lo proze, 
malgre i annan serten ki dir ou 
zot ki ti dir, zot ki’n dir fer, zot 
ki’n fer, me se ladministrasyon 
LDS ki finalman in fer en ice 
plant vin operasyonnel lo 
Praslin Mr Speaker.   

 Mon’n tann koz lo La 
Digue.   Mon pa pou al repet 
menm keksoz.  Me tou nou 
konn zistwar lopital La Digue.  
 E ozordi i annan bokou 
Pralinwa letan i vin lo Mahe 
zot dir  ek ou, ou konnen mon 
kontan mon zil, mil fwa mon 
reste lo mon zil, parske kou ki 
mon pe peye lo Praslin avek 
kou mon peye lo Mahe, Mahe i 
en pti pe pli ser. E Onorab 
Bistoquet dan son liberasyon, 
in fer bokou konparezon Mr 
Speaker.   
 Mon krwar sa ki 
enportan ozordi konman en 
Lasanble e konman parti ki pe 
diriz Sesel, diferans ant 
Lopozisyon avek nou, se ki 
LDS i annan en plan.  LDS i 
annan en vizyon e LDS i 
toultan reste en parti ki realis, 
en parti ki pou dir ou en 
Gouvernman ki pou vin devan 
Lepep Seselwa, i pou dir ou 
keksoz ki mannyer i ete.  E ki 
mannyer nou ti ava kontan i 
amelyore, konpare avek en 
parti Lopozisyon ki li in annan 
en labitid, e en latitid an 
abondans donn tou keksoz, 
san regarde ki priyorite, san 
regard merit e san regarde si 
lekel ki benefisye. 

 Me zot, zot dir donn tou 
dimoun.  Konmsi sa koze i dir 
ou les li Eleksyon pros la 
donnen, apre pli tar nou ava 
regarde. Sa ti zot latitid.  Me sa 
i pa latitid LDS Mr Speaker.   

 Letan mon tann serten 
koze bann ki’n koz avan mwan 
i koz lo Praslin etidyan.  Be se 
nou ler nou’n vin dan 
Gouvernman, apre plis ki 10 
an ki’n donn en logmantasyon, 
bann manrmay pos-segonder 
ki sorti lo Praslin ki pe viv lo 
Mahe Mr Speaker.   
 E dayer si mon pa 
tronpe, tou bann etidyan pos-
segonder ki sorti Praslin, zot 
ganny zot en tiket free tou le 
mwan, ouswa tou le trimes 
letan pou zot al lo zot zil Mr 
Speaker.   
 Mon krwar konman en 
pei, i nepli tan pou nou fer 
bann politik bonmarse ; 
politik ki pou zwe lo 
sansasyon sa enn ki li i pli feb.  
Mon’n tann dir zot ti mont lo 
Praslin. Mwan osi mon’n pas 
lo Praslin. Mwan mon ti Grand 
Anse Praslin kar Novanm 
lannen pase, mon pa konnen 
kote ki zot lekel sa bann 
dimoun ki zot, zot pe koz avek.   

Me mwan sa ki mwan 
mon’n koz avek  in 
kontinyelman felisit travay 
bann travay konkret ki 
Gouvernman pe fer.  Me wi an 
menm tan, fer serten 
rekomandasyon kot nou sorti i 
annan keksoz pou amelyore.  
Onorab Porice atraver ou Mr 
Speaker, li lo Praslin preski - 
well tou son lavi.  I fer nou 
konpran.  Me mon pa konnen 
si swa mon pa konnen si 
eleksyon pe aprose, oubyen si 

zot ankor pe dan sa denial 
2020.   

Me sa rikord ki zot pe 
zwe, ki zot krwar ki zot pou 
kontinyelman zwe lo moral sa 
pep, fer krwar ki pep pa vwar 
devlopman devan zot lizye.  
Mon anvi dir avek zot silvouple 
al re tap ankor sa kart, al reget 
ankor dan sa boul kristal.  
Parske nou pou kontinyen 
travay konman en parti pou 
nou amelyor byennet Lepep 
Seselwa Mr Speaker. 
 Nou tann koz lo pri 
materyo.  Nou tann koz lo pri 
karbiran, La Digue, Praslin i 
ganny konsesyon. Sa mon 
krwar Onorab Bistoquet in koz 
lo la. 
 E ozordi si ou annan en 
ID Sesel, Seselwa ou pri ki ou 
pey Cat Cocos malgre i annan 
en leokri lot kote latab. Well, 
pa en dimoun lot kote latab 
konsernan sa kontribisyon 
R25. Ziske la pri ki en Seselwa 
i pey Cat Cocos e pri ki en 
touris i pey Cat Cocos i bokou 
pli bonmarse Mr Speaker. 
 Alors lamannman ki’n 
anmennen devan nou, mon 
santi i en lamannman ki 
responsab.  I en lamannman 
pou permet nou konman en 
Gouvernman asize e regard 
keksoz dan son vre perspektiv.   

E ankor enn fwa, napa 
keksoz ki rann mon pli ere 
letan mon poz mon lipye ek 
mon bekir lo Praslin ek La 
Digue, pou mwan vwar souri 

lakey ki bann zabitan sa de zil 
i ofer pa zis mwan me tou 
dimoun ki vin lo zot zil. E mon 
pa rapel apre COVID la ki 
dernyen fwa ki Cat Cocos i dir 
ek nou poudir zot in mont 
Praslin vid e zot in desann vid.  
O kontrer i overbooked - i plen.   

Mwan mon ava dir avek 
zabitan sa de zil, kontinyen 
travay, plis ki ou travay plis ou 
anmenn reveni kot lakour, plis 
ki ou kontribye ver lekonomi, 
plis ki pou anmenn devlopman 
lo nou de zil e zis ignor tou sa 
bann tapaz negativ ki pe sey 
fer zot letour.   
 Mr Speaker, avek sa de 
pti mo, mon pe aport mon 
sipor pou lamannman, 
lamannman ki’n anmennen lo 
sa Mosyon Mr Speaker.  Mersi. 
 
MR SPEAKER 
Mersi. Onorab Bastienne? 
 
HON DESHEILA BASTIENNE 
Mersi Mr Speaker.  Bonn apre 
midi Mr Speaker.  Bonn apre 
midi tou dimoun a lekout.   
 Mr Speaker, set avek 
bokou plezir ki mon pou fer en 
pti lentervansyon lo sa 
lamannman par Onorab 
Gervais Henrie an ver Mosyon 
orizinalman prezante par 
Onorab Gill.   
 Mr Speaker, pri lavi dan 
Sesel in toultan en konsern 
pou bokou e bokou lannen 
depi avan le 25 Oktob 2020.  
Depi avan ki Gouvernman LDS 

in vin o pouvwar, pri lavi ti en 
gro konsern dan Sesel an 
antye e fodre pa ki nou oubliy 
osi lepok ser sang.   
 Ler nou’n ekout Mosyon 
ki Onorab Gill in koz lo la, pli 
boner Mr Speaker, i kler ki 
Onorab Gill ti pe zis met dan 
lespri tou Seselwa k ise 
Gouvernman LDS ki’n fer pri 
lavi monte.   
 Mr Speaker, sityasyon 
pri lavi ozordi Gouvernman 
LDS in erite.  Firanmezir ki 
Gouvernman i fer tou pou 
aranz kou lavi, en lobstak i 
pran plas.   
 Nou’n fer fas avek 
COVID, lager La Russie – 
Ikrenn problenm dan Red Sea, 
Dolar ki kontinyelman monte, 
en gro dezas leksplozyon le 7 
Desanm, ki’n kree en gro retar 
dan konstriksyon materyo 
debaz, ki annan pou fer avek 
blok, lapousyer ros ek 
makadanm.   
 Mr Speaker, loter 
Mosyon orizinal Onorab Gill i 
konnen tousala. Me eski i sel 
koze avek son bann swadizan  
siporter, ki i vin koz avek li 
parey in dir?   
 Ozordi laplipar Seselwa 
enkli tou bann Onorab isi dan 
sa Lasanble, i vwayaze.  Swa 
pou en vakans, ouswa pou 
travay Lasanble.   
 Tel parey letan bann 
Seselwa pe vwayaze, zot vwar 
diferans pri dan bann to 
lesanz. Sa i fini par montre 

nou ki dan nenport pei kot 
nou pe ale, pou sirman annan 
en diferans dan pri dan 
nenport keksoz ki nou pou al 
aste.   
 Mr Speaker, sa i en 
lendikasyon vre ki montre nou 
ki pou annan letan kot pri lavi 
i monte e i annan son letan kot 
i desann.  E i pou desann e sa 
lefe i partou dan lemonn, kot 
Sesel osi pou bezwen sibir sa 
bann tel kou.   
 Mr Speaker, mon 
kontinyelman pe tann Seselwa 
pe dir ki komodite dan zot 
bann pei prefere - parey mon 
koleg Onorab Naddy Zialor in 
koze boner, tel ki Dubai, Sud 
Afrique, Maurice, in ser 
konmela.   I nepli parey avan.   
 Sa mon tande sak fwa ki 
mon koz avek en Seselwa, ki’n 
fek sorti dan enn sa bann pei.  
Fanmir dan L’Europe i dir nou 
ki lavi i kontinyelman monte.   
 Si ou ti abitye vin avek en 
pocket money 25 mil, met ou 
pare pou fer 75 mil safwasi.  
Pa zis dan Sesel ki sa pe arive 
ozordi dan lemonn antye sa 
kou lavi i la.  
 Mr Speaker, i paret ki 
Onorab Gill letan li i vwayaze, 
i per pou sorti dan son lasanm 
lotel al lo en bus stop, pou 
pran en bis e mars en pe dan 
sa lavil dan sa pei kot i ete.  
Pou li dekouver vre kou lavi.   
 I paret ki i kasyet dan 
son lasanm lotel.  I bwar zis 
delo anba tiyo.  I pa depans 

nanryen.  E i fer zis lapriyer 
ziska son misyon i terminen 
pou li retourn Praslin.   
 Se sa rezon ki i pa vwar 
ki mannyer sa bann ta zabitan 
pe fer fas avek pri lavi, dan zot 
pei respektif.  Se sa ki i pa 
konnen ki mannyer pri lavi i 
kontinyelman monte dan 
lemonn antye.   
 Mr Speaker, mwan mon 
annan fanmir lo Praslin e lo La 
Digue.  Mon leker i avek zot 
tou.  E mon pou reste 
konsernen avek pri lavi. 
 Nou pou toultan lite e 
apiye pou nou Gouvernman 
pou fer ki pri lavi i desann dan 
sak lenstans, kot lekonomi 
nou pei i amelyore e i 
kontinyen fer pli byen.   
 I tre enportan ki 
Gouvernman i fer sir, ki tou 
komodite debaz i ganny vann 
atraver STC lo bann tre ba pou 
kapab arive siport bann 
fanmir lo Praslin ek La Digue.   
 Mr Speaker, i kler ki 
Onorab Gill in vin avek en 
Mosyon pou senpleman vin 
atak Gouvernman LDS.   
 Zot rankin, zalouzri, 
laswaf pouvwar, leker fermal i 
tro lour pou zot anmennen, 
sirtou letan zot pe get tou sa 
zefor.  Tou sa bann devlopman 
e tou sa bann sikse ki 
Gouvernman LDS in fer dan 
zis 4 an, pou zot i tro sokan.  
Zot pa pou kapab aksepte.   
 Mr Speaker, mon pa pou 
vwar i drol akoz Onorab Gill 

ler loter Mosyon orizinal avek 
son Parti US, i sey rod tou sa 
dernyen pti lapay sek, plis leze 
ki egziste e ki ankor pe flote 
pou zot anpandan avek pou 
zot sey reganny pouvwar.   
 Akoz zot bann forfe dan 
lepase letan zot ti o pouvwar, e 
la les mon servi permet mon 
servi sa mo an Angle i ankor 
pe haunt zot.   
 Mr Speaker, i paret ki 
bann kandida US pa swiv 
Nouvel Nasyonal.  Pri lavi pe 
kontinyelman desann lo 
bokou komodite esansyel.  E 
sak fwa sa bann tel keksoz, i 
arive i ganny dir lo SBC.   
 E Lendi dan Nouvel lo 
SBC in dir klerman ki pri 
elektrisite in desann en pe.  
Omwen 20 sou.   
 Mr Speaker, pri lavi 
parey monn dir dan nenport ki 
pei i kontinyelman monte e si 
nou konnen e rode lekel nou 
priyorite letan nou ganny nou 
saler nou pou arive fer de bout 
zwenn.   
 Mon ankor pe rapel dan 
letan COVID kot tanzantan ti 
annan bann Konferans 
Lapres, bann expert pou tenir 
nou lekonomi e la ankor mon 
rapel kot Madanm Gouverner 
Labank Santral sa letan ti 
kontan koz lo depans 
priyoriter.   
 Mr Speaker, mon pa pou 
al dan detay ki fason en fanmir 
i sipoze depans son saler.  Me 
mon’n toultan tann dir Mr 

Speaker, ki fodre nou konn 
nou priyorite.  Si ou napa en 
lunch ou pa kapab pe al lekol 
avek en iphone R5 mil.   

Ou napa larzan pou aste 
en limonnad, ou pa kapab pe 
dir avek ou zanmi be mwan 
mon’n fini aste mon tiket show 
byen davans.  Lekel ki ti ou 
priyorite la?   
 Mr Speaker, lo Radyo 
Sesel de semenn pase ti pe fer 
en progranm lo Bidze ti pe 
eksplike lo ki fason en paran i 
sipoze antreprann son depans 
dan lakour e i ti menm annan 
sa pti bout ki zot ti kontan 
pase konmans ekstre en 
manman i pa kapab dir ki ler i 
pa pou kapab antre dan STC 
avek son zanfan akoz sa 
zanfan ki pou dir li ki pou aste.   
 Nou pe kriye ki elektrisite 
i tro ser.  Me aircorn i reste on 
24 lo 24 7 lo 7. Lalis i tro long 
Mr Speaker, lo kwa ki fer ki 
nou pa pou zanmen kapab 
adapte e kapab priyoritiz nou 
depans, selon klima sa lavi ki 
nou pe viv ladan.   
 Mr Speaker, 
Gouvernman in fer bokou e 
bokou pou siport Seselwa ki 
santi zot dan problenm, ouswa 
dan lamizer parey Onorab Gill 
i ti pe sey dir dan son Mosyon.  
 Letan ASP anba Minister 
Travay e Zafer Sosyal ti 
anmenn sa nouvo scheme lo 
bann logmantasyon pou donn 
sipor e soutenir bann fanmir 
vilnerab.  Kote Onorab Gill ti 

ete?  I pa ti vin asiste sa 
progranm li?   

Ti fer lanmenm la a kote 
Coast Guard, akoz tou MNA ti 
ganny envite pou nou kapab 
eksplik nou bann constituent 
letan zot apros nou pou 
plenny zot sor, dan ki fason 
zot kapab ganny en pti 
soulazman.   
 Mr Speaker, 
logmantasyon kot ASP ti 
konmans depi avek sa 
manman ansent lo Praslin ek 
La Digue.  Ti al lo zanfan lekol, 
zanfan ki’n ganny 
abandonnen, sa fanmir ki ou 
vwar li kwense pou fer fas avek 
son depans.  Ziska sa veuve ki 
li i ti kapab benefisye an ver en 
scheme ki ti apel Survivor 
Scheme.   
 Mr Speaker, mon pou al 
dan plis detay Onorab Gervais 
in pas lo sa an detay letan i ti 
pe prezant son lamannman.   
 Mr Speaker, nou demann 
nou Gouvernman pou 
kontinyen angaz li dan en 
demars kler, pou fer pri lavi 
vin pli abordab kot tou zabitan 
Praslin ek La Digue e nou isi lo 
Mahe, nou donn zot tou nou 
komitman ki nou pou toultan 
solider avek nou bann frer ek 
ser lo Praslin ek La Digue, 
siport zot, koz pou zot sirtou lo 
fason fer pri lavi desann 
firanmezir ki lekonomi pei i 
kontinyen dan bon semen, kot 
pep an antye i ava benefisye.  

 Avek sa de mo, mon pou 
donn mon sipor Onorab 
Henrie an ver sa lamannman 
lo sa Mosyon.  Mersi.  
 
MR SPEAKER 
Mersi Onorab.  Onorab Sandy 
Arissol.   
 
HON SANDY ARISSOL 
Mersi Mr Chair.  Bonn apre 
midi tou bann dimoun ki pe 
ekoute, spesyalman bann 
Pralinwa avek bann Digwa. 
 Mr Speaker, i annan en 
keksoz ki nou pou bezwen 
bann dimoun ki pe ekout nou, 
zot pou bezwen reflesir e 
konpran li byen   
 Dan nou pei ozordi 
spesyalman dan nou Lasanble 
Nasyonal nou annan nou de 
parti politik.  Nou annan nou 
en Parti Politik ki la apre midi 
2:25 nou pe fer en travay pou 
nou asize ansanm fer bann 
propozisyon konkret, pou nou 
rode ki mannyer Gouvernman 
i kontinyen amelyor lavi nou 
bann frer ek ser lo Praslin avek 
La Digue. 
 Alor mon ti ava kontan 
felisit tou mon Manm ki ankor 
la apre midi pe fer sa travay 
pou nou pei.   
  
(APPLAUSE) 
 
HON SANDY ARISSOL 
Dezyenmman, nou annan nou 
en group dimoun ipokrit, 
fatige, i relevan.  Ki la apre 

midi ler nou pe koz lo sa 
lamannman anmennen par 
Onorab Henrie zot sa bon ki 
SBC i montre Lepep Seselwa 
spesyalman bann Digwa ek 
bann Pralinwa, ki sa group 
dimoun zot in taye parey 
labitid.   
 Zot pa la zot Mr Speaker, 
zot bizi dan SMB pe fer zot 
shopping, oubyen zot deor pe 
fer zot bann keksoz personnel. 
 Letan nou, nou sipoze 
dan Lasanble Nasyonal pe fer 
sa travay lo non Lepep 
Seselwa.  Zot, zot taye parey 
labitid. Sa menm group 
dimoun Mr Speaker, ki pe 
aspire pou zot retourn dan 
Gouvernman. Parey zot dir 
nou, zot pe mazin caviar avek 
champagne pou zot fer 
Herminie pas dan VVIP nou ti 
ganny dir.  Se sa zot rev zot.   
 Alor ki zot fer, zot vin dan 
nou Lasanble Nasyonal zot 
anmenn bann Mosyon. 
 Onorab Gill i anmenn en 
Mosyon dan nou Lasanble 
Nasyonal, pou demande ki 
Gouvernman i reazir i tyeke, i 
balanse ki mannyer nou 
amelyor lavi bann Pralinwaz 
avek bann Digwa.   
 Sa menm Onorab, i 
enplor tou dimoun e i pas dan 
manifesto LDS - i pa pas dan 
manifesto US parske zot nepli 
siport sa enn ki ti entrodwir sa 
manifesto US an dernyen 
eleksyon, sa sete Msye Faure.  
Zot nepli enplor li pas lo son 

manifesto.  Alors zot pas letan 
dan nou manifesto pou dir ek 
nou kwa ki nou fer, kwa ki nou 
pa’n fer.   
 La apre midi Mr Speaker, 
letan Mosyon in ganny 
amande, sa menm Onorab Gill 
ki SPPF in met li lo en bus stop 
ki bis pa pase, li i pa la apre 
midi pou li asize ansanm avek 
nou pou nou rode travay 
ansanm ki mannyer nou 
amelyor lavi bann Pralinwa, ki 
annan mon fanmir ladan, 
bann dimoun ki mon kontan 
laba lo Praslin enkli La Digue 
ki bann dimoun ki pe ekout 
nou.   
 Mr Speaker, i enportan ki 
dimoun deor i konnen poudir 
Parti US, SPPF, Parti Lepep 
mannyer zot anvi apel zot, 
depi Lasanble in konmanse 
zanmen zot in anmenn okenn 
keksoz konkret  pou sa pei.  
 Zot pa fer okenn 
propozisyon zot.  Zis zot servi 
medya Nasyonal pou zot zwe lo 
lemosyon Lepep Seselwa.   
 Alor zot vini avek bann 
Mosyon, zot fer zot lizye ptipti, 
zot met zot likou lo kote, zot fer 
zot fer lapenn pou dimoun 
krwar dan zot.  Me an retour 
zot pa ofer okenn solisyon 
avek sa pep.   

I enportan Mr Speaker, 
pou dimoun ki pe ekout nou 
deor reflesir.  Sa menm group 
dimoun lot kote ki bann 
relevan ozordi, pa bliye zot pa 
vote pou Bidze pei zot.  Dan 

Bidze pei i annan saler, i 
annan gratwite, i annan tan 
servis, i annan lezot benefis ki 
tou nou bann travayer 
Seselwa enkli bann Digwa ek 
Pralinwa i gannyen.   
 Sa menm group dimoun 
Mr Speaker, ki pe koz lo non 
Lepep Seselwa ki mannyer 
nou amelyor zot lavi, zot ti 
refize partisip dan meeting 
piblik ki ti ganny fer dan le 26 
distrik.  Kot Prezidan avek tou 
bann Minis ti vini, zisteman 
pou nou ekout Lepep Seselwa 
rode ki mannyer nou amelyor 
zot lavi.  

Sa group dimoun ki 
relevan ki’n taye apre midi, zot 
pa ti vini asiste meeting zot Mr 
Speaker.  Parske zot pa 
enterese dan amelyor lavi 
Lepep Seselwa.   
 Mr Speaker, sa menm 
group dimoun ki pa la apre 
midi, enkli Onorab Gill ki’n 
anmenn en Mosyon bomaten, 
zot refize partisip dan bann 
vizit ki ganny fer par Prezidan 
ek bann Minis, letan nou pe 
get bann distrik, bann proze ki 
mannyer nou kapab amelyor 
lavi Lepep Seselwa.  Sanmenm 
sa bann dimoun ki revize 
partisip dan sa bann 
konsiltasyon Mr Speaker.   
 Apre zot vin dan nou 
Lasanble Nasyonal, akoz zot 
ganny air time lo radyo ek 
televizyon, pou zot vin koz lo 
Lepep Seselwa.   

 Pa bliye Mr Speaker, 
letan Prezidan Larepiblik ti dir 
avek Digwa, poudir pou fer en 
zoli lopital modern pou donn 
zot.  Ki nou ti vwar?  Sete 
Rocky Uranie Manm Elekte 
pou distrik La Digue Mr 
Speaker, ki ti fer en petisyon e 
demann Digwa pou sinyen 
pou zot pa ganny sa lopital.   
 Zot pa ti anvi lopital zot 
Mr Speaker.  Selman get zot 
dan louvertir, in asize zot la 
dan portre lo en keksoz ki 
Gouvernman LDS in fer.    
 E nou lo kote LDS nou 
fyer sa bann lakonplisman ki 
nou Gouvernman i kontinyen 
fer Mr Speaker e ki pou 
kontinyen fer pou Pralinwa 
avek bann Digwa.   
 Alors felisitasyon mon 
Gouvernman.  Me par kont, 
nou annan sa group dimoun 
ki kontinyen vin dan nou 
Lasanble Nasyonal ki vin koz 
lo senpati, ki fer krwar nou pa 
pe ekout dimoun, nou en 
kalite group dimoun.  Me zot 
bliye se zot ki i annan rikord 
bann move dimoun e en group 
bandi ki’n egziste pandan 43 
an dan sa pei Mr Speaker.   

E ozordi zot in taye dan 
nou Lasanble Nasyonal e zot 
pa la pou zot reprezant Lepep 
Seselwa Mr Speaker.  Me sa ki 
enportan se  ki letan zot vire 
zot dir ek nou, nou ti met zot 
la pou zot fer pli byen ki zot in 
fer ?   

 Mon ava dir zot ki nou’n 
fer Mr Speaker.   
 Ou konnen letan nou ti 
pran pei an 2020, nou ti 
zwenn Sesel dan en sityasyon 
COVID, pa LDS ki ti’n anmenn 
COVID Sesel.  Me ti en 
lepidemi enternasyonal - en 
pandemik enternasyonal ki 
lemonn ti pe fer fas avek.  
 Nou’n zwenn Sesel dan 
COVID, nou Gouvernman 
dirize par Prezidan 
Ramkalawan avek tou son 
bann Minis ek sipor mon bann 
koleg Manm Lasanble 
Nasyonal nou ti asize, nou ti 
met nide ansanm pou nou rod 
ki mannyer nou remet sa pei 
lo semen lavenir pou Lepep 
Seselwa ; enkli Praslin ek La 
Digue.  

Ki nou ti fer Mr Speaker? 
Nou ti anmenn bann Mosyon, 
nou ti demann kestyon, nou ti 
fer bann meeting konsiltasyon, 
nou ti zwenn tou sekter.   
 Ou konnen ki Prezidan 
Ramkalawan ti fer? I ti apel 
Lopozisyon pou li vini vin ed 
nou dan sa travay, pou nou tir 
nou pei dan sa sityasyon 
anmenn li kot i ete ozordi.  Tou 
dimoun i rapel.  Eski 
Lopozisyon ti partisipe li wi, 
oubyen non?   
 
(Off-Mic) 
Non! 
 
HON SANDY ARISSOL 

Non i pa ti partisipe.  I pa ti 
partisipe parske zot pa ti anvi 
ki pei i bouz delavan!   
 Mr Speaker, dan letan 
COVID zot ti dir ek nou pa 
pran vaksen, vaksen pa’n 
ganny sertifikasyon WHO.  Zot 
ti dir ek nou kit Airport 
frenmen.  Nou pe fer en krim 
si nou ouver Airport!   
 Ozordi apre ki Prezidan 
Ramkalawan ek sn 
ladministrasyon ti pran en 
desizyon difisil pou reouver 
nou Airport, ozordi touris pa 
konnen ki pou fer avek.   
 E Onorab Uranie in 
acknowledge sa dan nou 
Lasanble Mr Speaker, letan i ti 
avek nou poudir La Digue, 
ozordi bann Digwa napa en pti 
bout lans pou zot asize degre 
touris in ranpli partou!   

Me sa i en sikse nou 
Gouvernman Mr Speaker.  Ler 
nou’n vini nou’n zwenn 
COVID, nou’n defet COVID, 
nou’n vaksin nou dimoun.  
Nou’n ouver Airport.  Nou’n 
asire ki tou dimoun i annan en 
lanplwa e nou’n asire ki tou 
dimoun ziska nou pe koze 
ozordi, i ankor pe ganny en 
saler pou rantre dan lakour. 

Nou’n asire ki  tou nou 
bann trwazyenm-az zot 
kontinyen ganny zot Sekirite 
Sosyal menm si pa ase. Mwan 
mon konnen poudir sa 
Sekirite Sosyal pa ase, parske 
ozordi mazorite nou bann 
trwazyenm-az i vey en pti 

zanfan ki paran i dan 
sibstans, i vey en pti zanfan ki 
paran in mor. 

 Me Gouvernman pou fer 
le neseser pou ki anmezir 
sityasyon i amelyore i a get 
nou trwazyenm-az parey nou 
tou nou tou nou anvi Mr 
Speaker 
 Nou Gouvernman in 
asire ki nou bann zenn i 
kontinyen al etidye aletranze.  
Menm bann zenn sorti Praslin 
avek La Digue.  Napa 
distenksyon sa Mr Speaker.  
Nou Gouvernman in asire ki 
bann proze dan distrik ki Parti 
US atraver zot Sekreter 
Zeneral Onorab Wallace 
Cosgrow ti dir blok tou bann 
proze lo nivo distrik.  Me nou, 
nou ti kontinyen avek sa.   

Letan nou’n vin zwenn 
pei avek bann det Mr Speaker; 
ozordi ler nou pe koze nou 
annan det ki bann atrosite ki 
SPPF ti fer bann lannen ‘77 ki 
nou’n tann koz lo la.  E zot, zot 
refize pran sa responsabilite 
pou zot dir, pou zot demann 
pardon premyerman. 

 E dezyenmman pou zot 
dir ok nou ava vin ansanm 
konman en pei, nou a rode ki 
mannyer nou kapab rod sa 
larzan pou pey sa bann viktim 
ki’n ganny afekte ‘77. 
 Ler nou’n vini nou pe 
rode ki mannyer nou pou pey 
bann dimoun ki reste Baie 
Sainte Anne obor stasyon 
elektrisite, pou pey zot en 



Verbatim Report NAS Sitting Wednesday 17th April 2024 
 

71 
 

konpansasyon.  Gouvernman 
LDS ki pe rode sa Mr Speaker.   
 Letan Gouvernman LDS 
pe rode ki mannyer nou donn 
dimoun La Misère sa 
konpansasyon ki ankor pe 
rode, sa konpansasyon ki nou 
aprann ki zot ti gannyen, me 
apre Gouvernman lii ti fer 
kontour pou donn zis R250 
mil par lakaz Mr Speaker.   
 Loan ki zot in pran avek 
La Russie ki zanmen personn 
ti konnen ki zot in fer ek sa 
larzan, ozordi nou ki bezwen 
peye. 
 Bal ki zot ti donnen dan 
FA4JR letan Seselwa ti napa 
garanti en saler, ti annan 
plizyer biznes ti pe ganny gro, 
gro sonm larzan Mr Speaker.  
  
 Bal dan SBFA, kot 
sakenn ti pe pran loan parti 

loan enkli bann ansyen Manm 
SPPF ki ti dan Lasanble 
Nasyonal.   
 Letan Ile Soleil zot ti pe 
donn zot bal, sakenn ti pe 
pran son milyon.  E pa bliye 
Mr Speaker sa gro fame R50 
milyon Dolar ki’n perdi ki 
ozordi Ankour pe zize.   
 Letan nou’n antre nou’n 
zwenn tousala, dan en pti pei 
parey Sesel e nou’n vin vini 
nou’n zwenn sa,  ou konnen ki 
nou Gouvernman in fer Mr 
Speaker, menm nou’n zwenn 
tou sa lenfirmite ki Parti US, 
Parti SPPF in kit avek nou, nou 
Gouvernman in sitan 

responsab pou li annan en 
disiplin fiskal, pou li rode ki 
mannyer i ed son pep enkli 
Baie Sainte Anne avek Grand 
Anse enkli bann Digwa.  Ki 
mannyer in fer sa Mr Speaker?   
 Ozordi Gouvernman LDS 
menm avek tou sa difikilte 
lavi, in asire ki tou zanfan dan 
lekol Leta tou zanfan enkli 
Praslin La Digue zot ganny en 
breakfast ek dezennen pou 
nanryen Mr Speaker!   
 US zot zot ti fer sir ki 
kantmenm R5 zot ti tire ek 
paran.  E zot ti konmans donn 
break juice, apre gro goute in 

pran tou juice pou li tousel e 
zanfan pa’n fini gannyen.   
 Letan nou Gouvernman 
in vini avek tou sa lenfirmite ki 
US in kit ek nou, in asire li US 
SPPF Parti LDS ki tou bann 
trwazyenm-az i kontinyen 
ganny zot Sekirite Sosyal e i ti 
menm met en R500 an plis 
pou asir en sipor pou nou 
bann dimoun aze Mr Speaker.   
 Letan tou travayer nou ti 
entrodwir trezyenm mwan 
saler e nou ti dir avek travayer 
zot bezwen performen montre 
zot pe travay pou zot ganny en 
trezyenm mwan saler, be pa 
LDS ki ti entrodwir?  Bann US 
zot ti taye Mr Speaker lo sa 
Prozedlwa ler nou ti pase, 
parske pa ti enteres zot.  Me 
Gouvernman in fer sir in vwar 
larzan pou donn nou bann 
travayer en Trezyenm Mwan 
Saler.  

 La sa ki nou 
Gouvernman in fer ankor pou 
Praslin avek La Digue, tou 
bann zenn ki sorti lo nou bann 
zil ki al lekol pos-segonder lo 
Mahe zot allowance i bokou 
plis i plis ki pou nou bann 
zenn isi lo Mahe.  Be lo Mahe 
nou pa konplent nou.  Nou pa 
ronfle nou.  Me nou apresye 
travay ki nou Gouvernman i 
fer pou siport bann Digwa ek 
Pralinwa ki sorti lo zil.   
 Letan bann madanm pe 
al vin ganny baba lo Mahe, 
bann Mahe lo sa de zil i annan 
en allowance ki zot gannyen, 
ozordi konpare ek bann 
madanm ki reste lo Mahe.   
 Be bann madanm lo 
Mahe  zot pa konplent Mr 
Speaker.  Me par kont zot 
siport laranzman ki nou 
Gouvernman in fer pou asiste 
bann madanm lo sa de zil.   
 Letan STC i redwir pri 
lavi, lo pri komodite esansyel 
avek bi pou ed pri lavi parey 
Onorab Henrie in lir sa lalis.  
Be STC pa fer sa zis pou 
dimoun Mahe li, i fer sa pou 
osi pou STC bann prodwir ki al 
lo Praslin avek lo La Digue.   
 Letan PUC Mr Speaker, 
son tarif i desann e i ofer R300 
pou tou dimoun kapab pey zot 
itilite.  I pa fer sa zis pou Mahe 
li, i fer sa pou Praslin avek La 
Digue. 
 Letan fuel lo laponp 
Mahe i desann, Praslin osi ek 
La Digue laba si zot servi fuel 

pou zot osi menm pri avek sa 
ki pou nou.  Me par kont 
konsesyon lo fuel ki bann bato 
pou anmenn komodite lo sa 
bann zil, i annan en 
konsesyon ki zot gannyen.   
 Be Mahe nou pa kriy 
Lasasen lo la nou.  Me kontrer 
nou kontan ki nou bann frer 
ek ser lo Praslin ek La Digue 
zot benefis atraver sa 
konsesyon sa i avek bi pou ki 
zot pri komodite lo sa de zil i 
redwir, pou soulaz zot lavi laba 
lo Praslin Mr Speaker.   
 Menm pri gas ki nou, 
nou peye Beau Vallon kot 
stasyon petrol Beau Vallon 
oubyen isi Ile Du Port i menm 
pri ki Praslin avek La Digue zot 
gannyen Mr Speaker.   
 Bann dimoun ki reste 
dan bann lakaz Gouvernman 
zot pey menm pri alokasyon 
parey lo Mahe.  Napa diferans 
sa lo Praslin avek La Digue Mr 
Speaker atraver PMC.   
 Lasistans ASP ki’n revize 
apre 10 an - apre 10 an in 
revize Mr Speaker pou soulaz 
tou bann dimoun ki dan 
bezwen da nou pei. 
 Eski letan Gouvernman 
LDS in fer sa seri lalis ki mon’n 
mansyonnen la zis pandan en 
peryod 3  an pe al lo 4 an,  eski 
nou pa’n fer nanryen pou 
soulaz Lepep Seselwa enkli 
Digwa avek Pralinwa. 
 Eski Gouvernman LDS 
pa’n responsab pandan sa 3 
an pe al lo 4 an pou soulaz 

Lepep Seselwa enkli Digwa 
avek  Pralinwa.   
 Eski Gouvernman LDS 
pa’n responsab pandan sa 3 
an pou al lo 4 an pou soulaz 
lavi nou bann dimoun met plis 
larzan dan zot pos avek bi ki 
nou depans osi i bezwen vin 
responsab Mr Speaker.  Eski 
sa ki US pe dir ek nou?  Eski 
se sa ki US i servi nou medya 
Nasyonal souvandfwa pou zot 
anbet Lepep Seselwa e fer 
krwar poudir napa nanryen ki 
pe arive dan sa pei.  Selman i 
annan lalis ozordi i long e nou 
kapab koz lo la ziska demen 
bomaten Mr Speaker.   
 Be mwan mon fyer Mr 
Speaker.  E mon repete poudir 
ozordi, i enportan pou bann 
Pralinwa ek bann Digwa ek 
tou bann dimoun ki pe ekoute 
poudir Praslin ek La Digue pa 
fek sorti anba lanmer zot in 
monte an 2020 zot.   
 Praslin ek La Digue 
lontan zot egziste.  E annou pa 
bliye Praslin i sel distrik ki’n 
annan plis MNA SPPF.  Ki 
dernyen fwa MNA SPPF ti dir 
avek son Gouvernman, fodre i 
annan en zour spesifik en biro 
spesifik kot bann Minis i 
monte pou vin koz avek 
zabitan.  Zanmen monn vwar 
mwan.  Zanmen monn tande 
Mr Speaker.   
 E Onorab Gill li i ti la dan 
en ladministrasyon avan e la 
ozordi in vwar li i dan 
Lopozisyon.  Me eski Onorab 

Gill li in deza anmenn en 
Mosyon oparavan pou 
demann ek son Gouvernman 
pou revwar pri lavi lo Praslin?  
Zanmen in fer sa li Mr 
Speaker!   
 Me par kont i ti’n pri lo en 
bus stop ki bis pa pase.  E la i 
enportan pou li sorti lo sa bus 
stop.  Me vin lo en bus stop kot 
bis i pase, nou ava anmas li 
nou ava met li asize ansanm 
avek nou konman en 
Gouvernman ki serye nou ava 
kapab fer en travay dan 
lentere Pralinwa avek Digwa.   
 Fodre nou arete sa bann 
zafer zis zot vin Lasanble 
Nasyonal zot vini zot taye Mr 
Speaker e zot saler i reste 
parey.  Sa osi dimoun pe dir 
sa. Dimoun pe dir koup zot 
saler parske zot in taye dan 
Lasanble Nasyonal e zot pa’n 
fini fer zot travay.   

Zot bliye letan zot ti an 
mazorite dan Lasanble 
Nasyonal e zot ti annan bann 
MNA ki swadizan pe reprezant 
Praslin ek La Digue ki nou’n 
vwar? Ki bann Mosyon zot ti 
anmennen?  Ki kestyon ki zot 
ti anmennen? Zot ti pe pas 
letan fer sir ki zot menm ki 
annan kare later Marie-
Jeanne Estate, zot menm ki 
annan later laba lo Ile Eve.  Zot 
menm ki zot zanfan i annan 
biznes, zot menm zot ki antre 
dan biznes bato, pou zot 
kapab tir profi lo sa menm 
Pralinwa ek Digwa - zot menm 

zot zot antre dan biznes bato 
zot. Sakenn i annan en bar 
dan biznes bato.   
 Selman zanmen zot dir 
ek zot bato, oubyen antre zot 
laba, zot be annou fer desann 
nou pri pou ki nou pa trangle 
sa Digwa oubyen sa Pralinwa. 
Non, zot mazin zot pos, selman 
zot vire zot dir ek Gouvernman 
pa pe fer nanryen.   
 Mr Speaker, sa bann 
mannev politik nepli marse 
dan nou pei parske dimoun pe 
swiv, dimoun pe gete e nou, 
nou pe dir poudir sa voyaz sa 
dernyen 4 an ki nu ladan pou 
nou al dan prosen Eleksyon 
2025, US pa pou la.  Parey sa 
bann sez vid ki ou vwar laba 
Mr Speaker la, zot pa pou la 
ditou menm zot i byen zot pe 
montre zot sez vid.   

Me nou, nou bezwen fer 
sir nou pou fer travay pou ki 
nou kapab byen reprezant 
bann distrik ki pa pe ganny 
reprezante. 
 E mwan mon anvi felisit 
Doyace Porice Mr Speaker, 
avek Onorab Woodcock pou sa 
travay ki zot pe fer lo nou zil.  
Letan Onorab Doyace in koze 
in en Manm Lasanble ki’n 
monte nou letan mon’n ekoute 
i konn son distrik. I konnen 
konbyen laboutik i annan.  I 
konnen lekel bann 
wholesalers ki annan. I 
konnen lekel laboutik ki vann 
lenz, lekel sa enn ki vann pyes. 

 Me par kont loter Mosyon 
Onorab Gill, li i pa’n kapab 
mansyonn  nou en laboutik.  I 
pa’n kapab dir nou en 
alternativ ki mannyer nou 
soulaz bann dimoun ki 
swadizan in vot pou li Mr 
Speaker. 
 Sa diferans ant LDS avek 
US. Zot napa propozisyon. Zot 
pa met nanryen konkret zis zot 
vini zot pe rod Mosyon zot 
krwar dimoun pou kapab viv 
lo lemosyon me dimoun ozordi 
i viv lo larealite.  Se pou  sa 
rezon Mr Speaker, zot bann 
lamars ki zot ti sey fer ti fini 
avek 1,2,3,4,5, 6  - 12 dimoun 
e pa i al plis ki sa.  
 La ozordi, nouvo 
konpanny se zot pas en kou 
dan bazar Sir Selwyn Clark zot 
donn poyennmen, zot tir en pti 
portre - sa ki annan larzan i 
aste en zourit, sa ki napa i aste 
en papay ver i anmenn dan 
lakour.  Alors sa i zot 
konpanny politik.   
 Me nou lo kote LDS nou 
pou kontinyen fer tou travay 
neseser pou nou asire ki pri 
lavi dan nou pei i kontinyen 
balanse, pou ki tou dimoun i 
viv en lavi rezonnab, 
konfortab, afordab.   
 Me selman parey lezot 
mon bann Manm in dir, i 
enportan ki nou osi nou dan 
en lanplwa serye. Nou pe fer 
serten kontribisyon, nou 
balans nou Bidze, nou balans 
nou depans avek nou 

rekreasyonnel parey bann 
Manm in dir.   
 Ozordi ler nou get bann 
show anvil tou show i plen.  
Rikord kase.  Tou bann plas 
VIP 1500, 1200  i plen.   
 E mwan mon happy 
letan mon pep i happy parske 
i annan sa bout travay ek sa 
bout rekreasyonnel.  I 
enportan sa.   
 Me selman nou, nou 
bezwen balans nou Bidze pou 
asire ki nou depans i marye 
ansanm.   
 Mr Speaker, 
Gouvernman in fer en kantite 
keksoz ; nou Gouvernman pou 
kontinyen fer en kantite 
keksoz e US zot, zot pou 

kontinyen reste lo sa bus stop 
kot bis pa pase e zot pou 
kontinyen taye, parske nou 
dan LDS ki pe run border e se 
nou ki pou la pa ankor dan 5 
an ankor en lot 5 an pou nou 
kontinyen fer travay pou 
Lepep Seselwa.   
 E nou, nou fer en travay 
serye, konkret e nou anmenn 
bann propozisyon kler.   
 Alor mon ti ava kontan 
letan mon pe fini nou ava asiz 
ansanm ankor enn fwa Mr 
Speaker, nou dan LDS avek 
nou Gouvernman, pou nou 
rode lakantite keksoz ki nou 
Gouvernman in fer e pou nou 
rode ansanm konman en 
Caucus, kwa ki nou 
Gouvernman i kapab fer ankor 
pli byen, pou nou soulaz lavi 

nou bann frer avek ser lo 
Praslin ek La Digue, me 
byensir osi isi lo Mahe.  

Parske Praslin ek La 
Digue zot form parti nou 
larsipel, zot form parti Sesel - 
pou ki nou tou nou lo menm 
paz e nou annan menm target.   
 Avek sa detrwa mo Mr 
Speaker, mon ti a kontan 
prezant sipor e montre 
solidarite anver mon bann frer 
ek ser lo Baie Sainte Anne,  
Grand Anse e osi lo La Digue 
ki pe ekout nou apre midi. 
 E mazin byen lekel bann 
Manm ki pa la, lekel bann 
Manm ki’n taye; lekel bann 
Manm ki napa okenn lentere a 
ker Lepep Seselwa apard zis 
zot walk out e boycott, e nou pe 
demande la ki Lasanble i koup 
zot saler lapenn ki zot pa’n 
travay Mr Speaker.  Mersi 
bokou.   
 

(APPLAUSE) 
 
MR SPEAKER 
Onorab Waven William.   
 
HON WAVEN WILLIAM 
Mersi Mr Speaker.  Bonn apre 
midi tou dimoun ki a lekout.   
 Mr Speaker, vizavi sa 
Mosyon e lamannman ki’n 
ganny fer, letan monn ekout 
loter Mosyon e bann keksoz 
ki’n dir pou li siport sa 
Mosyon.  E an menm tan 
monn ekout loter lamannman 
ki’n anmennen e bann detay 

ki’n donnen Mr Speaker, 
mwan mon pou donn sipor sa 
lamannman akoz mon santi 
poudir i pe koz realite.  E i pe 
met keksoz dan konteks 
konpare avek kwa ki loter 
Mosyon in dir.   
 Mr Speaker, letan ou’n 
ekout Manm lo kote 
Lopozisyon mon vwar poudir 
zot pe focus plis latansyon lo 
bann politik popilis avek bi 
parey zot krwar ki revin o 
pouvwar.  Me konman bann 
Manm Elekte nou bezwen 
sirtou lo bann size ki konsern 
lentere nasyonal; parey sa size 
kot lavi parmi lezot.  Nou 
bezwen en pti pe pli serye lo la.   
 E mon kontan lafason ki 
Onorab Gervais Henrie in fraz 
son lamannman, akoz in met 
sa eleman responsabilite Mr 
Speaker.   
 I pa’n zis vini fer en 
lamannman dan fou, me in 
met li dan konteks akoz letan 
ou regarde, wi Gouvernman pe 
fer en kantite keksoz e 
lamannman pe dir 
Gouvernman kontinyen.  Me 
an menm tan in dir ki a lafen 
ki sa i pa vin donn en lenpak 
negativ lo kote Bidze pei.   
 E an menm tan Mr 
Speaker, mon krwar i kree 
bann lokazyon pou nou, enn ;- 
met devan pep Seselwa poudir 
regarde parey ou Mr Speaker 
konman Prezidan Parti, dan 
nou manifesto, ou ti dir poudir 
be Sesel i pou nou tou.   

E nou bezwen pran swen 
avek Sesel.  Eski Sesel i zis 
responsabilite sa Parti Politik 
ki dan Gouvernman ouswa i 
en responsabilite tou Seselwa.   
 Mr Speaker, letan mon 
pe dir sa mon ti ava kontan 
kalifye sa ki mon pe dir eski 
ozordi dan konteks devlopman 
mondyal Mr Speaker i annan 
en Manm lot kote ki dir akoz 
nou bezwen anmenn sa size 
Lekonomi Mondyal atraver sa 
Mosyon.   

Mr Speaker, be nou 
bezwen eksplik nou pep ki 
Sesel pa dekonekte avek 
larestan lemonn.  Sesel i pa en 
pti zil li tousel kot i depan zis 
lo li Mr Speaker.   

Si nou vreman senser e 
anvi ki edik sa pep pou li 
kapab osi pran son 
responsabilite, nou bezwen fer 
li kapab asize analize e pran 
bann pozisyon e bann 
desizyon pou kapab ede fer pei 
avanse.  

 Ede fer lekonomi 
agrandi Mr Speaker, ozordi 
eski sakenn de nou pe regarde 
vreman ki nou priyorite.  Eski 
sakenn de nou atraver nou 
aksyon, nou bann desizyon, 
nou pe parey Anglais i dir sa  - 
met a cost to it.   
 Mr Speaker, tou desizyon 
tou aksyon i annan en kou ki 
al avek.  Me eski sakenn de 
nou nou pe asize par fwa 
vreman analize lafason ki nou 
pe viv, lafason ki nou pe  fer 

eski nou pe atas en cost avek 
sa desizyon ouswa sa aksyon.  
Sa i en legzersis petet ki i bon 
ki nou tou ki kapab nou devret 
pe fer li met a aplikasyon.   
 Mr Speaker, lot keksoz ki 
i bon nou pep pa  oubliye, nou 
bezwen gete sel dan son 
globalite Mr Speaker.   
 Enn;- ki bor nou sitye 
zeografikman nou lwen avek 
bann marse kwa ki nou pe 
prodwir konman en pei.   
 Eski ozordi  sa progre ki 
pei in fer  Mr Speaker dan 3 
an. Par egzanp enn se 
diminyen nou det ki ti 100 
poursan pou li ariv 60 
poursan dan 3 an Mr Speaker.   
 Me i en gro 
lakonplisman.  E nou, nou pe 
dir avek Gouvernman anmezir 
ki i fer progrem me pou pas en 
pe sa bann benefis avek pep. 
Akoz si ozordi ou pe fer sa 
bann progre e i annan lespas 
pou pep benefisye, nou 
bezwen pas avek sa pep.   
 Mr Speaker, lot keksoz ki 
mon anvi dir se ki, nou pa 
kapab get sityasyon dan en 
fason mon kapab dir 
piecemeal dan konteks Praslin 
ouswa La Digue.  Me Mr 
Speaker, si ou get Mahe osi be, 
eski sa bann zabitan ki reste 
ovan, Takamaka, Baie Lazare 
ki lwen ek lavil, zot depans osi 
i mon kapab dir i plis ki sa 
bann ki reste anvil kot tou 
servis i la Mr Speaker.    

Me sa bann keksoz nou 
bezwen kapab balanse e vwar, 
akoz ler ou regarde si ou pe 
koz dan konteks realite Mr 
Speaker nou bezwen vwar li 
dan son zeneralite. 
 Mr Speaker, bokou in 
ganny dir, me mon anvi dir ki 
Onorab Gill pou sa 8 an ki’n 
dan Lasanble si vreman i ti pe 
pouse pou fer Pralinwaz e 
Digwa ganny en pli meyer lavi 
Mr Speaker, me mon pou dir 
in rat sa sans.  In rat sa sans 
akoz letan i ti dan 
Gouvernman, Gouvernman sa 
ti lemoman. 

 E parey monn dir se ki 
mwan mon kontan ki sa 
lamannman in ganny 
anmennen, akoz i met 
sityasyon devlopman Seselwa 
e progre ki nou pe fer dan 
konteks.   
 Mr Speaker, bokou in 
ganny dir - mon pa pou pran 
bokou letan.  Me solman Mr 
Speaker, mon ti ava kontan ou 
gid nou la.  Loter Mosyon pa 
la.  The Right of Reply Mr 
Speaker la i pou vin pou lekel? 

  Akoz in – sove - well 
mon pa pou dir in sove, me 
solman sa i son responsabilite 
akoz nou pe diskit en Mosyon 
serye i pa la apre midi.  Me 
mon anvi konnen - donk son 
sez i vid laba, lekel ki pou koz 
pou li lo sa Right of Reply la?  
Mon ti ava kontan ganny sa 
gidans Mr Speaker.  Mersi.   

MR SPEAKER 
Bon, mersi Onorab mon ava 
reponn ou kestyon lo Right of 
Reply. Evidaman si en Manm 
pa la, i pa kapab claim en drwa 
i pa la pou koze ou pa kapab 
claim ou Right of Reply. So sa i 
kler.  
 Me selman napa 
regilasyon lo Right of Reply.  
Standing Orders i dir tou 
senpleman ki pwen ‘’…no more 
members wish to speak on a 
Motion, the Speaker shall put 
the question on the Motion to 
the Assembly for its decision.’’   
 Ler Manm in fini koze 
nou ava vot lo sa Mosyon.  
Mersi.  Onorab Terence 
Mondon. 
 
HON TERENCE MONDON 
 Mersi Mr Speaker.  Mr 
Speaker dan son prezantasyon 
Onorab Gill pa’n senser avek 
pep Pralinwa e Digwa.  
Onorab, in plito donn 
lenpresyon ki Gouvernman 
selman k iresponsab pou 
standar lavi nou pep e ki napa 
nanryen ki’n ganny fer.   
 Mr Speaker, ler Onorab 
Gill I dir ki napa nanryen ki’n 
ganny fer nou bezwen dir li ki 
sa i fo.  I enportan pou koz 
laverite avek nou pep.  
 Mr Speaker, mon pe 
aport mon sipor dan sa lo sa 
lamannman propoze par 
Onorab Henrie lo sa bann 
rezon swivan;   

 Dan sa 3 dernyen 3 an 
Gouvernman in pran plizyer 
mezir pou adres sa size pri lavi 
e i kler ki sa zefor pou 
kontinyen.   
 An Oktob 2022 
Gouvernman ti entrodwir MRP 
pou komodite esansyel 
enporte par STC  avek bi gard 
en komodite a en nivo 
rezonnab.   
 Mon rekonnet, ki kou 
transportasyon i fer pri 
komodite lo Praslin ek La 
Digue en pti pe pli ser ki lo 
Mahe.  
 An Oktob 2022, 
Gouvernman in entrodwir 
konsesyon 25 poursan dan 
excise tax lo karbiran, avek bi 
soulaz sa presyon 
logmantasyon dan pri 
karbiran.   
 Nou bezwen rekonnet ki 
pri lavi i prensipalman depan 
lo lenportasyon.  Sesel i en pti 
pei zil lwen avek Marse 
enternasyonal, ki fer ki kou 
lenportasyon i ser.  Tandans 
mondyal se ki pri komodite, 
pou reste aktivman o e Sesel 
napa okenn kontrol lo pri 
komodite ki antre dan pei. 
 I enportan ki pep 
Pralinwa e Digwa i sezi byen ki 
pe arive otour zot.  Tou sa 
bann devlopman pou 
benefisye zot direkteman.  E 
avek LDS zot lavi pou 
amelyore.   
 Standar lavi i varye 
depandan swa e preferans 



Verbatim Report NAS Sitting Wednesday 17th April 2024 
 

79 
 

saler endividi.  Standar lavi i 
vary an relasyon avek lafason 
ki en dimoun i viv e landrwa 
kot i reste.   
 Mr Speaker, i enportan ki 
nou regard sa size kou lavi dan 
en perspektiv diferan.  Nou 
bezwen osi demande ki nou 
konman en endividi kapab fer 
pou amelyor nou standar lavi.   

Nou bezwen sezi 
lenportans ledikasyon 
finansyel.  Seselwa i annan 
tandans depanse san vreman 
regarde kote zot larzan i ale e 
ki valer zot pe gannyen avek sa 
ki zot pe depanse.   
 Lamazorite fanmir 
Seselwa pa fer en Bidze 
lakour, pou ed zot annan pli 
bon kontrol lo zot depans.  E 
fer azisteman kot i neseser.   
 Ledikasyon finansyel i 
permet en fanmir fer desizyon 
enform menm.   
 Mr Speaker, enn bann 
meyer fason, pou aziste avek 
pri lavi, se fer en keksoz ekstra 
pou ganny en income par kote.  
Bokou Seselwa i annan skill ki 
zot kapab market e retir 
benefis finansyel.   
 Nou’n vwar plizyer 
legzanp pandan peryod 
pandemik COVID-19, dan sa 
moman difisil e enserten 
Seselwa ti pran linisyativ pou 
devlop en nouvo skill.   
 Lenportans pou envestir 
en lot fason pou adres sa 
disparite ant income e kou lavi, 
se pou envestir.  Mon pa pe 

koz lenvestisman tradisyonnel 
ki demann bokou kapital.  
Ozordi lanvironnman 
lenvestisman in sanze avek 
teknolozi, tokenisation crypto 
currency e sistenm nimerik in 
ouver loportinite pou 
lenvestisman ki pa demann 
gran Kapital.   
 Mon salye bann linisyativ 
ki pli zenn pe pran dan sa 
direksyon.   
 Mr Speaker, ek sa de mo 
mon ava dir ou mon remersi 
ou.  Mersi. 
 
MR SPEAKER 
Mersi Onorab.  Onorab 
Monthy.   
 
HON PHILIP MONTHY 
Mersi Mr Speaker.  Mr 
Speaker, rezon prensipal par 
deryer sa Mosyon anmennen 
par Onorab Gill, se pou zwe lo 
lemosyon zabitan Zil Pros e fer 
krwar ki zot US zot annan 
zentere sa bann zabitan aker.   
 Mosyon Onorab Gill Mr 
Speaker, ti annan son merit - 
mon pou dir ti annan, akoz 
nou pe koz lo Mosyon amande 
par Onorab Henrie la.  Mosyon 
Onorab Gill i listwar mon 
sipoze la.  
 Ti annan son merit.  Me 
son wording e lafason ki’n 
prezant son Mosyon, sa laliny 
politik ki’n swazir pou pran ler 
In prezant son Mosyon, i fer ki 
ou vwar klerman ki se pa 
zentere bann zabitan Praslin e 

La Digue ki Onorab ti annan 
aker parey i pe sey fer sa bann 
zabitan krwar.   

Se pa bann etidyan pos-
segonder sorti lo sa de zil ki 
Onorab Gill i annan zot 
zentere a ker Mr Speaker.  Se 
pa bann manman lo Praslin e 
La Digue ki Onorab Gill i 
annan zot zentere aker.  E se 
pa zentere bann pansyoner lo 
sa de zil Praslin e La Digue, 
Baie Sainte Anne, Grand Anse 
ki Onorab Gill i annan zot 
zentere aker.   
 Onorab Woodcock dan 
son prezantasyon in dir nou, 
plizyer meeting in ganny fer Mr 
Speaker, me Onorab Gill 
nowhere to be found.  I pa 
attend sa bann meeting.   

Si vreman ou ti annan 
zentere sa zabitan Praslin Baie 
Sainte Anne kot ou sorti aker, 
ou ti ava fer en zefor pou 
attend sa bann meeting, vin fer 
bann propozisyon konkret ki 
ava ede fer desann pri lavi e ki 
ava ede anmenn konfor dan 
lavi pou bann zabitan. 
 Me lekel ki annan aker 
Mr Speaker?  Se benefis 
politik.  An servan sityasyon 
sa bann zabitan pou son 
benefis politik personnel e 
benefis son parti.   
 Son parti ki pandan tou 
son lentervansyon, i pa’n 
kapab dir nou kwa 
konkretman ki sa parti in fer 
pou zabitan Zil  Pros pandan 
tou sa bann lannen ki zot in la.   

 En tel Mosyon Mr 
Speaker, parey mon’n fer 
remarke pli boner i annan son 
merit.  Me domaz i en Mosyon 
ki mank senserite.   
 I mank senserite ladan e 
se pou sa ki lamannman in 
ganny propoze par Onorab 
Henrie e ki fer nou pe prezant 
debat lo en Mosyon ki’n ganny 
amande e ki pou mwan la 
prezan nou annan en Mosyon 
ki fer sans e ki senser e ki pe 
rekonnet kwa ki’n ganny fer. 

 E ki pe vreman demann 
Gouvernman pou fer sa ki 
neseser, dapre mwayen 
finansyel pei ler i posib pou fer 
li, tout an rekonesans sa zefor 
ki sa Gouvernman LDS in fer 
pandan sa preski 4 an ki’n o 
pouvwar; kwa ki’n ganny fer, 
kwa ki’n ganny fer Mr 
Speaker? 

 Onorab Henrie in donn 
nou en lalis; en lalis k isi mon 
pas lo la ankor 4 er pou 
sonnen, nou pou ankor la Mr 
Speaker.   
 E sa a penn 4 an ki nou 
nou’n la o pouvwar, pandan 
bann sityasyon pli difisil dan 
listwar sa pei ki apel Sesel.  Me 
menm tou sa Mr Speaker, sa 
Gouvernman in travay pou 
ede anmenn plis konfor dan 
lavi tou nou bann zabitan lo sa 
de zi le Sesel an zeneral.   
 Maksimonm retail price 
ki nou’n koz lo la, ki konpri en 
gran lalis komodite e ki 
Gouvernman pe kontinyen 

eksplore ki bann lezot opsyon, 
pou azout ankor plizyer 
komodite debaz lo sa lalis deza 
long Mr Speaker. 

 E ki mon mazinen 
pandan sa lannen, i annan 
plizyer sa bann komodite pou 
ganny azoute lo sa lalis ankor 
pou fer sir ki pri lavi lo sa de 
zil lo Mahe osi an zeneral, i 
kontinyelman ganny garde a 
en nivo ki akseptab e ki 
abordab pou nou  bann 
sitwayen.   
 Tax exemption 25  
poursan lo fuel, ki mon bann 
koleg avan mon in 
mansyonnen lo bato ki pe 
transport materyo lo sa de zil. 
Akoz parey nou konnen Mr 
Speaker se kou 
transportasyon ki lakoz 
prensipal  ogmantasyon pri 
lavi lo sa de zil, prenon kont 
zot pozisyon zeografik. 
 Mr Speaker, sa bann 
zans i koze konmsi zot pa ti la 
ditou.  Konmsi Onorab Gill fek 
ganny elekte yer.  Konmsi ler 
zot ti kit pouvwar an 2020, zot 
ti kit pei avek en Praslin avek 
en La Digue kot pri lavi ti sitan 
ba.  E ki set anba direksyon 
LDS ki pri lavi in monte lo sa 
de zil.   
 Mr Speaker, pri lavi ti 
deza o.  me sa ladministrasyon 
in fer pe fer e i pou kontinyen 
fer tou sa ki posib pou ki pri 
lavi i desann lo nou de zil ki 
nou kontan bokou, pou ed nou 
bann zabitan Pralinwaz, 

Digwa ki zot osi zot Seselwa e 
ki nou kontan bokou. 
 Parey Onorab Gill in pas 
lamazorite son letan ler in 
prezant son Mosyon pou koz lo 
manifesto LDS, mwan mon 
pou dir li wi, tou sa ki nou’n 
mete dan sa manifesto pou 
pti-a-pti ganny enplimante, 
dan en fason ki byen e kan ki 
sityasyon i permet.  LDS pa en 
parti ki viv lo bann desizyon 
popilis Mr Speaker.   
 Nou, nou’n vin fer en 
travay ki byen e ki pa pou 
zanmen met okenn det lo nou 
bann zenerasyon ki pou vini, 
parey nou nou’n erite ek zot ler 
nou’n vin o pouvwar an 2020.  
E ki a gras a bon travay ki nou 
pe fer, nou pe ede fer desann 
sa det ki zot in kit avek nou ki 
nou’n vin zwenn la Mr 
Speaker.   
 Mr Speaker, sa bann 
zans in bit vre.  Zot sitan nepli 
konnen ki pou vin dir ki zot 
kontrandi zot prop lekor.   
 Onorab Cosgrow in dir 
nou pe servi menm mekanizm 
ki son parti ti servi ler i ti la. 
Selman li menm li i dir nou, 
zot, zot ti travay pou sa pep e 
ki nou nou pa pe onor nou 
bann promes.   
 Be si nou nou pe fer 
menm keksoz ki ou ti fer e ki 
ou ou ti travay, savedir nou osi 
nou pe travay Mr Speaker.   
 Mr Speaker, rev LDS se 
annan en pei kot lavi nou 
zabitan i a enn ki pli meyer 

posib.  Me i annan en keksoz 
ki nu pep la deor i bezwen 
konpran byen.  Keksoz pa ariv 
dizour o lannmen.   
 Sesel i en pti pei - nou’n 
tann ganny dir boner nou 
depan lo 80 poursan 
lenportasyon. Okenn kou 
eksteryer ki arive i afekte nou, 
i an deor nou kontrol, napa 
gran keksoz parfwa ki nou 
kapab fer.    

Me nou, nou bezwen 
kontinyen travay.  Menm ler 
nou fer fas avek sa bann 
sityasyon difisil ki nou napa 
kontrol lo la.  Sa Gouvernman 
i reste angaze. 

 E parey Mosyon pe 
demande pou fer li dan en 
fason konkret e kler, san ki i 
annan en lenpak negativ lo 
nou lekonomi. Nou pou 
kontinyen travay dan sa 
laliny.  Onorab William in koz 
en pe lo la dan en fason ki kler, 
ki prop ki pa met en det pou 
nou bann zanfan ki pe vini a 
lavenir. 

 E ki ler sityasyon i 
permet benefis i ganny pase 
avek nou zabitan pti-a-pti e ki 
lavi Seselwa i vin enn ki pli 
konfortab pa parey ti ete anba 
sa ansyen Gouvernman Mr 
Speaker.   
 Tou benefis parey 
Onorab William in fer resorti 
ki pei i fer, mon pou demann 
Gouvernman pou 
kontinyelman pas sa avek 
zabitan Mr Speaker. 

 Me 4 an difisil ki nou’n la 
o pouvwar, mwan mon poudir 
nou pa’n mal travay.  Nou pa 
pou la pou 4 an, nou pa pou la 
pou 5 an, nou pa pou la pou 
10 an nou pou la pou 20 an an 
montan e pou plis ankor Mr 
Speaker.   

E sa vre sanzman ki 
Seselwa ti vote an 2020 i pa 
pou vin dan 4 an i pa pou vin 
5 an.  I pou pran nou plis letan 
pou nou kapab redres sa pei.   
 E mon enplor zabitan La 
Digue, mon enplor bann 
zabitan Praslin e Seselwa an 
zeneral, kontinyen fer 
konfyans sa Gouvernman Mr 
Speaker.  Nou lo bon semen. 
Lavenir i briyan.  

Parfwa nou ganny tape 
avek enn de gro laroul, me nou 
kontinyen. Travay i kontinyen. 
Zentere pep i aker. Nou napa 
nanryen pou kasyet konman 
en Gouvernman.  

 Fer konfyans LDS.  
Annou keep the faith konmdir 
Anglais i dir nou e nou pou 
vwar son benefis dan bann 
lannen ki vini Mr Speaker.   
 Avek sa de mo, mon pou 
aport mon sipor pou sa 
Mosyon amande par Onorab 
Henrie.  Parey Onorab William 
in demande ki pou arive Mr 
Speaker in eksplike,  mwan osi 
mon’n ganny  en teks - Onorab 
Arissol in koz lo la en dimoun 
in dir kan ki pou koup zot 
lapey?   

Sa mon ava les avek Mr 
Speaker avek Komite pou 
deside.  Me selman sa i annan 
la deor e zabitan i fristre sak 
fwa i vwar a bann zans i walk 
out dan Lasanble Mr Speaker.   
E en keksoz i bezwen ganny fer 
dan sa laliny ki mon osi mon 
pou siporte.   

Avek sa de mo, mon pou 
aport mon sipor pou sa 
Mosyon e mon pou dir zabitan 
Praslin La Digue ki zanmen - 
mwan mon’n fer konpanny 
Praslin personn pa’n pous 
mon kot zot.  Nou pou 
kontinyen travay pou zot, 
kontinyen fer nou konfyans. 
Lavenir briyan anba LDS Mr 
Speaker.  Mersi.   
 

(APPLAUSE) 
 
MR SPEAKER 
Petet mon bezwen reponn 
kestyon lo koup lapey, akoz in 
leve dan Lasanble e mon 
konnen manm piblik kekfwa i 
kapab enterese dan pozisyon.  
Mon;n deza fer resorti dan 
Lasanble ki Standing Orders i 
fer provizyon pou Manm sorti 
an protestasyon san 
permisyon Speaker.   
 Speaker i annan drwa 
koup lapey Manm, si Manm i 
absan dan travay Lasanble 
san permisyon Speaker dan en 
ka kot i demann permisyon 
Speaker,  me anba 
protestasyon. 

 Mon ava envit Lasanble 
e Standing Orders Committee, 
pou regard sa kolizyon si zot 
anvi ki Lasanble i  prosed dan 
en fason ki diferan.  Mersi.   
 E lolot kestyon ki pou 
arive si napa Right of Reply? 
Mon’n fini eksplike mon 
krwar.  Alor mon pou apel 
bann Manm. Mon napa lot 
Manm ki’n demann laparol.  
Mon pou apel bann Manm pou 
vot lo Mosyon.   
 Me avan zot vote mon zis 
relir amended Motion ki devan 
zot e sa i lir koumsa;  

Lasanble Nasyonal i 
rekonnet ki pri lavi i en 
konsern atraver lemonn e pe 
demann Gouvernman pou 
kontinyen angaz li dan sa 
demars kler e pran bann 
aksyon konkret.  Pou ede fer 
pri afordab ek abordab enkli 
pri materyo konstriksyon 
sirtou lo Praslin avek La 
Digue, san ki i anmenn lenpak 
negativ lo Bidze pei.   
 E mon’n deza eksplike ki 
bann sanzman ki annan dan 
sa amended Motion konpare 
avek Mosyon orizinal.  
 Avek sa, mon ava apel 
bann Manm pou vote. Manm 
ki an faver sa amended Motion 
lev lanmen silvouple?   
 Bon, tou Manm in vote.  
Lo Mosyon as amended 18 
Manm in vot pour, 0 kont e O 
abstansyon.  Donk Mosyon in 
aprouve par Lasanble.  Mersi.   

 Bon, parey zot konnen 
avek sa item nou’n ariv a lafen 
nou biznes pou sa ki nou apel 
sa miting - sa peryod Lasanble 
e Lasanble pou al dan recess e 
i pou repran travay dan 
semenn le 16 Me.   
 Donk i reste mwan pou 
soumet bann Manm en letan 
prodiktiv pandan zot recess. 
Mon konnen zot annan bokou 
langazman dan zot distrik e 
dan zot lezot travay Lasanble.   
 Mon espere ki nou ava 
osi pran letan dan sa letan 
recess pou nou kapab repas lo 
travay Lasanble e petet kapab 
ganny letan pou lir bann 
rapor, bann dokiman ki’n met 
devan nou, ki petet zot pa’n 
ganny letan donn bokou 
latansyon letan nou ti dan 
sesyon.  
 Mon ava dir zot mersi 
bokou e mon ava dir zot en 
bon recess.  Mersi, Lasanble i 
a adjourn. 
 

(ADJOURNMENT) 
 

 
 
 
 
 
 

 

 

 

 


